
        
            
                
            
        

    
	АНАТОЛИЙ АНАНЬЕВ

	 

	ЗААГ - 3

	(Роман)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1980 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв. 

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

Гуравдугаар бүлэг

	
I

	«Ямар чөтгөр вэ?» гэж Минаев шөнө дунд гэнэт сэрээд дотроо боджээ. Хэн нэг хүн байшинг нь тойрч яваад газар ухах гэж оролдох шиг түүнд санагдсан бил ээ. 

	Үүний урьд ингэж шөнө дунд сэрэхдээ гадаа гарч байшингийнхаа орчин тойрныг хардаг байлаа. Байшин доорх юмыг нь ухаад авчих вий гэж айхдаа сэтгэл нь үргэлж зовдог бөгөөд одоо ч гэсэн ингэж айгаад сэрсэн юм санж. Тэгээд толгойгоо өндийлгөн чагнасан боловч байшин дотор, байшингийн гадаа чив чимээгүй байлаа. 

	Минаевын нойр бүр сэргэсэн боловч саяхан чихэнд нь дуулдах шиг болсон хөлийн чимээ, ханан доор төмөр хүрз хангинах дуу санаанаас нь гараагүй тул «Ямар чөтгөр вэ?» гэж дахин бодов. Пийшин дээрээс буух гэж хөдөлснөө саатаж өчигдөр зоорио цэвэрлэж байснаа, яг зооринд орох тэр үед тосгоны зөвлөлийн дарга Фёдор Степанович Флёров гадаа нь гэнэтхэн хүрч ирснийг агшин зуур тодхон санажээ. Энэ бол санамсаргүй тохиолдол биз, хайрцгуудын тухай Фёдор Степанович юу ч мэдээгүй, мэдэх ч ёсгүй нь лав гэж Минаев бодсон боловч нойронд дарагдаж байгаад гэнэт сэрснээсээ болоод тэр үйл явдал түүнд огт ондоо сэтгэгдэл төрүүлжээ. «Үгүй, Федька зальтай хүн» гэж Минаев бодосхийж, нам гүмийг чих тавин чагнасаар өөрөө өөртөө хэлээд нэхий дээлээ даржигнуулан хөлөө хучаад, эргэж хэвтэв. Гэвч одоо унтах гэж хэчнээн оролдовч сэтгэлд төрсөн түгшүүр нь намжсангүй, хараатай ганц нүдээрээ харанхуйг ширтэн нааш цаашаа хөрвөөсөөр байлаа. 

	Өчигдөр зооринд ороод гартаа лаа барьж алсын булан руу очиход үе дарж чийгт ялзарсан банз хөл дор нь долгион шиг ганхаад дараа нь шархийн доош суусан бил ээ. Минаев ганхаад унаж орхихгүйн тулд тохойгоороо хана тулсан юм. Энэ мөч болоод дараа нь болсон бүх явдал санаанд нь алгуур орж ирж үзэгдэх шиг боловч, хөл дор банз тас хийгээд доош суусанд цочиж догдолсон сэтгэл нь жаахан тайвшраад сөгдөн сууж шороог малтан банз гаргаж авч эхэлсэн тэр дүр зураг нүдний нь өмнө дэлгэгдэх шиг болжээ. Одоо нэхий дээлийн хормойн доор дулаацсан хуруу нь тэр шороог хамахаар өөрөө мэдэгдэхгүй хөдлөх шиг болж зоорины чийгтэй хүйтэн шороонд хүрээд хамаг бие нь тэгэхэд тэр мөчийнх шиг эвгүй дагжин чичрэх шиг санагдав. Минаев банзаа гаргаж авч хананд түшүүлчхээд сониучилснаас ч тэр үү, эсвэл ондоо хүчтэй юм түүнийг түлхсэн үү, яаснаа ч өөрөө мэдэлгүй нүх рүү муусайн даавуугаар ороосон хар юм шиг харагдсан хайрцаг руу өнгийсөн бил ээ. Наад захын хайрцгийн ялзарч хэврэгшсэн таг үл мэдэг хүч гаргангуут амархан дийлдэж онгойлоо. Цаасны захыг нугалахад лааны бүүдгэр гэрэлд гранатын ханан хээтэй бөөр, сумтай дайзнууд харагдав. Тэр дайзнууд тосолчихсон болохоор гэмтсэнгүй цоо шинэхэн харагдах бөгөөд тайрчихсан хуруу шиг тав таваар зэрэгцүүлэн тавьснаас Минаев хэдэн дайз авч алган дээрээ тавиад хэдэн мөч ажиглан харлаа. Энэ сумнуудыг хэнд зориулсан бэ гэдгийг Минаев сайн мэднэ. Түүний амар заяаг үзүүлдэггүй улсуудын (Фёдоровкагийн дарга, идэвхтэн нар, ийм үе болоогүй сэн бол урьд өвгөн эцэг Прокофийд нь ирдэгчлэн мэхийн гуйсаар ирэх байсан хуучны бүх ядуучуудын) тухай шийдэмгий боддогтойгоо адил сумны гялтганасан зэс толгойг үрчийж хатсан хуруугаар ээлжлэн шийдэмгий дарж: «Гришка Анохиныг, Степан Флёровыг (Федор Степановичийн эцэг аль хэдийн талийгаач болсон хэр нь), Павел Шулякийг тэр чинь тэгэхэд тосгонд байгаагүй, гэсэн ч өөдгүй амьтан, харин энүүгээр Данилкаг, өндөр чөтгөрийг...» гэж дотроо өгүүллээ. Минаев хүний нэр дахин дахин хэлж нэг дайзыг тавьж нөгөөг барьж авч эргүүлж тойруулан хүйт даан гялтганасан сумыг ажиглан харж байтал зоорины тагны дэргэд гэргий Алевтина нь хүрч ирээд:

	«Семён!» гэж хашхирав. 

	Өчигдөр эхнэрийнхээ дуудах дууг сонсоод айж сандарсан тэр сэтгэл дахин бүү төрөөсэй гэхдээ Минаев дахин эргэлдэж нэхий дээлээ шаржигнуулж эхэлсэн боловч тэр мөчийг зөвхөн хойш татсанаас цаашгүй бил ээ. Энэ удаа хананаас буруулан наашаа харж хэвтэнгүүт сэтгэлд нь дурсамж дахин орж ирэв. Өчнөөн жил өнгөрсөн боловч урьдын юм үргэлжилсээр байх юм шиг санагдахад гараас нь дайз мултран унаж аяархан хангинах дуу «Чи хаана байна аа, дүлий болчихоо юу даа?» гэж эхнэрийн нь хашхирах дуутай адил түүнийг цочоож эргэж харахад хүргэсэн юм. Тэр юу болов гэж агшин зуур бодсоноо яарч лаагаа унтраачих шахаад эв хавгүй, түргэн хөдөлж нүхийг муусайн даавуугаар таглахад царай нь цайж хөлс даагаад амьсгаа нь давхцаж зоорины таг руу ойртон очсон юм. Дээрээс туссан тасалгааны бүдэгдүү гэрэл түүний буурал орж яваа толгой, эцэнхий дал мөрийг гэрэлтүүлэв. 

	Эхнэр нь түүнийг ямар нэг ажил хийж байхад дуудвал ууртай уцаарлангуй дуугардаг шигээ дугарахыг оролдож «Юу гээ вэ?» гэж асуусан боловч ууртай уцаарлангуй аясын оронд одоогийн байр байдлыг нь тусгасан огт өөр чичгэнэсэн дуу гарчээ. Минаев ийш тийшээ хазайж, хараатай ганц нүдээрээ эхнэрийнхээ царайг олж харахыг хичээн аргацаасан боловч зоорины таг дээр унжиж байгаа хар бошинзын хормойг л олж харжээ. 

	«Юу гээ вэ чи?» гэж Минаев дахин асуув. 

	«Фёдор Степаныч ирсэн...»

	«Хэн гэнэ ээ!?» 

	«Фёдор Степаныч!» 

	«Юу гээ юм бол?»

	«Хэн мэдэх вэ, байшинд орохгүй юм, чамайг асуугаад байна». 

	«Чөтгөр чамайг даллаа вий! гэж Минаев дотроо хараал тавьснаа, — Одоохон гарлаа!» гэж эхнэртээ хэлжээ. 

	Гэвч зоориноос гарч ирэхийнхээ өмнө нүх рүү эргэн очиж сайн хараад яаруу тавьсан даавууг хөлөөрөө тэгшлэн тэрүүхэнд нь тавиастай ялзармал банзаар тэр бүхнийг дарж орхив. Хашаан дотуур явж өнгөрөн хашааны хаалгаар гарч хөнгөн тэргэн дээр суугаа Фёдор Степанович Флёровтой мэндчилэхдээ бүр тайван байдалтай болчхоод цайрангуй царай нь «Элдэв амьтан явах л юм!» гэж дургүйцсэн байртай байлаа. 

	«Дуудаа юу?» гэж дургүйцсэнээ нуулгүй, харин түүнийгээ аль болох тод харуулахыг хичээн (даргыг гэртээ ор гэж уриагүйг бодоход ч энэ нь бас ил байв) асуув. 

	«Тийм ээ». 

	«Юунд?»

	«Хэрэг байна. Маргааш өглөө тосгоны зөвлөлд, над дээр очоорой, яриа байна» гэж Фёдор Степанович жаахан азнасхийж өвгөнийг анхааралтай ажиглан хэлэв. 

	«Ямар яриа?»

	«Дараа мэднэ гэж Фёдор Степанович жолоогоо тэнийлгэн явахыг завдаж хэлсэн болохоор онцгой янзгүй дуугарах шиг Минаевт санагджээ. — Битгий хойш тавиад байгаарай, чухал ажил юм шүү, мэдэв үү?» гэж хэлээд царай нь улам мэдэгдэхүйц цайсан Семёныг хөлөөс нь авхуулаад толгой хүртэл дахин ширтэж ажиглав. 

	«Юу гэж тийм айхавтар хараа юм бол? гэж Минаев бодоод Фёдор Степанович түүнийг ажиглан харж байх үед даргын царай ямар байсныг санав. — Хармаар ч байсан байхаа даа гэж бодоод хөнгөн тэргэн дээр суугаа Фёдор Степанович нүдэнд нь харагдахаас өөрөө хаалганы дэргэд зогсож байсан нь илүү тод харагджээ. Фёдор Степановичийг явуулж хашаандаа орж ирээд байшиндаа орохын өмнө бүр довжоон дээр гарсан хойноо нүүр гар нь хир, хөлс болчихсон, өмд дээр нь бөөн шавар наалдсан, шаахай нь хүртэл шавартай болчихсоноор барахгүй нүх тагласан хуучин ялзарсан даавууны өөдөс ч наалдчихсан, бас хуруу нь хөдөөгийн хүний нүдэнд дасаагүй тос болоод гялтганаж байсныг ажигласнаа дахин дахин санаж: — Тэнэг, хөгшин маанаг!» гэж өөрөө өөрийгөө хараажээ. «Хармаар ч байсан байна шүү» гэж байн байн давтан бодоод бараг ёолох шахаж байлаа. Минаев бодож байгаагаасаа ондоогоор бодож чадахгүй, үйл явдлыг одоо тусган авч байгаагаасаа ондоогоор тусгаж чадахгүй болчихсон тийм зовлонт байдалд орсон боловч сэтгэлийн зовлон намдаж холдох шиг болоход түүний бодсон бүх юм амьдралд тийм биш, харин тэр олон юмыг хэт дэвэргэн бодсон ба эцсийн эцэст Фёдор Степанович зооринд нуусан харцагануудын тухай мэдэж магадгүй явдалд (амьд үлдсэн улсууд дотроос зөвхөн дүү Настасья л энэ харцагануудын тухай мэднэ, тэгэхдээ тэр эмэгтэй хол, хотод суугаа бөгөөд хэлэх ч үгүй тул тэгж мэдэж авч чадахгүй) аюул оршиж байгаа биш, харин хайрцгаас ондоо, бүр ч тодорхой, аюултай бөгөөд мөн л Фёдор Степанович түүний ажиглангуй, өглөө тосгоны зөвлөл дээр очиж ярих яриатай холбоотой ондоо зүйлд оршиж байж ч магадгүй гэсэн бодол тодхон орж иржээ. «Хүнд дор нь хэлээд өгөхгүй шүү, заавал бодож тааварлуулах гээд байх юм!» гэж Минаев бодно. Одоо түүний бодол санаа нь зооринд тавиастай хайрцаг шиг сэтгэлд нь бусдын нүднээс хол хадгалагдаж, үйл явдлыг нь удирдан жолоодож буй тэр ертөнцөд чиглэгдсэн байлаа. Хайрцгуудыг илчлэхээс айдаг шигээ тэр ертөнцөө хүмүүст нээж үзүүлэхээс айдаг бөгөөд өөрийн нь тухай Фёдор Степанович тааварлаж байгаа болов уу гэж бодоод Минаев сүрдэн айж байсан бил ээ. Тэр бүр өндийж суусан тул нэхий дээл зөвхөн эцэнхий цагаан өвдгийг нь таглаж байв. 

	 

	 

	Тэр ертөнц Минаевын сэтгэлд дав даруй бий болсон юм биш ээ. 

	«Тариачин эр юугаараа бат бэх байдаг вэ гэвэл юм бүхний тухай өөрийн бодолтой байдгаараа бат бэх юм» гэсэн үгийг хүүхэд ахуй цагтаа өвөг эцэг, өөрийнхөө эцэг хоёроос цаг үргэлж сонсдог байжээ. Юм бүхний тухай өөрийн бодолтой байна гэсэн тариачны энэ түвэг багатай ухаан бодлыг тун бат ойлгож авсан болохоор өөрөө эргэцүүлж, баримжаалж, бодоод ойлгож авсан зүйлээс ондоо, түүний өөрийн нь ба амьдралын нь хувьд үнэн зөв, ухаалаг зүйл байж болно гэж одоо өчнөөн наслаад байхдаа ч гэсэн төсөөлж бодохгүй байжээ. Энэ ухаан бодол түүнд эвтэйхэн юм. Яагаад гэвэл түүгээр өөрийнхөө ажил төрөл, санаа бодлыг цагаатгаж болох ажээ. Тэр, өвөг эцэг, өөрийн эцэг аль алинаас ядуу, доор амьдралтайгаа мэддэг учраас хөдөө тосгонд гарсан бүх өөрчлөлт түүнд муу юм мэт санагддаг бөгөөд өөрөө ганцаараа зовж зүдэрч байгаа биш, харин түүн шиг амьдралыг таньж мэдсэн боловч тэр мэдсэнээрээ амьдрах бололцоогоо алдсан хүмүүс тосгонуудад бий гэж боддог тул өөрчлөлт хийж буй улсуудыг үзэн ядах, тэдэнд үхлийг хүсэх явдал бүр сайн, зүй ёсны хэрэг шиг түүнд санагдана. Минаев аж ахуйг эцэг, өвгөөсөө илүү өргөн дэлгэр болгох чадалтайгаа мэддэг боловч түүнийг бусад хүмүүс, наад зах нь Фёдоровкагийнхнаас илүү өндөрт өргөж байгаа юм шиг түүнд бодогддог хомхой хүч чадлаа өнөөгийн амьдралын нөхцөлд гаргаж чадахгүй болсон тул тэр хүч нь хатаж баларч байгааг ухамсарлахад аймшигтай байв. «Тариачин эрийг сүйдэллээ, эзэн хүнийг сүйдэллээ» гэж Минаев дотроо бодож «эзэн хүн» гэдэг үгийг өөрийнхөөрөө тайлбарлан юм бүхнийг сайн муугийн өөрийн хэмжүүрээр хэмжиж байв. Фёдоровкагийн бүх улсуудтай адил амьдрахыг хүсэхгүй боловч тэгж амьдрахгүйн тулд ямар нэгэн арга хэрэглэх чадалгүйгээ, «Олны эсрэг явж болохгүй» мэдсэн учраас сургуулийн галч, манаачийн ажилд орж бие нөөн хоргодоод хүлээж суухыг гол зорилгоо болгосон бил ээ. Юм бүхэн энэ хэвээрээ байгаад байх ёсгүй, урьдын ухаалаг ёс эргэж тогтох ёстой, тийм ч учраас түүнд бэлэн байх хэрэгтэй юм гэж түүнд бодогддог байв. Тийм ч учраас Настасья руу алтны хойноос очсоноос гадна хэдхэн мөнгө ч гэсэн, төмс өвс худалдсаны хөлсийг хурааж байснаар барахгүй байшин дороосоо хайрцгуудыг гарган авч ойд аваачиж хаяагүй юм. «Айх сэтгэл яах вэ, тэсээд өнгөрнө, харин хожим нь харамсахад хүрэхгүй болно» гэж бодсон ажээ. Минаев дэлхий ертөнц, үйл явдлыг өөрийнхөөрөө тусгаж авдаг тул дайн эхлэхэд баярлаж байжээ. Бүх улсууд дайныг амьдралын дассан хүсэлт явцыг эвдсэн муу юм гэж үзсэн бол түүнд сайн бэлэг дэмбэрэлтэй явдал, хүсэж хүлээж байгаа өөрчлөлтийн нь угтвар шиг санагддаг байв. Германчууд ирэхэд бусад улсууд яаж амьдрах бол гэж бодоогүй, харин өөрөө яаж амьдарч чадахыг лавтай мэдэж байсан болохоор хүлээж, тооцож, хүсэл бодлоо бусдаас сайтар нууж байжээ. «Ирнэ дээ, тэгэхэд хариугаа авна даа!» гэсэн бодол, хүсэл түүнд зүй ёсны сайн хэрэг шиг санагдаж байв. Дайны дараа улам ч бүгшиж нуугдсан боловч өнөө л найдлага дотор нь хэвээр бөгөөд сэтгэл санааг нь жолоодсоор байжээ. Тосгонд болж буй юмыг ажиглан хараад түүний хорсох, үзэн ядах сэтгэл улам ч оргилжээ. Дайнаас буцаж ирсэн цэргүүд — Фёдоровкагийн тариачин эрчүүд буюу Минаевынхаар бол урьд өвөг эцгийн нь эдлэнд (одоо хамтралын аж ахуйн хашаанд) өглөөнөөс авхуулаад орой харанхуй болтол ажилладаг байсан зарц ядуучууд, газрыг сайн мэдэхгүй, тариа ургуулж чадахгүй гэж түүний боддог хуучин ядуучууд байшингаа засаж шинийг барьж таван ханатай байшин ч босгохыг харж байсан бөгөөд тэр байшингууд нь Минаевынхаас дутуугүйгээр барахгүй, харин ч илүү уужуу, сайхан байлаа. Ферм, сургууль барьж байснаас гадна морины пин, үхрийн хашааны хажууд хамтралын гурван машинд зориулсан анхандаа банзаар хийж, саарал цаасаар дээвэрлэсэн хэврэг маягийн гарааш босгож дараа нь засварын газрын чулуун байшинг сүндэрлүүлсэн бил ээ. Минаев энэ бүхнийг харахын хамт ондоо юмыг ч бас хурцаар ажжээ. Ноднингийнх шиг ялангуяа энэ жаран гурван оных шиг хуурай салхи салхилахад тариа болоод нуга буюу бүр дор газарт хүртэл ногоо хатаж улсууд гутарч уруу царайлан явж байхад Минаев энэ бүхнийг мөн л хөгжүүн бөгөөд өөрчлөлт болно гэж зөгнөсөн маягийн харцаар харж байлаа. «Үйс цагаан ч давирхай хар» гэж дотроо инээд нь хүрч байсан ажээ. 

	Минаев бол гэрэл, сүүдэр гэсэн ойлголт урваж зөрсөн бөглүү, хүнд амьдралд амьдардаг бил ээ. Тосгоныхны амьдрал хэчнээн хөнгөн бол Минаевын сэтгэл төчнөөн баргар болж, харин Фёдоровкагийн хамтралын ажил бүтэмжгүй болох бүрд өөрийнхөө алсын ирээдүйг олж харах гэгээн цонх нээгдэх шиг түүнд санагддаг байв. Минаев хүмүүсийг үзэн ядаж, тэднээс өшөөгөө яаж авах вэ гэсэн бодол өвөрлөж явдаг боловч шийтгүүлчих вий гэж цаг үргэлж айдаг учраас хөдөлж чаддаггүй бил ээ. 

	Гэвч тэр үзэн ядах сэтгэлээ гаргах бололцоо яаж ийгээд олжээ. Нэгэн удаа фронтоос өдий төдий шарх олж битүү бэртэж ирсэн Степан Флёровыг оршуулахад түүний сэтгэл тун их ханаж бил ээ. 

	Тэр бол дөчин таван оны арван хоёрдугаар сард болсон хэрэг. Тэгэхэд цас орж дээвэр дээр том цагаан малгай шиг сэглийн тогтож байсан юм. Минаевын дулаахан байшинд хамтралын дарга орж ирээд:

	«Флёров нас барсныг дуулсан уу?» гэж асуужээ. «Дуулсан». 

	«Булшны нүх ухахад тусалж өгөх хэрэгтэй боллоо, газар хөлдүү байна». 

	«Хүү нь том болсон шүү дээ». 

	«Хүү гээд байх хэрэггүй, очиж тусал, хөдөлмөр өдөрт тооцомз». 

	«Царил бас хэрэгтэй, гэтэл надад...»

	«Царил олдоно, Прохортой цуг морь хөллөж аваад оршуулгын газарт оч...»

	Минаев захиргааны зүг, аж ахуйн хашаа руу хамтралын ажилд гардаг шигээ дуртай дургүй очив. Нэхий дээл өмсөж хуучин суран оосор бүслээд, хуучин малгай тавьж, хуучин бээлий барин олон хүн үймэлдсэн Флёровын байшингийн дэргэдүүр зогсолгүй, хэнтэй ч мэндлэлгүй явж өнгөрөөд жаахан холдсон хойноо эргэж нүдээ онийлгон бүгдийг тойруулан харснаа «Цагаа олж ч үхэхгүй юм...» гэж үглээд нэхий дээлдээ наалдсан нойтон цасыг ууртайхан гүвэв. Аж ахуйн хашаанд ороход нь фронтод амь үрэгдсэн хамтралын нягтлан бодогч Тимофейн хүү Прохор гэгч, насандаа баймгүй өндөр өсгөлөн залуу дошгин сагсгар зээрд морь хөллөчхөөд чарга дээр хүрз, царил ачиж байв. Морины хондлой, чарга дээр тараасан өвс, Прохор гэрээсээ авчирч чарга дээр дэвссэн бололтой сүлжмэл дэвсгэр бүгдээрээ цасанд хучигдсан бөгөөд морь, цас, чарга түүнийг тойрон бөгтгөнөж буй Прохорын байдал (түүний хөдөлгөөн тариачин эрийн шинжтэй яаралгүй, жигдхэн тул Минаевын сэтгэлийг даангүй их уяруулжээ) энэ бүхнийг харахад сэтгэлд нь тааламжтай бөгөөд мартагдаж эхэлж байгаа хуучин тосгоны нам гүм амьдрал санагдах шиг болжээ. Минаев жолоог нь Прохорын гараас хүртэл шүүрэн авч угзран «Чөх, чөх» гэж дуугарч морийг зөөлөн цагаан цасан дээгүүр шогшууллаа. Тосгоноос гараад дагтаршсан замаас салангуут чарга шигдэсхийж морь хомоо даран хомын чихийг хүчлэн татаж удаахан явж эхэлсэн тул Минаев түүнийг ташуурдсан ч үгүй. Бүр аж ахуйн хашаанд төрсөн сайхан сэтгэгдэл бас л үргэлжилсээр байх шиг санагджээ. Энэ газрын эзэн хэвээрээ байгаа юм шиг огторгуйгаас зогсоо зайгүй орж хээр талыг зузаан хучлагаар хучиж байгаа цасыг тайван бөгөөд бүр ч тааламжтай гэмээр буюу эцэг, өвөг нь амьд байхад голын дагуух тарианы газар бүгдээрээ тэдний өмч байсан ба Минаев өөрөө тариачны аж ахуйн ажлын утга учрыг дөнгөж олж эхэлсэн жаал хүү байх тэр цагийнх шигээ сэтгэл түгшин баярласан байртай харж байв. Хэд дахин Прохор луу тонгойж:

	«Өнөө жил тариа мөн ч сайн ургана даа, аа?»

	«Ургахгүй яах юм бэ, ургана». 

	«Ургана, ургана» гэж сайхан ааштай, инээмсэглэн давтаж хэлээд Прохорын хэлсэн үгийн утгыг төдийлөн ухаж бодохгүй харин тэр үгийн ая дуунд амьдралын дасаж сурсан, өөрт нь л ойлгомжтой байх ёстой боловч одоо хүрч боломгүй санагдах болсон явцыг олж сонсож байсан бил ээ. 

	Гэвч оршуулах газарт ойртож шавж буй цасан дундуур загалмай, хайс улам тодорхой ялгаран харагдаж ирэхэд Минаевын сэтгэлийн байдал өөр болж гэрээсээ гаран аж ахуйн хашаанд ирэхэд царайнд нь үзэгдсэн дургүйцэх байдал одоо дахин тодорчээ. «Ургах нь ч ургана аа, харин хараад л өнгөрнө дөө» гэж үглэнгүй хэлээд чаргаа эргүүлэн нүх ухахаар тогтсон газрын дэргэд зогсоов. Прохорыг цас малтах хооронд Минаев царил бариад залуу хүүг харж дуугүй зогссоноо царилынхаа үзүүрээр хөлдүү газрыг туршиж үзэж буй мэт тоншоод дараа нь хүчтэй, бүр хүчтэй цохиж анхны бөөн хөлдүү шороо гаргаж нэг мөчийн дараа нэхий дээлээ тайлчхаад царилаа нэг далайж, хүрз нэг шүүрэн авч дадаж сурснаараа хүч гарган эвлэгхэн ажиллаж эхэлсэн тул холдож зогссон Прохор түүний бөгтийж, цэхэрч байгаа эцэнхий нурууг харж зогсохоос өөр арга олдсонгүй. Цамцны нь дал мөр унасан доороо хайлж буй цасанд норлоо. «Ийм өдөр тааралдах гэж дээ» гэж Минаев хүрзээ хамаг хүчээрээ гишгэж дургүйхэн зэвүүцэж бодоод «Алив, хөдөл, хөдөл» гэж Прохорыг зандарч амжив. Цастай холилдсон улаан шавар гуталд нь наалдлаа. Нүхний гүнийг нэг хүрз хэртэй нэмэх нь үү, хоёр хүрз хэртэй нэмэх нь үү гэж барагцаалахаар нуруугаа тэнийлгэн нүхийг тойруулан харахад хөлдүү хананаас газрын чийг нэвт ханхлах бөгөөд энэ чийг, хөл дор шалчигнасан шавар уурыг нь хүргэж байлаа. «Ийм өдөр тааралдах юм даа!» гэж байн байн зэвүүцэн давтаж бүх юмыг дуусахаас өмнө нүхнээс гарч ирэв. Прохор ёроолыг нь тэгшлэн цэвэрлэж байхад Минаев нэхий дээлээ өмсөж чарга дээр гарч суугаад атга өвсөөр гутлаа арчиж байв. 

	Прохор нүхнээс гарч чарганы дэргэд ирэхэд «Бүтээвэл зүгээр сэн, цас дарж орхих нь. Бүтээх юм бий юу?» гэж Минаев уруухан дуугарав. 

	«Бий. Наана чинь өвсөн дор банз, сийрс байгаа». 

	«Яасан ухаалаг эр вэ, за, байгаа юм бол гаргаад ир». 

	Нүхийг банз, сийрсээр бүтээхэд ч тэр, тосгон руу буцах замд ч тэр, хожим оршуулгын үед ч тэр Минаев ганц ч үг дуугарсангүй, хайхрамжгүй юм шиг байсан бөгөөд бүх байдал, царайнхаа өнгөөр тэр хайхрамжгүй байдлаа онцлон харуулахыг хичээсэн боловч цас болсон (цас нь хайлж нулимс шиг зурваслан хацрыг нь дагаж дээлийн зах руу урсана) өтгөн хөмсөгний доор нуугдсан хараатай бяцхан нүдэнд нь үзэн ядах, муу дөл цаг ямагт дүрэлзэх шиг харагдана. Минаев Флёровынхны гэрт ч орсонгүй, авс өргөж гаргахад ч тусалсангүй, чарганаас үсэрч буугаад дуга мод, хом, оосрыг заавал барьж шалгаж үзэх хэрэгтэй юм шиг морио тойрч харснаа тайван зогсож буй морийг хазаараас нь барьж аваад чарга дээр дэвсгэр дэвсэж авс тавьж дуусах хүртэл тавьсангүй. Морины хошуу, хөлс даасан хүзүү, чийгтэй уруулаас дулаан оргих бөгөөд энэ илч Минаевт тааламжтай байлаа. Хамтралын дарга, тосгоны зөвлөлийн дарга, бригадын дарга нар авсыг дамнан хашааны жижиг хаалган дээгүүр гаргаж эмэгтэй хүн хойноос нь өндөр дуугаар үглэн уйлж байхад Минаев даахирсан өтгөн дэлийн цасыг гөвж зогсов. Авсыг ялихгүй цас болчхоод байгаа судалтай хивсэн дээр тавьж тагыг нь байрлуулан, уйлсаар байгаа Флёрова авгайг талийгаач нөхрийн нь толгойн тэнд суулгаж байх хооронд Минаев дэлийн үс хооронд хатчихсан, ноднин жилийн лошго олж үсийг нь нэг нэгээр болгон лошгыг чимхлэн малтаж авч байлаа. Малгай дээрх цасаа гөвөх гэж л малгайгаа авсан бөгөөд хамтралын дарга дэргэд нь ирж «За, аяархан хөдөл» гэж хэлэхэд морины толгойны хажууд алхан эргэж харахгүй, чарга дээр хар алчуур унжуулан сууж яваа эмэгтэйн уйлах дууг чагнахаасаа наана муу морины хөлд цас чахрах, чарга хахинах дуу, өөрийнхөө хөлийн чимээг чагнаж явлаа. Талийгаач хүний тухай муу юм бодож болохгүй гэдгийг санаж «Нас барсан хойно, түүнээс юу олж авах вэ, газар дэлхий түүнд өдөн дэвсгэр болтугай» гэж анхны мөчид бодсон хэр нь уйлж орилолдох дуу, авсны байдал, оршуулгын энэ байр байдал нийт улсуудынхаас огт ондоо сэтгэгдэл төрүүлжээ. Яавч түүнд цаг ямагт тодорхой сонсогдсоор буй Флёровагийн уйлах, үглэх, хашхирах дуунд түүний сэтгэлийг баяжуулсан өнгө илрэхэд үл мэдэгдэхээр инээмсэглэж «Өөрийнхөө сэтгэлийг л сүйдэлж байна аа» гэж дотроо өгүүлж бүр дал мөрөө үл мэдэг тэнийлгэж урамтайхан алхав. «Степка чинь миний хашаанаас морьдыг минь туугаад гарахад чи ташаагаа тулан наран цэцгийн самар цөмөөд зогсож байсан биз... Тэгэхээр ондоо авгай нар орилж байсан юм даа» Минаев ингэж бодсондоо сэтгэл тэнийж гашуудлын цуваа оршуулгын газарт ойртох тутам тэр сэтгэл нь улам ч хүчтэй болжээ. Чарганууд хайс, загалмайн дагуу явж өнгөрөөд саяхан ухаад банз, сийрсээр бүтээсэн нүхний дэргэд зогсох үед Минаевын сэтгэл тун их догдолсон болохоор болж буй явдлыг хайхрамжгүй харж байж чадсангүй, хөлс, цасанд норчихсон жолоог морины нуруун дээр шидэж орхиод хараатай нүдээ онийлгон, нөгөө нүдний нь том дугараг цагаа сэтгэл их хөдлөх үед цус хуран улайдагтайгаа адил улайсныг мэдэлгүй нүхний амсарт тавиастай авс руу ойртон очив. Цээжээ урагшаа түрэн, алхаж яваа бүх төрх байдлаараа: «Чи биднийг тэгэх гэсэн... гэтэл бид чамайг урьдаж... одоо би үүнийг эвлэгхэн хийж орхихыг чи хараарай» гэж хэлэх гэсэн юм шиг харагдана. Тэр хэн нэг хүнээс алхыг нь аваад түүнийг гартаа унжуулан барьж мөч болоход тагийг нь хадаасаар хадахад бэлэн зогсож байв. Дээрээс нь харахад авсан дээр хар алчуур, эмэгтэй хүний сэгсийсэн үс, бас Степаны бүр хатаж хоцорсон лааны тос шиг нүүр харагдаж байв. Тэрээр цасан ширхэг хаялан буй түүний нүүрийг ширтэн гөлөрсөндөө болоод хамтралын дарга, тосгоны зөвлөлийн дарга, бригадын дарга нар юу хэлснийг сонсоогүй боловч уйлж буй Флёрова авгай, туранхай цагаан гараараа эхээсээ зүүгдсэн намхан нуруутай хүү Фёдорыг нь цасан дээрээс босгож холдуулаад авсан дээр тагыг нь тавингуут Минаев «За боллоо» гэж хэн нэг хүн хэлэхийг хүлээлгүй газар, цаасан дээр тавиастай хадаас шүүрэн авч ажилдаа орж алхаа дал мөрнөөсөө дээш гартал далайж авсны таг дээр тас хийтэл буулгаж байв. Алхаар цохих бүрд хадаас, авс хоёрыг цохиж байгаа биш харин юу ч гэсэн Минаевт санагдсанаар амьд биеийг цохиж байгаа юм шиг Флёрова авгай чарлаж байсан бөгөөд амьд бие рүү цохиж байна гэсэн сэтгэгдэл (бас чухамхүү Минаев өөрөө л Флёровын булшны нүхийг ухсан юм гэсэн ойлголт) түүнд муу баяр баясгаланг төрүүлэн сэтгэлийг нь догдлуулна. Тэр хадаасыг хамаг хүчээрээ тааламжтайяа хадаж Флёрова авгайн уйлахад хагас цагийн өмнөх шигээ «Тэгэхэд ондоо авгай нар орилж байсан юм даа» гэж хариулж байв. Минаев нүхийг хичээнгүйлэн булж наалдсан шааврыг ч хайхрахгүй дээрээ төмөр таван хошуутай шовгор мод тойруулан шороог нь бүр ч хичээнгүй дагтаршуулав. Тэгээд сэтгэл санаандаа нийцсэн зүйлийг хийж орхисон болохоор тал тал тийш явж эхэлсэн хүмүүс рүү үзэн ядсан байртай үе үе огцом харж байлаа.. 

	Минаев гэртээ сэтгэл догдлонгуй, баяртай буцаж иржээ. Байшингийнхаа босго алхангуут дооглож байгаа ч юм шиг (оршуулах газарт хамт очсон бөгөөд юу ч ажаагүй, ажиж, ойлгож чадах ч үгүй хүмүүсийг дотроо үнэхээр дооглож байв), инээмсэглэж байгаа ч юм шиг (түүнд тохиолдсон бүх явдал, Флёровыг булж байхад бодсон санасан бүхэн түүнийг үнэхээр баясуулсан юм) жигтэй байдал царайд нь тодроод оройжин тэр хэвээрээ байсаар байв. Ажлаас эргэж ирээд ядарснаа гайхаж гэмэрдэг шигээ гэмэрсэнгүй байшин дотуураа нааш цааш явж гараа үрж сэтгэл тааламжтай байгаагаа түүгээр илэрхийлж байлаа. 

	«Юунд баярлаа вэ? Ямар нэг юм болоо юу?» гэж Алевтина нөхрийнхөө сэтгэл ер бусын байдалтайг ажиж асуув. 

	«Юу болох юм бэ? Оршуулаад л гүйцээ». 

	«Юм болоогүй гэнэ шүү, тэгвэл байшин дотуур юунд сүүдийж яваад байгаа юм бэ?»

	«Юунд, юунд гэнэ шүү... !»

	Минаев юм яримааргүй байсан болохоор эхнэртээ юу ч хэлсэнгүй. Түүний сэтгэлд бялхаж буй баяр бол нээлтийн баяр бил ээ. Хий гарах нүх оллоо, одоо сэтгэл санаандаа бодоод зогсохгүй, харин хүсэлтэй юмаа зэмлэл шийтгэлгүй хийж болох нь гэж тэр мэджээ. «Гараас бариад авч болохгүй шүү дээ, бүх учир үүнд л байгаа юм». Дайнаас өмнө Минаевынд хөлсөөр сууж байсан багш Иван Алексеевич Поливанов завтай үдэш элдвийг эргэцүүлэн бодох дуртай агаад хүнд болоод байгаль ертөнцөд хүч чадал, бодол санаа, ажил төрлийн тэнцвэр, хуримтлах өгөх тэнцвэр ямагт байх ёстой, тэгж гэмээ нь л хүн амгалан тайван, эрүүл саруул байх болно гэж ярьдаг сан. Харин Минаев энэ тэнцвэрийг ухаж мэдэхэд бэрх учраас тэр бодлыг «Муу юм хүнийг хатаана гэдэг тодорхой» гэж өөрийнхөөрөө илэрхийлдэг байв. Минаев байр хөлслөгч багшийн үгийг ч тэр, өөрийнхийгөө ч тэр одоо санаагүй боловч тэнцвэр тогтоох боломж өөртөө олж авсан учраас хойшид юу ч түүнийг шаналгаж, хатааж байхгүй болно гэдэгт л сэтгэл нь тэнийсэн бүх учир орших бил ээ. «Тэгээд юу нь чухал вэ гэвэл сэтгэл ч хөнгөрлөө, хэн ч юу ч мэдэхгүй байна, гараас бариад авч болохгүй шүү дээ!» Минаев тэр шөнө нойр нь удтал хүрэхгүй эргэлдэж нүдээ анингуут оршуулгын газарт дахин очсон юм шиг санагдаж орилох, уйлах, төмөр хүрз хангинах энэ бүх дуу тодхон сонсогдож тэр өөрөө тонгойн хадаас авч оршуулах газарт байх үед сэтгэл тэнэгэр байсантай адил (одоо юунд ч баригдаагүй болохоор улам ч ихээр баярлан) авсны банзыг хүчтэй гэгч хадаж байлаа. Дахиад л амьд биед хадаас хадаж байгаа юм шиг бодогдож тэр амьд биеийн өвдөж эмзэглэх, өвдсөнөөс болж орилох (чихэнд нь Флёровагийн орилох дуу хангинасаар байгаа юм шиг санагдаж) чимээ, цохиод байя гэсэн хүслийг оргилуулж цохилтоо тоолох мэт «Нэг, нэг» гэж дотроо аяархан давтаж дал мөр, гар нь пийшин дээр тайван байгаа боловч цохилтын аяар чичрэн таталдаж байлаа. 

	Дурсамжаа орхиж «Үгүй ээ, тийм ч амар улс бишээ бид, гараас бариад авч чадахгүй шүү» гэж бодон нөгөө тийшээ харавч хэдхэн мөчийн дараа бүх юм санаанд нь дахин орж ирэв. 

	Зовлонтой ч гэсэн сэтгэлд нь таатай тэр шөнөөс хойш Минаев «Ингэж эргэдэг байна шүү. Та нар намайг биш, харин би та нарыг... бүгдийг чинь... нэг нэгээр нь!» гэж хорсож баярласан янзтай өгүүлэв. Нэр овгоор нь ер нэрлээгүй ч гэсэн тосгоныхны танил бөгөөд өөрийн нь үзэн яддаг царай өөрийн эрхгүй харагдах шиг болов. Энэ тухай дурсах бүрд царайнд нь өнөө л ёжилсон юм уу, инээмсэглэсэн байр Флёровыг оршуулах тэр өдөрт үзэгдсэн шиг тодордгийг Минаев өөрөө ажиглахаа ч больжээ. Түүний сэтгэлд ямар нэг юм эргэлдэх шиг болж «Гараас бариад авч чадахгүй шүү дээ» гэж дахин хэлэхгүй болсон боловч чухамхүү зэмлэл шийтгэлгүй байхад тун аятай тул баярлан бахдаж байв. Тухайн үед хамтралд анх түрүүнд элсэн орж муу морь, нэг үнээгээ нийтийн хашаанд анх түрүүн тууж авчирсан Петр Лукичёв хавар нас барахад Минаев хэн ч уриагүй атал өөрөө булш малтъя гэж хэлээд хүрз мөрөн дээрээ тавин тосгон дундуур оршуулах газар өөд алхсан бил ээ. Дараа нь өвгөн Кузьминыг оршуулсан бөгөөд тэр өвгөн Лукичёв шиг тэргүүний хамтралч ч байгаагүй, бригадын дарга ч байгаагүй, харин ч хамтралд бараг хамгийн сүүлд элсэж ороод хамтралчин болсон хойноо олз хайж явдаг байсан боловч Минаев яагаад ч юм чармайлт гаргаж Кузьминд булшны нүх ухаж авсны нь тагийг хадаад үдэш нь тэр оршуулгыг тэсэн ядаж баярлан дурссан бил ээ. Муу харж хандсанаас болж хашаан дотор үхэрт мөргүүлж нас барсан агрономчийн дөрвөн настай хүү Митяг дараа нь оршуулснаас хойш оршуулга байн байн болж байлаа. Арван найман жилийн дотор тосгонд үхсэн хүн бишгүй олон бөгөөд үхэл бүр Минаевын сэтгэлд мөрөө үлдээсэн юм. Одоо Минаевыг хүрз мөрөн дээрээ тавиад гудамжаар явж өнгөрөхөд тосгонд хэн нэг хүн нас баржээ гэдгийг бүгд мэддэг болж «Явлаа шүү, цагаатай муу чөтгөр!» гэж улсууд ярьцгаана. Түүнийг булшчин гэлцдэг боловч Минаев юу ч сонсохгүй, ажиглахгүй, харин «Та нар намайг биш, би та нарыг» гэсэн өөрийг нь баярлуулсан ганцхан бодол агуулж хэн нэгний бие муудмагц л тэр хүнийг үхэх байх гэж тааварлаад саравчнаас хүрзээ гарган давтаж ирлэдэг байв. Түүний сэтгэл хэчнээн их тааламжтай, өөрийн нь үйлдэж байдаг ба үзэн яддаг тосгоныхонд хүсдэг зүйл нь хэчнээн шударга сайхан санагдавч дотор нь хуримтлагдан буй ертөнц бол булшчины аймаар муухай ертөнц мөн гэдгийг Минаев өөрөө ухаарч мэддэг байв. Тэр явган суугаад авсны таганд анхны хадаас хадахаар завдтал хэн нэгэн хүн гараас нь атгаж улайтал бариад авах шиг сэтгэгдэл шөнийн цагт байн байн төрж сэрэхэд нь хүйтэн хөлс дааварладаг болжээ.

	Ийм ертөнцийг дотроо агуулан хадгалахад аймаар боловч түүнийг хүмүүст илчлэн нээхэд бүр ч аймаар бил ээ. 

	«Хүмүүс хорон санаатай хавчиж хяхах, сэтгэлд шургалж орох гээд л байдаг юм. Гэвч та нар намайг дөнгөхөөс өмнө би та нарыг бүгдийг чинь, нэг нэгээр нь дөнгөнө өө!» гэж Минаев боддог байв. 

	Минаев одоо айчхаад нэхий дээлээр хөлийнхөө зөвхөн эцэнхий цагаан шилбийг хучаад пийшин дээр уруу царайлан сууж байхад энэ аймшигт ертөнц санаанд нь оржээ. 

	Гадаа үүр цайж байвч байшин дотор өглөө болох шинж огт үгүй. Баруун тийшээ хашаа руу харсан, хөшиг татсан цонхоор гүн харанхуй шөнө үзэгдэх бөгөөд пийшин, хана, хөл хучсан нэхий дээл, пийшингийн ард доор байгаа хана цонхны дагуу тавиастай бүх юм хав харанхуй үл үзэгдэнэ. Нам гүм байлаа. Харин алсын буланд үүдний пин, байшин хоёрын залгаа хананд оготно шаржигнан гурилын авдар мэрнэ. Оготнын чимээ намдахад доор, орон дээр унтаж байгаа Алевтина жигд тайван амьсгалах сонсогдоно. Орчны харанхуй чухал хэрэгтэй бөгөөд зүй ёсны юм шиг Минаевт санагдана. Яагаад гэвэл тэр шөнийн цагт бодол бодож, дурсан санаж сурсан бил ээ. Хананд шаржигнах оготнын чимээ, газар малтах хүрзний хангинах дууг санагдуулах тул дурсамжийг таслан саатуулахгүйгээр барахгүй дотор нь орж ирсэн дүр зургийг үнэн бодит байдал мэт улам ч хүчтэй болгоно. Энэ нам гүм байдал ч гэсэн авсыг олсоор дүүжлэн булш руу алгуур буулгах үед оршуулгын газарт түгшүүртэй нам гүм болдгийг санагдуулна. 

	Саяхан Фёдор Степанович Флёровын тухай бодож байсан болохоор тэр эртний, түүний хувьд анхны өвлийн оршуулга санаанд нь орсон боловч дурсан санахдаа авсыг болоод авсны таг хадаж, таван хошуутай шовгор мод тойруулан газар дагтаршуулж байснаа биш харин уйлж байгаа Флёрова авгай, хажууд нь гараа цайтал хамаг хүчээрээ эхээсээ зүүгдэн зогсож байсан хүү Фёдорыг нь санаж «Амьд үлджээ, гөлөг чинь» гэж дотроо өгүүлэв. Аймхайгаас ч тэр үү (Фёдор Степанович түүнийг ойлгож, нууцыг нь тайлж мэдсэн байх гэж бодогдов), эсвэл биеэ хамгаалах гэсэн өөрийн эрхгүй хүслээс ч тэр үү (Фёдор Степановичийг зайлуулах хэрэгтэй байсан бөгөөд уур хүрэхэд ухаанд ондоо юм ордоггүй болохоор үхэл л тэгж зайлуулж өгөх шиг санагдана) эхлээд санаандгүй юм шиг, харин мөч өнгөрөх бүр сэтгэл улам ч хөдлөн Фёдор Степановичийг бодол санаагаараа оршуулж эхлэв. Түүний эцгийг оршуулахдаа хөлдүү газар ухаж, муу морь хөтлөн явж, авсыг нь хадан булж байсан шигээ хэзээ ч ийм их тааламжтай байдлыг амсаж байгаагүй шиг болж Фёдор Степановичийн цогцсыг оршуулах газар луу аваачиж, авсыг нь хадаж булж байгаа бодол алхам алхмаар төржээ. 

	«За ийм байна даа, ийм байна» гэж Минаев нарийхан хуурай уруулаа харанхуйд хөдөлгөн хэллээ. 

	
II

	Минаевын хувьд энэ өглөө хэзээний эхэлдэг янзаараа эхэлжээ. Алевтина үнээ саах үед тэр пийшин дээр хэвтэж байсан бөгөөд сэрээд удсан боловч сая сэрж байгаа юм шиг байлаа. Алевтинагийн авч арчихад цайр гүйлгэсэн хувин хангинах, гарахад нь онгойж буй хаалга тар хийх үнээний байрны үүд нээгдэн хахинах чимээ хашаан дотроос нээлттэй үүдээр сонсогдох өглөөний болоод амьдралын энэ бүх дассан дуу чимээ түүний дотор орж өөр нам, тайван бодол төрүүлэх шиг болно. Хүний зовлон зүдүүрийг мартуулдаг тэрхүү баригдашгүй хүч, бүх сэтгэл санааг нь муугаас сайн руу эргүүлэх тэр хөдөлгөөн Минаевыг довжоон дээр гарч ирээд хашаан дотуур явж ногооны газарт очиж байцаа тарьсан далангийн дэргэд түлэгдэж шарласан толгодын цаанаас өглөөний туяа мандахыг нүдээ онийлгон харж зогсоход сэтгэлд нь тодорсон бил ээ. Шөнийн гунигт бодлын дараа хамаг юмаа мартаж орхиод байшингийн дээвэр, ногооны газарт анхны саруул туяа тусахад айлын хашаануудад аргалын шаргал утаа баагьж сүү, бууцны үнэр үнэртэж, тахиа донгодох, сүрэглүүлэн цуглуулсан олон үнээ мөөрөх дуу хангинан тосгон сэрж өндөрлөхийг харахад Минаевт аятайхан байжээ. Үзэн ядах. хорсох, өшөөгөө авах хүслээс гадна, Минаев өөрийн нь бүтээж дотроо агуулж явдаг тэр аймшигт ертөнцөөс гадна, сайн, муу, хөдөлмөрлөх, баярлах, ажил хийх, хөгжилдөх хуульд захирагддаг энэ ертөнц оршин тогтнодгийг хэзээд мэддэг (одоо бол бүр ч онцгой мэдэж) байлаа. Сэтгэл уярах үедээ тэрээр энэ ертөнцийг атаархан хардаг бил ээ. Түүнд энгийн баяр баясгалан (үнэндээ үүнийг эдлэхийн төлөө л хүн төрдөг юм), хүнийг аз жаргалтай, хүчтэй болгож өгдөг жирийн даруу байдал дутагддаг болохоор нар мандахыг харж зогссон энэ мөч түүний сэтгэлийн зовлонг яаж ийгээд хөнгөлснөөрөө эрхэм санагджээ. Харин байшиндаа эргэж ороод, ялангуяа хоолоо бэлтгэж байсан Алевтина чи өнөөдөр хайчих вэ, тосгоны зөвлөл рүү очих уу, эсвэл ойн аж ахуй руу очих уу (Минаев зун бүхэн ойн аж ахуйн морьдод болоод далимд нь өөрийнхдөө зориулан гуу жалга, ойн цоорхойгоор өвс хадах ажил хөлсөөр хийдэг бол энэ жил ган болж өвс ногоо хатаж орхисон учраас тэр ажлыг амжиж олж авах нь чухал байв) гэж асуухад царай нь дахин түгшүүртэй баргар болчхов. 

	— Тосгоны зөвлөлд очих хэрэгтэй юм байна гэж дургүйхэн ярвайж хэлээд өчигдөр Фёдор Степановичтой уулзсан сэтгэл нь түгшиж бодлогоширсноо дахин санаж «Түүнд юу хэрэгтэй юм бэ, ямар яриа юм бол? Мэдчихсэн юм болов уу?» гэж бодов. 

	— Ойн аж ахуйд хэзээ очих юм бэ?

	— Маргааш. 

	— Хожимдох вий дээ. 

	— Хожимдохгүй. 

	— Ферм рүү зөөгөөд л байна гэж Алевтина санамсаргүй янзтай гэнэтхэн хэлээд хоол идэхээр тонгойж суугаа нөхөр лүүгээ харав. 

	— Өвс үү?

	— Тийм. 

	— Боодолтой юу?

	— Тийм. 

	— Зөөж байна бил ээ, харсан. Тэгээд яагаа вэ?

	— Ярьж байна... 

	— Юу ярьж байна гэж? Минаев толгойгоо өндийлгөн үгийг нь тасалж асуугаад, — Куличиха авгай чалчиж байгаа биз дээ. Чи түүний үгийг сонсоод л байгаарай гэж өнөө л мэдэгдэм уцаарлангуй дуугаар үргэлжлүүлэн ярилаа. 

	— Куличиха авгай яах вэ, бүгд ярьцгааж байна. 

	— Тэгээд?

	— Өгөх юм гэнэ, нэрсийн жагсаалт хийчихсэн, үнээ бүхэнд ноогдуулж өгөх юм байх... Чи ерөнхий хороонд ормоор юм даа. 

	— Хэн чамд өвс олгох юм бэ, тэгэх байхаа!.. Эм хүний ухаан гэж дээ, өчнөөн насалсан хэр нь улаан мөнгөний ч ухаан алга гэж Минаев хэлээд ширээний араас босож сахалдаа наалдсан талхны үртсийг гөвөн Петрийн хүү Виталька өнөөдөр Белодворье орох гэж байсан юм сан. Манайд цөцгийн тос байгаад байдаг. Чи тэднийд очоод түүнтэй хамт машинаар яваад ирээч. Ажлаа ч бүтээнэ, сэтгэл ч амар болно. Оч, оч тэднийд, машин хүлээж байхгүй шүү гэж хэлээд хүрмээ өмсөж явахыг завдав. 

	Нар байшингийн дээврээс дээш хөөрч гарсан болохоор нэг цагийн өмнө мандах үед нь Минаев ногооны газарт дотуур цагаан цамцтайгаа, сахлаа илэн зогсож байсан тэр үеийнх шиг сэрүүн оргисон өглөөний агаар алга болжээ. Минаевын алхаж яваа ан цав гарсан зөрөг зам, бургасан хашааны дагуу ургаад одоо хатаж шарласан ногоо, юу ч харахгүй бөгтийж явахад замын дагуу үргэлжилж байсан тэр хашаа, байшингаас тогтонги халуун үүгэнэ. Минаевт энэ халуун мэдэгдэж байвч түүнийг анзааран ажиглахгүй юм шиг явна. Тосгоны зөвлөл рүү явж байсан учраас хамаг бодол нь Фёдор Степановичтой ярих ярианд төвлөрчээ. «Амьд үлдэж чадсан хүн дээ гэж бодоод оршуулгын тэр нэг өвлийн өдрийг дахин дахин төсөөлж, — Чамд ч хадаас, таг хоёр олдоно доо» гэж хэлэхдээ өнөө шөнө пийшин дээр хэвтэж байхдаа Фёдор Степановичийг оршуулж бодсоноо санав. «Чи эхлээд гараас минь бариад ав л даа, тэгэх сачий хаа байх вэ» гээд инээмсэглэхэд тэр инээмсэглэл нь гэрэл өөд харахдаа онийлгосон хараатай ганц нүдэнд л зөвхөн илэрч харагдав. Нар ар нурууг нь ээж хүрмийг нь нэвт халаана. Тарианы агуулахуудын дэргэдүүр гарахдаа сүргээс хоцорчихсон хэдэн бяруу сүүдэр даган зогсож байгааг ажиглаад «Мөн, мөн» гэж дотроо өгүүлэн бодлоо агшин зуур орхиж яагаа ч үгүй өглөөнөөс эхлээд зовоож байгаа халууныг сая анхаарлаа. Агуулахуудын цаахнаас тарианы талбай эхэлдэг бил ээ. Тэр талбай Минаевт сайн харагдаж байв. Тэнд цагаасаа өмнө шарлаж орхисон намхан, сийрэг улаан буудай харагдана. Минаев агуулахуудын цаад руу шагайснаа улам онийж нүдээрээ бүр мэдэгдэм инээмсэглэн «Мөн. мөн» гэж давтан хэлэв. Белодворьегийн районыг хямарсан ганг Минаев цаг бусын аюул гэж бодсон биш, зөвхөн хүмүүс одоо амьдран ажиллаж байгаа байдлыг ганц Минаев төдийгүй, байгаль ертөнц, газар дэлхий хүртэл эсэргүүцэж байгаагийн тэмдэг гэж үзжээ. 

	«Мөн, мөн. Үүнээс ч илүү юм болох вий...» гэж давтан хэлэхдээ хорссон, баярласан сэтгэлээ энэ үгсээр илчилсэн бил ээ. 

	
III

	Арван есөн онд Фёдоровкагийн тариачид Ленинтэй уулзахаар төлөөлөгчдөө явуулжээ. Морь малгүй Вениамин Пронин, тэр үед ярьдагчлан буурьтай тариачин эр Прокофий Минаев, түүний ач хүү Семён ийм гурван хүн явсан боловч, Прокофий ачтайгаа хоёулхнаа эргэж иржээ. Тэд нар Москва ч хүрч чадаагүй, Ленинтэй ч уулзаагүй хэр нь сүмийн урдах талбай дээр тосгоныхон бүгд цугларч хурал хийхэд Прокофий Минаев (замдаа явж байтал Пронин хижиг өвчин тусаад нас барсан тухай яриад Белебейн эмнэлгээс авсан магадалгааг харуулсны дараа) «Чи Ленинтэй очиж уулзав уу? Энэ тухай л яриадах чи!» гэж улсууд хашхиралдан яаруулахад:

	«Очиж уулзсан» гэж өндөр дуугаар баттай хэлжээ. 

	«За тэгээд ямар байна? Юу гэж хэлэв? Яаж амьдар гэж байна?»

	«Ингэж амьдар гэсэн: тариачны талх тарианд гар битгий хүр, аж ахуйг битгий эвдэж сүйтгэ, харин газар хагалж чадах хүнд л газар тасалж олго гэсэн». 

	«Зүйтэй». 

	«Санаснаа л ярьж байгаа юм». 

	«Үхэртэй хүнд л газар өгвөл таарна!»

	«Зүйтэй!»

	«Газар өгч болохгүй!»

	«Өг!»

	«Өг|»

	«Тэгшхэн... хувааж өг!..»

	Фёдоровкагийнхан талбай дээр орой болтол шуугилджээ. Прокофийг ядуучуудын хорооны хуралд урьж аваачсан боловч «Болсон юмыг л би ярьсан. Худлаа хэлээд би яах юм бэ. Би зуун десятин газар хагалж чадах байвал түүнийг надад таслаад аль, тэгээд л гүйцээ» гээд түрүүчийнхээ ярьснаас буцсангүй. Үүнд итгэх нөхцөлгүй байлаа. Яагаад гэвэл ядуучуудын хорооны гишүүн Григорий Анохины тэр үед хэлснээр «Энэ чинь нударган баянд хүндэтгэл үзүүлэх хэрэг» учраас Прокофийн ач хүү Семёноос асуухаар шийджээ. Нөгөөдөх нь:

	«Москвад ч очоогүй, Ленинтэй ч уулзаагүй» гэж өвөг эцгээ илчлээд өгчээ. 

	 

	 

	Яг л тэгж хэлсэн гэдэг. 

	Фёдоровкагийнхан дахиад л шуугилдан Прокофийг шүүх гэсэн боловч дараа нь улсуудын уур хилэн намдаж тосгоны амьдрал хэвийнхээ байдалд оржээ. Нударган баячуудын хөрөнгө хураах үед нэрсийн жагсаалт гаргаж байхад түүнд юуны түрүүнд Минаевынхныг бүгдийг, Прокофий, Петр (Семёны эцэг) хоёрыг оруулъя гэж Анохин санал гаргахад Семёныг эцэгтэй нь цуг оруулаад хэрэггүй, жаал хүү өвөг эцгээ эсэргүүцэж үнэнийг хэлсэн болохоор манай хүн гэж хэн нэг нь татгалзаад түүнийг дунд тариачны тоонд оруулжээ. Тэр цагаас хойш төлөөлөгчдийн энэ явдлыг тосгонд хэн ч ганц ч удаа дурсан санасангүй. 

	Фёдор Степанович Флёровт саяхан хоёр хэрэг явдал тохиолдож бодлогошруулаагүй сан бол тэр түүхийг (энэ тухай жаал зугаа юмыг эцгээсээ сонссон юм санж) санахгүй сэн. Нэгдэх явдал нь хамтралын захиргааны адуучин Никита Веригинтэй ярьсан яриа бил ээ. Фёдор Степанович нэг удаа районы төвөөс шөнө дунд өнгөрсөн хойно эргэж ирээд захиргааны хашаан дотор морины пингийн үүдэнд тэргээ буулгаж байжээ. Никита Веригин доголж модон хөлөөрөө хуурай газрыг тоншин тэрэгний цаана наана гарч Флёровт туслав. Тэр шөнө од мичид түгээд дулаахан байсан бөгөөд морины пингийн сүрэл дээвэр дээгүүр том улаан сар түүнийг шүргэн алдаж хөвөн харагдана. Районд сая болж өнгөрсөн зөвлөгөөн болоод хурдан явснаас болж Фёдор Степановичийн нойр хүрэхгүй, гэр лүүгээ яарахгүй байв. Никита Веригинтэй цуг нэг нэг тамхи ороож (фронтын заншлаар ч тэр үү, эсвэл тамхины саванд дуртай учраас ч тэр үү Веригин хэрчмэл тамхи татдаг ажээ) баагиулан, нумтай тэргэн дээр гарч суугаад ярьж гарчээ. 

	Өдөр Фёдоровкагаас Белодворье хүртэл явахдаа тариалангийн талбайд газар сайгүй хатаж шарлаж эхэлсэн намхан улаан буудай харагдсан нь сэтгэл санаанаас нь гарахгүй байсан учраас «Тариа түлэгдэж байна даа» гэж Фёдор Степанович гунигтай хэлэв. 

	«Шөнө болоод байхад огт сэрүү татахгүй юм. Газар маань пийшин шиг дулаахан байна». 

	«Халуун байна» гэж Федор Степанович батлан хэлэв. 

	«Халуун ч гэж болно. Харин ард олны маань сэтгэл зовоод байна даа, Фёдор Степанович минь». 

	«Сэтгэл зовох ёстой, тэгэлгүй яах вэ». 

	«Бас л хөдөлмөр өдөргүй, талхгүй, бас өвсгүй үлдлээ гэцгээж байна». 

	«Тийм биш байхаа. Өвс Белодворьед ирж байгаа, энэ тухай өнөөдөр бидэнд албан ёсоор зарласан. Ингэхлээр ойрын үед зөөж эхэлнэ. Талх тариа ч бий болно, тэгэхлээр өөр ямар яриа байх вэ?», 

	«Бий болно гэж бодъё. Харин хэр их вэ? Тэгээд ч тариачин хүнд тариа авчирна гэдэг чинь зохистой ажил уу? Ингэхлээр бид зөв амьдарч байна уу, зөв юм хийж байна уу үгүй юу гэдгийг эргэцүүлж бодох хэрэгтэй байна. Сайхан амьдралыг хүлээгээд л байдаг, бүр дайны үеэс л хүлээсэн, гэтэл тэр маань хаа байна? Эсвэл ургац муу, эсвэл давхар төлөвлөгөө ирдэг! Энэ чинь хэзээ эцэс болох юм бэ? Ленин тариачдыг ийм амьдралтай болгох гээгүй гэж ярилцах юм». 

	«Хэн ярьж байна?»

	«Хэн хүнгүй». 

	«Ямар болгох гэсэн юм бэ?»

	«Үүнийг би мэдэхгүй». 

	«Хэн тэгж ярьж байгаа юм бэ?»

	«Минаев ярьж байна бил ээ». 

	«Семён Минаев уу? Сургуулийн галч уу? Булшчин уу?» «Тэр чинь булшчин ч булшчин л даа, Фёдор Степанович аа, харин үүнд муу юм юу байх вэ, хүн оршуулах ажилд тусалдаг юм, тусалж л байг, тусалдаг нь ч яамай. Хүн оршуулдаг хүн өөрөө урт насалдаг гэсэн үг байдаг шүү дээ. Үүнд өөр зүйл байгаа юм. Тэр булшчин маань хүүхэд байхдаа Ленинтэй уулзах төлөөлөгчөөр явж байсан байна». 

	«Өвгөн эцэгтэйгээ юу?»

	«Тийм ээ». 

	«Хашир гэгч нударгантай юу?»

	«Тийм байх». 

	«Тэд нар Белебейгээс цааш ганц ч алхаагүй шүү дээ». 

	«Алхсан, алхаагүйг одоо яаж мэдэх вэ. Хавчиж хяхаад байхад Москваг байтугай Белебейг ч олж хараагүй гэж хэлэх болно гэж Минаев ярьдаг юм». 

	«Ингэхлээр хавчиж хяхсан хэрэг үү?»

	«Хяхсан ч байж болох юм, одоо яаж мэдэх вэ?» «Тэгээд чи тэр хөгшин чалчаад итгээ юу?»

	«Би ямар хамаа байх вэ, би өөрийнхөө тухай яриагүй, Фёдор Степаныч минь». 

	«Ийм гантай, ийм ургацгүй жил ондоо цагт болсон бол бүгдээрээ өлсөж үхэх байсан. Гэтэл тарианы төлөвлөгөөг хасаж өгч байна, улсын даатгалын газар хамтралд алдагдлыг нөхөж өглөө, өвс хуваарилаад байна, тариа өгөх нь ингэхлээр чи хуучин нударганчуудын элдэв яриаг яагаад сонсоод байна вэ?»

	«Би ямар хамаа байх вэ, би сонсоогүй, Фёдор Степаныч аа». 

	«Юм бүхэнд ээлж дугаар байдаг юм, Веригин минь, хотуудыг сэргээн босгочихлоо, тосгодыг ч сэргээж босгоно. Юм бүхэн ээлж дугаартай шүү дээ». 

	«Би яах вэ, би итгэж байна, Фёдор Степаныч аа. Морьдод өвс тавьж өгөлгүй болохгүй нь, дарга маань хэцүү хүн. Үүр цайв уу үгүй юү морио хөллөх гээд гүйж ирдэг юм. Явъя». 

	Веригин нумтай тэргэн дээрээс буугаад доголж модон хөлөөрөө хуурай хатуу газрыг тогшин морины пингийн зүг алхахад түүн дээр сарны гэрэл тусаж байлаа. Нэг мөчийн дараа бөгтөвтөр тагдгар энэ эр харанхуй хаалга руу орж харагдахаа болилоо. Морьд тэсэн ядсан байртай баяртайяа тургиж ногтныхоо цагаригийг хангинуулахыг сонсоход Веригин онгоцонд нь овьёос хийж өгч байгаа нь мэдэгдлээ. 

	Фёдор Степанович энэ санамсаргүй яриаг гайхаж морины пингээс сонсогдох чимээг чагнаж буй мэт хэсэг зуур ганцаараа суув. Веригинийг яагаад ч юм бэ, хүлээмээр санагдсан боловч адуучин гарч ирсэнгүй. «Гарч ирэх дургүй байх нь» гэж Фёдор Степанович бодоод цагаа харж шөнө дунд аль хэдийн өнгөрснийг цагны цагаан нүүрэн дээр үл мэдэг үзэгдэх тоог олж харахаасаа наана тааварлаж: «Миний ч явах цаг болжээ» гэж хэлснээ нумтай тэргэн дээрээс үсрэн бууж хаалга руу яаралгүй зүглэх зуураа Веригин одоохон гараад ирэх байх, тэгэхэд нь эргэж очиж яриагаа үргэлжлүүлж болох байх гэж найдан эргэж харсаар явав. Гэвч хэн ч харагдаагүй тул хаалгаар гарч одов. 

	Фёдор Степанович урьдынхаа зангаар тосгоны өргөн гудамжны голоор орж одоо сарны гэрэлд саарал харагдах хатуу дардан зам гутлаараа товшин алхахад урд нь энэ саарал зам дээр бүдэгхэн харагдах эв хавгүй урт сүүдэр хөдөлж, овон товонг давсаар явав. Орчин тойрны юм бүхэн байшин, хашаа, пин саравч нойронд дарагдан навтайж нам гүм болсон шиг санагдана. Нэг талаасаа (сарны гэрэл туссан) байшингууд малгайгаа шилэн дээрээ тавьчихсан хүмүүс шиг онийсон цонхоороо үүрийн туяаны анхны нарийхан зурвас улсхийх ёстой нар мандах зүгийн нууцгай гайхамшигт ертөнц өөд ширтэж байхад нөгөө (сүүдэр) талд нь арилж зайлахыг хүсэхгүй шөнийн харанхуй дүлий модон хананы ёроол, саглайж унжсан сүрэл дээвэр дор хуралдана. Бүх юм нар мандах зүг рүү тэмүүлэх мэт бөгөөд олон удаа ажигласан энэ гайхалтай хөдөлгөөн түүний сэтгэлийг догдлуулна (нэгэн удаа түүнийг хамтралын коммунист залуучуудын байгууллагын нарийн бичгийн даргаар сонгосон хурлаас тараад зуны богинохон шөнө харьж явахдаа энэ хөдөлгөөнийг олж нээгээд тэр цагаас хойш өвөл ч тэр, намар ч тэр, сартай, саргүй шөнө энэ хөдөлгөөнийг олж харахыг хичээн гэрэл сүүдэр хоёрын хамгийн бүдэг, бүр үл мэдэг зааг дээр олж хараад уг хөдөлгөөнийг хэзээд шагшин гайхдаг байв). Үнэндээ бол ямар ч хөдөлгөөн байхгүй, зүгээр л шөнийн цагт байшин, хашаа. пин, саравчнууд сарны шаргал гэрэлд гэрэлтэн дүнсийж байдаг, харин Фёдор Степановичийн өөрийн нь сэтгэл санаанд хөдөлгөөн үүсэж гэгээ саруул ухаалаг сайн юм өөд тэмүүлэх үргэлжийн тэмүүлэл болж хувирсан бил ээ. «Ертөнцийн юм бүхэн гэрэл өөд тэмүүлдэг жамтай юм даа» гэж өөртөө хэзээ ч хэлдэггүй (одоо ч гэсэн тэгж хэлээгүй) боловч ийм гэдгийг цаг үргэлж ухаарч байдаг, одоо ч ухаарсан тул бүх юманд, гол нь Фёдор Степановичийн өөрийн нь санаа бодолд харшлан гэнэтхэн гэрлээс буруулж харанхуй руу харсан Веригиний сэтгэгдэл бүр ч санамсаргүй санагджээ. Веригинд хандаж, түүнтэй ярьж байгаад дутуу орхисон яриагаа үргэлжлүүлж байгаа юм шиг «Хэний үгийг чи сонсож байна даа, найз минь? Тэр чинь юу мэдэх юм бэ, юу хэлж өгөх юм бэ?» гэж Фёдор Степанович дотроо бодов. Минаев өвгөн хүрз бариад тосгон дундуур ууртай алхаж явсныг саяхан харсныгаа, мөн өөрийн нь өмнө тосгоны зөвлөлийн дарга байсан хүн: «Манай галч ч яах вэ, гаднаас нь харахад л дуугүй хүн, харин хэл ам нь яггүй дээ!» гэж хэлснийг санажээ «Тэр чинь юу ярьж өгөх юм бэ? Эсвэл ургацгүй, эсвэл давхар төлөвлөгөө гэнэ шүү... Хэрэгцээ байгаагүй сэн бол хэн давхар төлөвлөгөө өгөх юм бэ? Хамтралыг сүйрүүлэх гэсэн юм биш ээ, ийм дайны дараах нүх, сүвийг таглах л гэж тэр шүү! Үүнийг ойлгох хэрэгтэй юм шүү. Өөрийнхөө явцуу хүрээлэнд биш, дэлхий ертөнцийн амьдрал дунд явах хэрэгтэй, манай хүч чадал үүнд байгаа юм» гэж Фёдор Степанович мөн санаандаа Веригинд хандаж эргэцүүлэн бодоод байшин, хашаа, пин, саравчийг ажиглахдаа сэтгэлийг нь догдлуулсан нөгөө хөдөлгөөнийг тэр бүхнээс улам тод олж харах шиг болж явсан бөгөөд тэр хөдөлгөөнийг өөрийнхөө бодол санааны баталгаа болгох гэсэн юм шиг олж харах нь тун чухал байжээ. «Харин Минаевыг урьж авчраад эвээр ярьж үзэх хэрэгтэй юм байна, эс тэгвэл харав уу, тэр өвгөний ярьж байгааг, Ленинийхээр биш гэнэ шүү!»

	Фёдор Степанович замын тоос бужигнуулан алхаад байсан бөгөөд гэртээ ойртох тутам бодол нь улам тайван, тогтуун болж ирэв. Эцсийн эцэст Веригинээс сонссон юм чухал биш, харин Белодворьед хийсэн зөвлөгөөн дээр болсон зүйл тоо баримт, хэтийн төлөв, районд хийхээр завдаж буй ажлын далайц чухал юм. Фёдоровка тосгоныхонд мод олгож байна. Энэ бол чухал хэрэг. Удахгүй болох тэр өөрчлөлт Фёдор Степановичид их сэтгэгдэл төрүүлсэн тул Минаевын дургүйцэл ч тэр, Веригинийх ч тэр амьдралын жигдхэн зөв урсгалын юуг ч хувиргаж чадахгүй хөгшин хүний яншаа үг төдий бодогджээ. «Ленинийхээр биш» гэсэн үгийг давтаж хэлэхэд инээд нь хүрч бие биеэсээ хол байрласан, сарны гэрэл туссан эгнээ байшингуудад бодлынхоо баталгааг эрж олохыг дахин хичээв. «Бүгдээрээ гэрэл өөд тэмүүлж байна» гэж бодохдоо «бүгдээрээ» гэдгийг онцолж энэ үгэнд нүдэнд одоо харагдаж буй байшин, хашаа, пин саравчийг төдийгүй, бусад юмыг ч бас багтаан ойлгож байв. «Бүгдээрээ, бүгдээрээ» гэж дотроо яаралгүй үргэлжлүүлэн бодож энэ үгэнд багтаах гэсэн утга санааг цаг хугацаа өөрөө өөртөө олгож байлаа. «Бүгдээрээ» гэдэг бол байшин, хашаа, пин саравч биш, харин хүмүүс, тосгонд суудаг улсууд гэж түүнд бодогдоно. Тосгоны шөнийн байдал, түүний хүн ардын амьдрал хоёр огт өөр зүйл учраас ингэж бодож болохгүй, бодоход гайхалтайг Фёдор Степанович ойлгох боловч бүх юм сэтгэснээр нь болоосой гэж хүссэн бөгөөд үзэл санаа, хүсэл, итгэл найдварын нэгдлийг өөртөө агуулсан «бүгдээрээ» гэдэг үг түүнд аятайхан санагдсан тул түүнийг дуртайяа давтаж явжээ. «Харин Минаев, Веригин хоёр хэн бэ? Тэд нар бүгдээрээ биш ээ, тэд дор дороо, тус тусдаа» гэж Фёдор Степанович бодоод түүний өөрийн нь бодлоор тэр тус тусын юм, Минаев, Веригин хоёрыг илэрхийлэх зүйлийг олох гэж ийш тийш харав. Худгийн өлгүүр модыг харвал дээшээ өлийсөн үзүүр нь мөн л гэрэл өөд харсан юм шиг санагдана. Нэг айлын байшингийн урдах бяцхан цэцэрлэг дотор ургасан хус сарны гэрэлд дүнхийж байх нь нийтийн хөдөлгөөнийг бас л гэрчилнэ. Тэгтэл нэг айл гэрэлтэй байхыг хараад гайхаж гэнэтхэн зогсов. Тэр цонх сарны гэрэл тусаагүй сүүдэр галд байгаа болохоор түүнээс туссан гэрэл хэчнээн сул, бүдэг ч гэсэн хананы дэргэд дээврийн илүү гарсан саравчны дор бусад байшингийн дэргэдэхтэй адил харанхуйлсан сүүдэр байсангүй. Байшингийн гэрэл харанхуйг бууруулж байна уу гэмээр тул тэр байшин нийтийн хөдөлгөөнөөс сугарч доошоо газар луу тэмүүлээд байх шиг Фёдор Степановичид анхан үед бодогджээ. «Учир ийм байдаг байж шүү. Эд нар чинь (ингэж байшин, гэрлийг хэлээгүй, харин Минаев, Веригин хоёрыг хэлсэн юм санж) нар мандахыг харахгүй, өөрөө өөрсдөдөө зориулж асаасан гэрэл рүү эргээд харчихсан улс байна шүү. Тэр бол дэнлүүний гэрэл учраас түүнийг хараад байвал нар мандах, өдөр болохыг олж үзэхгүй. Ингэхлээр учир юунд байна гэвэл эд нар өөрийнхөө гэрэлд амьдран түүндээ гялбаж юу ч үзэхгүй, мэдэхгүй, үзэж мэдэхийг хүсэхгүй байна, гэтэл үүрийн туяа, нөгөө талд мандаж байна шүү дээ!» гэж аль хэдийний хайж байгаад сая олж авсан үнэнийг танин мэдэж байгаа юм шиг яаралгүй хэлэв. Энэ зүйрлэл хэр зэрэг зөв бол гэдгийг Фёдор Степанович бодоогүй бил ээ. Яагаад гэвэл түүнд ойлгомжгүй шинэ зүйл биш боловч одоо өөрт нь шинэ тутам нээгдэж байгаа юм шиг санагдсан амьдралын уг чанар чухал байсан юм. «Өөрийнхөө гэрлээр л дээ, хамаг учир үүнд байгаа юм» гэж давтсаар замаас гарч байшин руугаа зүглэв. Тэнд эх нь урьд нөхрийнхөө төлөө сэтгэл зовон түүнийг хүлээж суудаг шигээ одоо гучин нас хүрсэн хүүгээ хүлээж суусан бил ээ. 

	Фёдор Степанович хашааныхаа хаалган дээр бараг тулж очоод агшин зуур зогсож «Хүлээж байх юм. Юунд санаа зовж байдаг байна аа? Унтаж л байхгүй» гэж бодов. 

	— Яамай даа гэж ээж нь хэлээд хүүдээ үүд онгойлгож өгөв. Хамаг юм хөрчихсөн байхаа даа. 

	— Үгүй, би юу ч идэхгүй. 

	— Битгий дэмийр гэж хөгшин сандрах маягтай боловч нойрмог, яаралгүй, эв хавгүй хөдөлж ширээн дээр идэж уух юм тавих зуураа хэлэв. — Эцэг чинь гартаа халбага барьтлаа мөн л дандаа «идэхгүй» гэдэг байсан юм. 

	Үнэхээр юм идмээргүй санагдаж байсан ч гэсэн ээжээ гомдоохгүй гээд ширээний дэргэд очиж суужээ. Гэвч өгсөн юмыг нь бараг бүгдийг идэж орхиод хөнжил, дэр хоёроо авч (тасалгаа дотор бүгчим учраас зун туж хашаан дотор, саравчны дор хуучин чарга дээр өвс зулаад унтдаг байжээ) гадагшаа гарав. Гэсэн ч тэр даруй унтаж чадсангүй, чарга дээр хэвтэх зуураа гэгээ орж байгаа тэнгэр, байшингийнхаа дээврийн булан, битүү дүнзэн хананд тулгаж барьсан шургааган хашааг саравч дороосоо харж энэ нүдэнд тусаж буй өчүүхэн зүйлд ч гэсэн өөрт нь тааламжтай бөгөөд бодол санааны нь нотлох ёстой хөдөлгөөнийг эрж олохыг сурсан зангаараа өөрийн эрхгүй дахин хичээхийн хамт амьдралын утга учрыг бодоод зогсоогүй, Минаевын үг яриаг нэгмөсөн тас цохихын тулд юу хийж чадахаа бодсон бил ээ. «Гэвч урдаар Белодворьед очоод архивд орж үнэндээ юу болсныг тэр үеийн материалаас олж үзэх хэрэгтэй байна. Түүнийг байцааж асуусан байх ёстой гэж Фёдор Степанович бодоод энэ санааг шүүрэн авч бүх юмыг мэдэж ирээд Минаевыг үнэхээр ятгаж чадахаа урдаас төсөөлөв. — Айхавтар өвгөн дөө, айхавтар няхуур өвгөн» гэж бүх юмыг дуусган дүгнэх янзтай унтав. Явж бүх юмны учрыг олно гэж бодож байгаад хэзээнийхээ соргог, тогтворгүй нойронд дарагдан унтаад гурван цагийн дараа тосгоны зөвлөлийн байшингийн зүг сурсан замаараа гүйцэд сэрээгүй, номой байдалтай дахин алхаж явсан боловч хөдлөх тутам нойр нь улам бүр холдож сэргэсээр байв. 

	Тэгээд Белодворье руу одоохон өглөөгүүр явахаар шийдсэн боловч ажил төрлийн байдлаас болоод Фёдоровкагаас бараг бүтэн долоо хоног гарч чадсангүй. Гандаж хатсан тариаг данснаас хасаж алдагдлыг тогтоох комисс районоос томилогдож ирсэн бөгөөд Фёдор Степанович тэр комиссын бүрэлдэхүүнд орсон учраас тариалангийн талбайгаар өглөөнөөс орой болтол давхин акт бичиж гарын үсэг зурж ингэхдээ харамсан явсан ба өөрөө турж царай алджээ. Дараа нь өвс, мод зөөж эхлэхэд Фёдор Степановичийг авто баазад очиж машины тухай ярилцаад, бас өвс авах агуулах руу, төмөр замын мухар зогсоол руу очоод ирээч гэж хамтралын дарга Иван Срубов гуйхад нь Фёдор Степанович энэ ажилд дуртайяа орж зүтгэсэн бил ээ. Минаев, Веригин хоёр бүр маргалдаж («Одоо тосгонд болж буй үйл явдлын дэргэд тэдний яриа юу байх бил ээ!») байтал сургуулийн галчийг эргэж санах нэг үйл явдал яг энэ өдрүүдэд болжээ. 

	Энэ бол коммунист залуучуудын эвлэлийн ажил хамт хийж явсан Алексей Ванинаас Фёдор Степановичид ирсэн захидал юм. 

	Ванин ингэж бичжээ. 

	 

	«Эрхэм Фёдор оо!

	Танайд юу болж байгаа юм бэ? Чи өөрөө зөвлөлт засаг мөртөө юу харж, юу бодож байна аа! Би түргэдэхийн хэрэггүй ч байж болох юм, гэвч түргэдэх гэдэг бол үнэн сэтгэлийг гэрчилж байгаа хэрэг гэж чи өөрөө дандаа хэлдэг шүү дээ. Саяхан профессор Голованенко хөдөө тосгоны эдийн засгийн асуудлын талаар бидэнд лекц уншлаа. Түүний ярьсан юм тун их сонирхолтойгоос гадна гол нь бидэнд чухал хэдий боловч тэр бүгдийг давтан ярихаа больё. Хөдөө тосгонд их хэмжээний хөрөнгө шаардлагатай гэж бүх эрдэмтэн хүмүүс нэгэн дуугаар хэлээд байх шиг надад санагдана. Энэ үзэл санаа ойрын үед төрийн ач холбогдол бүхий болох биз ээ. Юу ч гэсэн надад ийм сэтгэгдэл төрсөн учир энэ тухай чамд бичиж байна. Харин миний түргэдүү загнасны шалтгаан огт өөр юм шүү. Тэр профессор уншсан лекцийнхээ бүр эцэст нь юуны тухай ярьсан гэж бодно? Манай тосгон, манай Фёдоровкагийн тухай ярьж эхэлсэн гээч. Би одоо хотод ухуулагчаар ажиллаж хотод суудаг ч гэсэн Фёдоровкагийг өөрийнх гэж хэзээд бодож явсан, одоо ч боддог юм. Манай намын мэргэшил ийм гэдгийг чи мэднэ: өнөөдөр энд явж байдаг, маргааш дахиад гэртээ харьчхаад байж байдаг шүү дээ. Тийм ч учраас Голованенкогийн ярьсан юм надад сэрэмжлэх, зэвүүцэх сэтгэл төрүүллээ. Хэргийн учир бол ийм юм. Сургуулийн нэг залуу багш (нэрийг нь хэлсэн юм гэвч би тогтоосонгүй) манай тосгонд нэг жил болоод (ганцхан жил болоод шүү) тариачдын тухай зэрэг хамгаалах зохиол, профессор Голованенкогийн хэлснээр бол тариачдын түүх буюу манай үеийн тухай бичжээ. Тэр түүхэндээ юу нотлов гэвэл нэгдүгээрт тариачин хүний сэтгэл санааг ойлгосонгүй, одоо ч ойлгохгүй байна, ойлгож ч чадахгүй юм, тийм ч учраас ган гачиг болж ургац муу байгаа хэрэг, ер нь тэгээд хөдөө тосгоны амьдрал Петр хааны үеэс хойш нэг ч алхам урагшилсангүй гэжээ. Хөдөө тосгоны тухай ингэж бичнэ гэдэгт итгэмээргүй юм шүү! Харин Голованенко энэ тухай тайван ярьж байлаа. Түүний бодлоор энэ бол ухагдахууныг солих гэсэн хортой, тэгэхдээ шинэ ч биш хандлага төдий зүйл бөгөөд үүнд бидний давж өнгөрүүлсэн ийм хэцүү дайны дараа бүр зайлшгүй гарах эдийн засгийн бэрхшээлийг зарим нэгэн хүн сэтгэл санааны хуурамч шалтгаанаар тайлбарлахыг эрмэлзэж байгаа юм. Энэ хандлагыг аль болохоор илчлэн няцаах хэрэгтэй юм. Гэвч жаахан байзнатал (ингэхдээ өнөө л хөрөнгө оруулалтыг ярьсан биз) амьдрал өөрөө няцаагаад өгнө гэсэн. Энэ бол тийм нь ч тийм л дээ. Гэвч залуу багшид хаанаас ийм сэтгэгдэл төрөв өө? гэж би өөрөө өөрөөсөө асуугаад байна. Манай Фёдоровка үнэхээр тийм бодол төрүүлж байна уу, үгүй бол юу ч мэдэхгүй, юуны ч учрыг олж чадаагүй залуухан багшийг хэн нэгэн хүн турхирч орхив уу? (энэ л илүү үнэн байх гэж надад санагдана). Тэгвэл тэр хүн хэн бэ? Юуны төлөө тэгэв ээ? Чи энэ бүхнийг мэдэж байна уу? Мэдэж байгаа бол гунигтай муу хэрэг байна. Чи чинь Зөвлөлт засаг шүү дээ, чиний улыг шагайж, нүх малтаад байхад чи тэр нүх нь гүн юм уу үгүй юү гээд ажиггүй хараад сууж байх юм. Профессорт хүрч очоод сургуулийн тэр багш чинь хамаг юмыг санаанаасаа зохиосон байна, амьдралд юм огт тийм биш гэж хэлье гэж бодсон боловч Фёдоровка бол миний төрсөн тосгон гэдгээ олны өмнө илчлэхээс ичсэн юм. 

	Дайны дараах анхны жилүүдийг чи санаж байгаа биз. Одоогийнхоос хэцүү байл уу, яалаа! Гэвч бид гутарч яваагүй, гол нь бид хайхрамжгүй байгаагүй. 

	Хайхрамжгүй байгаагүй юм шүү. 

	Алексей чинь»

	 

	Фёдор Степанович энэ захидлыг уншаад түүний учрыг сайн олоогүй боловч Минаев бол түүний бодсоноос илүү хэцүү хүн юм, өвгөнийг шийдвэртэйхэн анхаарах цаг нэгэнт боллоо гэдгийг л ойлгоод архивд очихоор Белодворье руу морджээ. 

	Тэр зам зуураа захидлын тухай бодсоор явжээ. Ванины захианд дурдсан залуу багшийг Фёдор Степанович таних бөгөөд тосгоны зөвлөл орон сууц олгож чадаагүй учраас Николай Богатенков Минаевынд сууж байсныг мэдэх бил ээ. Николай бүртгүүлэх гэж тосгоны зөвлөлд ирж байсныг санаад «Тэр залуу үнэхээр буурьтай юм шиг харагдсан юм сан. Түүх цуглуулдаг гэдгийг нь ч бас бодлоо. Тэгэхэд тэр өөрөө «Бичиж л байг, ямар нэгэн юм биччихэж ч магадгүй» гэж сайшааж хэлсэн юм даг. «Ул суурьтайхан оролдвол бичихгүй яадаг юм бэ!» гэж одоо боджээ. Хөдөө тосгоны түүх цуварсан олон гавьяа зүтгэл шиг түүнд санагддаг бөгөөд ганцхан ингэж л сэтгэж сурсан ажээ. Хамаг юмаа фронтод зориулж байх үед, дараа нь дайн төгсөж хот тосгоныг сэргээн босгох, дахиад л хоол унд муутай, хагас дутуу нойртой, нийтийн ашиг тусын тулд өөрийнхөө хэрэглэхийг хасаж тэсвэрлэн ажиллах хэрэгтэй болох үед хүмүүс амьдарч, хөдөлмөрлөж байсныг, мөн одоо амьдарч хөдөлмөрлөж байгааг зовлон биш, харин баатарлаг явдал гэж боддог болохоор түүний нүдэнд харагдаж байснаас өөр түүх яаж байж болох бил ээ гэж гайхна. Тосгонд, бүх Белодворьегийн районд хийхээр төлөвлөөд заримыг нь гүйцэтгэж байгаа өөрчлөлтийн тухай бодоход нь үүнийг ажигладаггүй явдал жигтэй, ойлгогдохгүй санагдана. 

	 

	 

	Фёдор Степанович архивд бүр орой болтол сууж шарлаж орхисон хуучин бичиг баримт дэлгэн уншиж шаардлагатай юмаа олохыг хичээсэн боловч хэрэгтэй тогтоолоо олж чадсангүй Фёдоровка руу уруу царайлан ууртай буцаж иржээ. 

	Гэртээ орж ирэнгүүтээ:

	— Төлөөлөгч явсан тэр түүхийг та санаж байна уу? гэж ээжээсээ асуув. 

	— Үгүй. Эцэг чинь мэддэг байсан юм. Тэгэхэд би... 

	— Манай тосгонд хэн сайн мэдэх вэ?

	— Анохинтой очиж уулз, тэр чинь тэгэхэд хамаг юмыг удирдаж байсан юм даг. 

	Фёдор Степанович маргааш нь Анохинтой очиж уулзаад дараа нь шууд Минаевынд очжээ. Тийм ч учраас түүний тухай бүх юмыг мэддэг юм шиг туршингуй ширтээд, энэ цонхигор царайтай эцэнхий бөгтөр өвгөн түүнд аягүй санагдсан болохоор тэргэн дээрээсээ буугаагүй, гараа өгч мэндчилээгүй юм санжээ. 

	 

	 

	Фёдор Степанович одоо Минаевыг тосгоны зөвлөлийн байшинд хүлээж суулаа. 

	Төр улсын ач холбогдолтой, тийм ч учраас онцгой чухал шиг санагдсан ярианд хэдийгээр бэлэн байсан боловч түүний сэтгэл догдолж Минаеваас асуухаар завдаж буй асуудлыг дахин дахин давтаж дэс дугаараар нь жагсаалаа. Тэгээд тасалгаа дотуур нааш цааш явж алхах бүрдээ шалны банзыг хотолзуулах шиг болохын хамт үе үе цонхны дэргэд очихдоо хуурай салхи үлээнгүүт намилзах цагаан хөшигний дээгүүр гадагшаа харж байв. Тэгтэл тосгоны зөвлөлийн байшин руу Минаев ирж явааг гэнэтхэн санамсаргүй гэмээр олж харжээ. Сургуулийн галч бөгтийчхөөд яаралгүй айсуй бөгөөд нэлдийсэн хүрэм өмссөн учраас бяцхан юм шиг харагдана. Фёдор Степанович цонхноос холдож ширээний цаана очиж суугаад «Гоёчхож гээч. Саяхан хүрз үүрээд оршуулгын газар луу хэчнээн дориун алхдаг байлаа» гэж дотроо бодов. Тэгснээ хэдэн хуучин бичиг ширээн дээр дэлгэж тавиад уншиж эхлэв. Тэр бичгүүд түүнд сонин биш ч гэсэн тосгоны зөвлөлийн дарга ажил ихтэй завгүй байдаг боловч одоо ярих гэж буй яриаг онц их ач холбогдолтойд тооцож байгаа учраас ажил төрлөө хойш тавихад бэлэн байна гэж үүдний өрөөнд пижигнэн орж ирж яваа Минаевт харуулах хэрэгтэй байжээ. Минаевыг тасалгаанд орж ирэхтэй зэрэг:

	— А-а, хүрээд ирэв үү гэж тэр намуухан дуугаар хэлээд, — Суу даа гээд битүү хананы наана тавиастай вандан руу заав. Минаев хаана сууна, битүү хананы наана уу, цонхны наана уу хамаагүй санагдсан учраас ингэж санаандгүй хэлсэн боловч сургуулийн галч өвгөн уухилсаар вандан дээр сууж чимээгүй болоход өвгөнийг аятай газар суулгажээ, цонхны гэрэл түүнд тэр аяараа туссан болохоор царайны нь хөдөлгөөн бүр харагдалгүй өнгөрөхгүй нь ээ гэж тааламжлан бодов. 

	Фёдор Степанович яриа ингэж эхэлсэнд урамшиж сэтгэл дүүрэн байсан боловч түүнийгээ илчилсэнгүй, харин төлөв тайван байхаар бодсоноо биелүүлэхийг хичээн бичиг цаасаа хойш тавиад ширээний цаанаас гарч:

	— За яриагаа юунаас эхлэх бил ээ, аа, Семён Петрович минь? гэж дахин асууснаа Минаевын эсрэг талд гэрлээс буруулж суугаад одоохондоо бүх юм тун зөв, сайн явагдаж буйг дотроо анхаарав. 

	— Таны л мэдэх хэрэг, би сонсож байя. 

	— Удам судраас эхэлье гэж Фёдор Степанович өнөө л найрсаг мэт боловч даруу дуугаар өгүүлээд, — Таны өвөг эцгээс эхэлье гээд үг эрж байна уу гэмээр түр дуугүй болов. Өөрөө хүний ам ярианаас л сонсож мэдсэн, харин өмнө нь сууж байгаа настай хүний туулан өнгөрүүлсэн, түүний сайн мэдэж буй тэр өнгөрсөн үеийн тухай ярихад эвгүй санагдсан болохоор дотроо аягүйрхэж үүнээс өмнө энэ уулзалтад бэлтгэхдээ үүнийг яагаад ухаарч харгалзаагүй бил ээ гэж гомдолтойхон боджээ. Гэвч аль нэг юмыг засаж залруулах цаг нэгэнт өнгөрч хэлэх үгээ хэлж орхисон учраас Фёдор Степанович үрчийсхийж одоо Минаев руу харалгүй, харин шаргал дүнзэн ханан дээрх нүд шиг дугариг хар мөчир лүү мөрөн дээгүүр нь харж, — Таны өвөг эцэг нударган баян байсан, тийм ээ? гэж цааш нь ярив.

	Ингэж асуунгуутаа Фёдор Степанович өвдгөө тэвэрсэн гараа чанга гэгч атгасан тул хурууны нь үзүүр хүчиндээ цус дүүрэн улайж ирлээ. Тэгээд:

	— Тийм үү? гэж давтан асуугаад Минаевын сэтгэл зовсныг харсан боловч шийдэмгий асуусандаа өөрөө зовж сэтгэл нь улам бүр түгшиж Минаев өөд харав. 

	— Энэ чинь өнгөрсөн цагийн хэрэг. 

	— Тийм үү, үгүй юу гэж би асууж байна шүү дээ. 

	— Яаж үзсэнээс л болно доо... 

	— Яаж үзсэн ч, яаж эргүүлсэн ч үнэн баримт, үнэнээрээ л үлдэнэ. Тосгоны хүмүүсийн бараг тэн хагас нь түүнд зарцлагдаж байсан байх, хамгийн сайн газрыг одоо хүртэл «Минаевын онцгой» гэж нэрлэдэг шүү дээ, үүнийг тосгоны сурагч бүр мэднэ. Өвөг эцгийн чинь хөрөнгийг нударган баяны нь хувьд зохих журмаар хураасан, үүнийг хэн ч үгүйсгэж чадахгүй. Ингэхлээр бид хоёр нэгдэх шат нь нударган баян гэдгийг тогтоолоо! Одоо цааш нь ярья. Таны эцэг ямар хүн байлаа? Пётр... Пётр... гэж Фёдор Степанович илт уцаарлангуй хэлэв. 

	— Прокофич. 

	— Пётр Прокофьевич чинь?

	Энэ хооронд Минаев биеэ хүчлэн Фёдор Степановичийн сүүдэр туссан эцэнхий царайг ажиглаж «Яагаад ингэж алсаас эхэлж байгаа юм бол. Залилж байна уу., эсвэл нэг юм мэдээ юу? Хаанаас олж мэдэх бил ээ дээ, энэ хүн? Энэ юу ч мэдэхгүй байх» гэж бодов. Ингэж бодоход шөнө пийшин дээр сэрээд хэвтэж байх үед төрсөн сэтгэл үгүй болсон боловч тэр бодол, гансрал санаанд нь илхэн тул Фёдор Степановичийг ажиглан хамаг бие нь өөрийн эрхгүй агдайв. Үүний хамт Фёдор Степанович руу үзэн ядах шинжтэй харна. Өнөөдөр түүнийг оршуулж байгаагаар бодсоноо санаж Фёдор Степанович одоо өмнө нь сууж байгаа биш, харин авсан дотор хэвтэж байгаа бол царай нь шарлаж хамар нь хавчийж хацар нь хонхойгоод байх сан гэж нүүрийг нь сайн ажиглахад үнэхээр тийм шинж үзэгдэх шиг болж (Фёдор Степановичийн сүүдэр туссан царай нээрэн байдгаасаа илүү эцэнхий, шөвгөр санагдана) Минаевын баяр баясгаланг төрүүлэв. Фёдор Степановичийг одоо онийлгочхоод байгаа хараатай өрөөсөн нүдээрээ ажиглаж: «Чи намайг яах вэ дээ. ер нь яах вэ?» гэж өгүүлж буй янзтай байв. Харин Фёдор Степанович энэ харцыг нь олж хараад түүнд өөрийнхөөрөө тайлбар өглөө. Минаев асуултандаа хариулахдаа туулж өнгөрүүлсэн амьдралаа өөрөө өөрийнхөө нүдний өмнө босгон илчилж, түүнийгээ нүдээрээ харж ичиж зовохоор тэгж яриагаа зохиоё гэж бодсон болохоор: «Та яаж амьдарч ирснээ харж байгаа биз дээ, та хэнд ч сайн санаж яваагүй байна. Ингэхлээр хүмүүсээс, төр улсаас та юу хүлээж байгаа юм бэ?» гэж намуухан дуугаар сургамжлан хэлж болох байсан юм. Гэвч энэ бодол нь өвгөний хортой зөрүүд зантай тулгарлаа гэдгийг мэдээд Минаев руу хүлгэлзэх янзтай эгцлэн харж «Яав, үнэн юм тэр болгон аятай биш байна уу?» гэж бодов. 

	— Таны эцэг Пётр Прокофьевич мөн л нударган баян байсан юм гэж Фёдор Степанович үг бүхнийг тодхон ялгаж яаралгүй дахин ярилаа. 

	— Эзэн хүн байсан юм. 

	— Нударган баян байсан. 

	— Эзэн хүн. 

	— Нударган баян! гэж Фёдор Степанович дуугаа чангалан ямар ч эсэргүүцэл байх ёсгүй гэдгийг ухамсарлуулаад, — Гэвч түүний хөрөнгийг хураагаагүй юм. Дунд тариачны тоонд оруулсан юм. Яагаад ийм сайн сэтгэл гаргасан бэ гээч? Ингээд бид хоёр бас нэг гол үе шатанд хүрч ирлээ. Арван есөн онд Фёдоровкагийнхны хурлаас Ленинтэй уулзахаар төлөөлөгчид томилж явуулсныг та санаж байгаа биз дээ? гэв. 

	— Байцааж байгаа хэрэг үү?

	— Үгүй, энэ бол байцаалт биш, яриа. Энд чинь, Семён Петрович минь, Зөвлөлт засаг байгаа юм шүү. Хүн бүхнээс юм болгоныг асууж болно, асуух ч ёстой. За ингээд утга учраа эргэж ярья. Пронин явсан, таны өвөг эцэг та хоёр бас явсан гэж Фёдор Степанович хэлэв. 

	— За, явсан. 

	— Ленинтэй уулзсан уу?

	— Үгүй. 

	— Москвад очсон уу?

	— Үгүй.. 

	— Уухай, уухай. Үгүй байж тэгвэл гэж Фёдор Степанович өлгөж авав. Тэгээд босож ширээний дэргэд очоод Минаевын саяхан хэлснийг бичиж эхлэв. — Тэгэхэд бичиж авсангүй. Тариачид маань бичиг үсэггүй байсан болохоор ямар ч тогтоол бичээгүй... гэж өөртөө хэлж байгаа юм шиг яншингуй дуугарав. — За тэгээд очоогүй байж гэж үзгээ хажуу тийш тавьж нуруугаа цэхлээд, — Тэгвэл чалчиж явдаг чинь юу юм бэ! Тосгоноор тэнэж толгойдоо орсон бүхнийгээ донгосож байх ямар хэрэг байна! гэж Фёдор Степанович дуугаа чангасган, царайгаа улайлгаж хэлэв. Одоо биеэ барьж ч чадсангүй, барья гэж бодсонгүй. Гол юмаа хийж орхисон шиг түүнд санагджээ. Минаевын тухай бодсон юм бүхнээ залуучуудын эвлэлийн ажил хийж явахдаа сурсан түргэн зангаараа одоо ярьж эхлэв. — Хэнд хэлсэн бэ, хэзээ хэлсэн бэ? Хэнд хэзээ хэлснээ та өөрөө мэдэж байгаа биз. Би таныг нүүрэлдүүлэх гэж дуудсан юм биш. Ер нь хамтрал болоод хамтралын ажил төрлийн тухай та юу мэдэх юм бэ? Ленинийхээр биш байна гэнэ шүү... гээд инээмсэглэв. — Минаевынхаар биш. Та ингэж л хэлбэл зохино. Минаевынхаар биш гэж! Тэгвэл ямар амьдралын тухай яриад байгаа чинь хүн бүхэнд илэрхий болно. Та хувийн аж ахуйтан байж байгаад аж ахуйгаас чинь бараг үлдсэн юм үгүй болоход л сая хамтралд орсон. Тэгээд нэг жил юм уу. сайндаа хоёр жил болоод морьтой, үнээтэй, аж ахуйтайгаа цуг сургуульд наалдаад авсан. Сургуульд хоёр тэрэг түлээ буулгахдаа өөртөө нэгийг нь авдаг байсан шүү дээ гэж Фёдор Степанович тоочив. Одоо өөрийн нь үед болсон, сайн мэдэх зүйл рүү яриагаа улам бүр чиглүүлсэн болохоор Минаевын баталгаа түүнд хэрэггүй байжээ. Ноднин жил ойн аж ахуйн газар дээрх гуу, судгаас хадаж авч нуруулдаж хураагаад Минаевын хашаан дотор хавар хүртэл хэвтсэн, дараа нь Белодворьед аваачиж худалдсан (дөрвөн тэрэг) өвсний болоод бас 6ус олон юмны тухай ярьжээ. Энэ бүхнийг эцсийн эцэст Минаев ажил хийж олж авсан явдалд хэргийн учир байгаа биш, харин яаж (үүнийг Фёдор Степанович их онцолж хэлэв) олж авсанд байгаа юм. Хамтралын хадлан дээр хүн хүрэлцэхгүй байхад Минаев ойн аж ахуйд хөлсний ажилд орсон гээч. Яагаад гэвэл тэндхийн ажил хувьд нь хэрэгтэй юм. Фёдор Степанович жишээ дурдах бүрдээ л «Таны амьдрал, таны амьдралын мөн чанар энэ байна даа» гэж давтан хэлж байлаа. 

	Тэр. Минаевын өмнө түүнийг цонхны гэрлээс халхлан зогсоод сургуулийн галчийн царай яаж хувирч буйг олж харсангүй. Түүний царай цонхигор ч биш, хүчилсэн янзтай ч биш бөгөөд онийлгосон хараатай нүдэнд нь анх уулзахад тодорсон хорсол одоо харагдахгүй болжээ. Фёдор Степанович урам орж өөрийгөө зөв гэж итгэн Минаевт түүний өөрийн нь болоод амьдралын нь тухай юу гэж бодож явдгаа хэлэхийн хамт Фёдор Степановичийн хэлж буй үг, дурдаж буй жишээ нь чив чимээгүй болчхоод байгаа Минаевт (ухамсарлаж, сэтгэл нь зовж буй учраас л чив чимээгүй болсон биз) зохих шаардлагатай сэтгэгдэл төрүүлж байна гэж санаж байхад тосгоны зөвлөлийн байшинд болж буй энэ явдлыг Минаев өөрийнхөөрөө, шал ондоогоор тусган авчээ. Түүний болгоомжилж байсан юм батлагдсангүй, илчлэгдэх вий гэж голчлон айж байсан нь энэ удаа ч гэсэн талаар өнгөрлөө гэдгийг мэдээд Минаевын царай нь сэргэх шиг болж хүнийг залирхаг маягаар харж сурсан тэр ерийнхөө байр байдлыг олсон бөгөөд тэрээр толгойгоо улам бүр зоригтой өндийлгөн Фёдор Степановичийн үгийг улам итгэлтэй эсэргүүцэж эхлэв. 

	— Ургац бас л муу байна. 

	— Ган гачиг руу битгий заагаад бай, тариатай болно оо!

	— Зөөвөл жил болгон л зөөж болно л доо. Гэвч хаанаас зөөх вэ, тэр газарт чинь ёроолгүй тогоо байгаа биш биз дээ. 

	— Минаевын маягаар амьдарвал тийм л дээ, ёроолгүй биш. Үнэн зөвийг нь хэлбэл ямар ч аяга байхгүй, өлсөж үхэж байсан ч хэн ч туслахгүй. Харин манай зөвлөлт маягаар бол тусламж хаанаас ч хүрээд ирнэ. 

	— Малаа хаана хийх вэ? Нядлах уу?

	— Ямар малаа?

	— Хашаа хашаанд байгаа амины малыг. 

	— Өвс бий болно. Бий болоод ч байгаа, хамтралын сүрэгт ч тэр, хамтралчдын хашаа хашаанд байгаа амины малд ч тэр бий болоод байна. Хамтралчдад шүү гэж Фёдор Степанович давтан хэлээд, — Нийтийн ашиг тус гэж энэ дээ гэснээ цонхноос нэг алхам ухраад малын хашааны цаана овоолоостой байгаа боодол өвс рүү толгой дохив. Минаевын маягаар амьдраагүй бид, яриад яах вэ. Гандаж түлэгдсэн тарианы үнийг улсаас өгч байна. Дахиж тарь, тариа хураа гэж байна. Үр, зээл, мод олгож байна... Үүнийг бодоод үз л дээ. Ган болоод хамаг тариа хатаад байхад «Та нарын өвс энэ, тариа чинь энэ, мод энэ байна, барилгаа барьцгаа, итгэлтэй байцгаа» гэж бид хүмүүст хэлж байна шүү дээ. Бүх район, бүх улс даяар ийм байгаа юм шүү. Тийм ээ, бид Минаевын маягаар амьдраагүй юм гэж дүгнэж хэлээд цонхноос холдож ширээний ард очиж суув. 

	Цааш нь юу ч тайлбарлахыг хүссэнгүй, яриа дууслаа гэж үзсэн бөгөөд Минаевт зөвхөн:

	— Байр хөлслөгчийг ч бас замыг нь алдуулж байна та гэж хэлэв. 

	— Юугаар тэр вэ?

	— Яриагаараа, Минаевын маягийн зовлон зүдүүрээр. 

	— Байр хөлслөгч чинь эрдэмтэн хүн шүү. Чи юу гэж бодоо вэ? Бидэнд итгэхгүй бол эрдэмтэн хүнд итгэнэ л дээ. Тэр хүн чинь бичээд авчихна, тэгэхэд нэгэнт бичиж орхисон юм болохоор сүхээр цавчаад ч нэмэргүй. Ийм л байна даа, Фёдор Степанович минь гэж Минаев хорссон байдлаа нуулгүй гэнэтхэн өндөр дуугаар бүр хөгжүүн ярилаа. 

	— Уухай, та бүр ингэж байгаа бий!

	— Чи юу гэж бодов?

	— Биед чинь хуурс мөн гүн шигджээ дээ гэж Фёдор Степанович хэлээд Минаевыг удтал ажиглаж харав. За, ярилцлаа, одоо больё. Харин энэ ярьсан яриаг та ухамсарлаж авахгүй, толгойдоо орсон бүхнийг тосгоноор чалчсан хэвээр байвал... Ер нь та намайг ойлгоо биз дээ!

	— Ойлгож ядах юу байх вэ. 

	— За, яамай. 

	Минаевыг тасалгаанаас гарангуут: «Үрчгэр мөөг» гэж Фёдор Степанович бодов. Сургуулийн галч цаашаа холдож явааг цонхоор ажиглаж «Чөтгөрийн муу үрчгэр мөөг. Гомдож гэнэ шүү» гэж хэлэв. Цонхны цаана хэн ч харагдахаа больж хашааны ёроолоор ургасан өвс нь хатаж шарласан, нарны гэрэл болоод тоосонд дарагдан үнсэн саарал болчихсон тосгоны гудамж л үзэгдэхэд «Зүгээр, энэ чинь түүнд сургамж болно» гэж нэг мөчийн дараа өгүүлэв. Саяны яриа Фёдор Степановичийн санаанд нийцсэн бөгөөд өөрийнхөө ярьсныг ч таалжээ. Чадахаа, хийх ёстой юмаа бүгдийг хийлээ (зүгээр яриагүй, гол нь урьдчилан сануулсан) гэж бодоод сэтгэл тааламжтай байжээ. 

	Тэгээд сэтгэл хангалуун тайван болсон учраас энэ өдрийнхөө ерийн албан ажлаа хийж эхэлжээ. 

	
IV

	Тосгоны зөвлөлийн байшинд болсон энэ бүх ярианаас харвал Фёдор Степановичаас айх хэрэггүй юм байна гэж Минаев дүгнэжээ. Тосгоны зөвлөлийн дарга, нөгөө хайрцагтай юмны тухай юу ч мэдээгүй байна. 

	Минаев улаан буудайн гандаж хатаж орхисон тариалангийн наад талд байдаг тарианы өнөө агуулахын яг дэргэдүүр бөгтийн өнгөрч тэр агуулах, тариалангийн талбайн аль алиныг ч анзаарч харалгүй: «Дуугүй байх нь ч дуугүй байна. Веригинтэй ч юм ярихгүй» гээд Фёдор Степановичийн тухай бодож: «Харин эцэгтээ хүрэхгүй хүн юм. Эцэг нь их хэлэмгий хүн байж бил ээ. Федька хаана нь ч үгүй байна. Гэтэл Степан миний дэргэд юу ч биш байсан юм шүү дээ! Ярьж чаддаг, харин амьдрал мэдэхгүй хүн байсан юм. Федька нь ч бас тийм л, ярихаас цаашгүй... Фёдор Степаныч гэнэ... түй!» гэж үргэлжлүүлэн өгүүлэв. 

	Минаев өөрийгөө Флёровынхтой, талийгаач эцэг, одоо амьд байгаа хүүтэй нь зүйрлүүлэхэд тааламжтай байснаар барахгүй тэднийхээс өөрийгөө давуу гэж бодоход бүр ч аятай байжээ. Одоо санаанд орж ирж буй бодолдоо хөөрсөн учраас Фёдоровкад өөрөөс нь илүү хэн ч амьдрал мэдэхгүй, амьдарч чадахгүй юм шиг дахин санагдана. Ийм ойлгомжтой, чадамгай хэр нь цаг үргэлж арга мэх зохион бултаж байдгаас гадна тэгж аргацаан бултах бүрдээ хийсэн ажлаа эргэж харах болдог тухай энэ удаа болсонгүй. Өөрөө бусдаас давуу сайн талтай гэдэг нь л чухал бөгөөд энэ нь хэзээ хаана арга мэх зохион бултаж болохыг өөрийнхөө тухай инээмсэглэн ярьдагчлан өчүүхэн муу «тариачны ухаанаар» андахгүй мэдлэгт орших ажээ. «Та нар хамтрал гээд байдаг, би өөрийгөө гээд байдаг, тэгэхлээр зэмлэл л дээ» гэж дотроо боддог байв. Минаев одоо хүрмээ тайлж гартаа бариад явж байсан бөгөөд өвгөн хүний туранхай бие цамцны нь цаана даангүй тодхон мэдэгдэнэ. 

	Алевтина нь гэртээ байсангүй, тос наймаалахаар Белодворье руу явчихсан байв. 

	Минаев гэртээ орж өдөр бүрийнхээ өмсдөг, аж ахуйн ажил хийхэд биед нь эвтэй байдаг хуучин хувцсаа сольж өмсөөд хашаа руугаа гарав. Өнөөгийн хавар, зун туж халуун байгаа тул энэ өдөр мөн халуун хуурай байлаа. Өвгөн, саравч дотроос хадуур гаргаж аваад хананы ард сүүдэрт түүнийгээ давтаж эхлэв. Ямар нэг юм өөртөө зориулан хийхдээ их хүчлэлгүй яаралгүй ажиллаж сурсан зангаараа алхаа далайн хадуурын жингэнэсэн ирмэг дээр дараа дараалан буулгахад жигдхэн тусаж бяцхан зууван хонхорхойнууд гарч нүд баясна. Минаев үе үе алхаа хойш тавьж холцруутсан барзгар хуруугаараа ирийг нь үрэхэд духны нь хөлс гар дээр нь болоод хадуурын хавтгай дээр дусна. Түүний царай тайван харагдах бөгөөд хамаг анхаарал нь хийж буй ажил дээр нь төвлөрсөн юм шиг байлаа. Эхлээд аль жалганы өвсийг хадах вэ, дараа нь аль жалганых руу орох вэ (Минаев ойн аж ахуйн газрыг өөрийнхөө ногооны газартай адилхан сайн мэддэг бөгөөд энэ жил ч гэсэн хөлсний ажилд ороод хуртай, ургац сайнтай жилүүдийнх шиг тийм арвин биш ч гэсэн өвс хадаад авна гэдэгт огт эргэлзээгүй бил ээ гэж бүр багцаалан бодож эхэлжээ). Өнөө өглөө сэтгэл нь өчнөөн их түгшсэний дараа ажил хийж, дасаж сурсан бодлоо бодож амарч болох байх гэж санасан боловч санаанд нь ороод байгаа бодлоос болж тайвширч анхаарлаа төвлөрүүлж чадсангүй. Өөртөө хадаж авах өвс бодохтой нь зэрэг тосгоны зөвлөлийн цонхоор харагдсан том бухал болгон овоолсон шахмал өвс тэр даруй санаанд нь оров. Фёдор Степановичийн ярьсан юм бүхэнд итгэдэггүйтэй адил тэр өвсний хагасыг хамтралчдад хувааж өгнө гэдэгт итгэхгүй «Амалдгийг чинь мэднэ!» гэж бодож байсан хэр нь нэгэнт эргэлзэл төрөөд («Үнэхээр хувааж яана, мод ч бас зөөж эхэлсэн шүү дээ!») амар заяаг нь үзүүлсэнгүй. Энэ бодлоосоо ангижрахыг хичээн цухалдаж «Түй!» гэж нулимах боловч биеэ барьж чадахгүй, ажил ч бүтэхгүй санагдсан тул хадуурынхаа дөнгөж талыг давтчихаад хойш тавьж орхив. 

	Хашааны хаалган дээр түүнийг хэн нэгэн хүн дуудав. 

	— Семён Петрович аа!

	Минаев дургүйцсэн янзтай хөлсөө гоожуулан, пингийн хананы цаанаас урамгүйхэн шагайж харав. 

	— Танд захиа иржээ. 

	Минаев шуудан зөөгч авгай руу ойртон очиж түүний сарвайсан захидлыг гараас нь дуугүй авав. 

	Тэр захиа дүү Настасьягаас нь иржээ. «Захиа ирээгүй удсан юм сан» гэж тэр бодоод пингийн сүүдэр лүү эргэн очиж алхаа зайлуулж бүр хананы дэргэд хуурай газарт сууж дугтуйг задлан захиаг уншиж эхлэв. Энэ захиа, дүүгийн нь урьд урьдын захидалтай нэгэн адил «Сайн байна уу, сайн сууж байна уу, хайртай ах Сёма минь» гэж эхлээд хоёрдох нөхөр нь болох Пётр Ипатин нас барлаа гэсэн гунигт мэдээг нас өндөр болсон, бичиг үсэг муухан мэдэх хүмүүсийн бичдэг муруй сарий үсгээр илэрхийлэн бичжээ. «Тэр маань ганц өдөрт л нас барчихсан. Царай нь шарлаж байгаад үхэж орхилоо. Мөргөлийн байшингаас буцаж ирэхэд минь орон дээрээ хөшиж хөрчхөөд байсан. Түүнийг лхагва гарагт Андроны хажууд оршуулсан, дурсгалыг нь тэмдэглэсэн. Одоо би гэртээ дахиад ганцаараа боллоо. Гэвч би ганцаараа суухыг хүсэхгүй байна. Шүтлэг нэгт хүж барьсан эгч Фросяг гэртээ суулгана. Тэр мөргөлийн байшин цэвэрлэж түүгээр амь зуудаг юм. Номхон, санаанд таарсан эмэгтэй байгаа юм, тэгээд бас насаар надтай адил...» гэж Настасья бичсэн байлаа. Минаев энэ захидлыг анхааралтай унших тутам толгой, гар хоёр нь хүндрээд ирэх шиг санагджээ. Энэ бол Ипатиныг хайрлах сэтгэл төрснийх ажээ. Дүүгийндээ айлчилж очихдоо түүнтэй уулзаж байсан бөгөөд одоо тэр явснаа, очиж уулзсанаа тодхон санажээ. Бас хоёрдох нөхрөө оршуулж байгаа дүүгээ хайрлах сэтгэл төржээ. Дараа нь олон жилийн өмнө Андроныг нас барсан тухай мэдээ авахад бодсон шиг Настасьягийн байшингийн тухай боджээ. Тэр байшин чанар сайтай шиг санагдсан бөгөөд ухаан богинотой эмийн мэдэлд байж байгаад бусдын гарт орчхож магадгүй эд хөрөнгө гэж сэтгээд ингүүлэхгүй байж чадна, чадах ч ёстой гэж боджээ. Дүү нь Андроныг нас барсныг мэдэгдсэн түрүүчийнхээ захианд бичээгүйтэй адил алт, мөнгөний тухай юу ч бичээгүй ч гэсэн Минаев чухам үүний л тухай бодоод Андроны хураасан ээмэг, бөгжнүүдийг тэг дундуур нь хувааснаа, Настасьяд үлдсэн хэсгийг санасан ба тэр хэсэг нь байшинтай адил бусдын гарт орж магадгүй учир тэгүүлж хэрхэвч болохгүй. Ипатин ч гэсэн хөрөнгөгүй хүн биш («Надаас юм нууж чадахгүй!») Тэгэхлээр бас л сонор соргог байх хэрэгтэй. Хүж барьсан тэр Фрося ч тэр, бусдын юманд шунах ах, эгч нар хаа мундах вэ. Энэ бүх дуртгал, бодол санаа хоорондоо уялдан нийлэлдээд одоо Минаевын тархи, толгойг хүндрүүлсэн бил ээ. Минаев хадуураа дахин давтаж эхэлснээ тэр даруй больж орхив. Ажил бүтэмж муутай тул босож хашаан дотуур нааш цааш явав. Дахиад нэг юм хиймээр санагдсан бөгөөд тэр санаа нь ил боловч барьж авсан бүхнээ тэр даруй хойш тавьж байлаа. «Үлдээсэн нь лав, үлдээгээгүй байх ёсгүй. Эм хүн тэнэг дээ, ухаардаг юм болов уу» гэж Ипатины тухай бодон үнэхээр дүүгийнхээ тухай санаа тавьж байгаа юм шиг хэлэв. Дүүгийндээ заавал очих ёстой шиг санагдсан тул түүнийгээ зөвтгөх шалтаг олохыг хичээв. «Өвс ч долоо хоног хэртэй хадахгүй байж болно, тэр нь ч дээр биз, харин явахаа хойшлуулж болохгүй. Авсан, аваагүй, хүний гарт оруулахгүй» гэж бодов. Одоо Настасьягийнд байх ёстой баялгийг төсөөлөөд дараа нь зооринд хадгалаастай өөрийнхөө хөрөнгийг төсөөлжээ. Түүнийг хармаар санагдаад болоогүй тул хашаан дотуур нааш цааш алхахдаа араатан шиг дугарч тойрсоор байшин руугаа ойртсоор байлаа. Түүнийг ямар нэгэн юм барьж тогтоогоод байх шиг байсан бөгөөд чухамдаа хийхэд бэлэн байгаа юмыг хэсэг зуур эсэргүүцсэнээ тасалгаанд оронгуутаа лаа шүүрэн зоорины таг руу зүглэв. 

	Минаев зооринд орж чийгтэй зөөлөн газар гишгээд лаагаа асаалаа. Лааны гэрэл сүүмэлзэж хүчилсэн царайг нь гэрэлтүүлэв. Хүйтэн чийг даангуут биеэ агдайлган ийш тийш харснаа сумтай хайрцгууд булсан газар луу эхлээд очив. Тэнд нь бүх юм өчигдрийн үлдээсэн янзаар байлаа. Өмхөрсөн банз хуучин байрандаа хэвтэнэ, нүх нь өмхөрч адилхан саарал өнгөтэй болчихсон даавуугаар бүтээлгээстэй. Өчигдөр энд явган суучхаад дайзтай сумнуудыг гаргаж үзэж байтал Фёдор Степанович байшингийн нь дэргэд хүрч ирсэн, түүнтэй ярьсан, шөнө нойргүй хоносон, өглөө болсон, Фёдор Степановичтай дахин уулзаж ярилцсан нь тэр даруй санаанд оржээ. Энэ түгшүүр нэгэнт өнгөрсөн бөгөөд гол нь өөрийнхөө давуу чанарыг (Фёдор Степановичийн эцэг болоод одоо балчир хүүхэд гэж тоомсоргүй нэрлэж байсан Фёдор Степановичийг бодоход) өөрөө тэднээс давууг дахин санаж сэтгэсэн учраас ч тэр юм уу сэтгэлийг нь сэргээсэн оршуулгаас саяхан эргэж ирсэн юм шиг царай нь залирхаг, дооглонгуй янзтай болчхов. Чихэнд нь чимэгтэй танил үг саяхан давтаж хэлсэн юм шиг нүүр царай нь «Та нар намайг чадах гэсэн байх, тэгвэл би та нараас урьдлаа» гэж илтгэх янзтай харагдав. Минаев тонгойж муусайн даавуунд гар хүрсэнгүй. Харин торхоор халхалсан жижигхэн хөндийд Настасьягаас олж авчирсан баялгаа хадгалсан тул торхыг уухилж дүлсээр зайлуулж эхлэв. Тэгээд хөндийгөөс төмөр хайрцаг гаргаж тагны нь зэвийг ханцуйгаараа арчаад нэг мөчийн дараа цэмбэний өөдсөн дээр дэлгээстэй алтан бөгж, ээмгийг тонгойн ажиглаж байлаа. Одоохондоо тэр бүгдэд гар хүрэлгүй, харцаараа таална. Алтыг шүүрээд авах гэсэн юм шиг арвайсан үрчгэр туранхай гар нь шалан дээр тавиастай лааны сүүмэлзсэн шаргал гэрэлд аалзны савартай төстэй харагдана. Лааны гэрэл, ээмэг бөгжинд, тэдгээрт суулгасан чулууны ирмэгт тусаж гэрэл, туяа, гялтганах өнгө солонголж Минаевын сэтгэлд урсан орох шиг болж багаасаа сонсох дуртай сүмийн хонхны алсын намуухан дууны ая (дуу нь бол хуучны амьдралд ханаж тааламжилсан юм шиг санагддаг бил ээ), эсвэл тэрэгний хонхны (мөн багаас санаанд нь хоногшсон бөгөөд одоо тэр хуучны амьдралын нугалааг санагдуулсан өвөг эцгийн гурвал морины дундхын толгой дээрх хонхны) ялдамхан дууг санагдуулна. Урьд цагийн тосгоны дуу чимээнээс илүү дотно, тааламжтай бөгөөд эрхэм нандин бодол санааг догдлуулан төрүүлдэг тийм хөгжим байдаггүй учраас алт харж зогсох агшинд Минаев алтныхаа тухай мартаж, түүнийг олж харахаа болих шиг болж харин дотор нь эгшиглээд байгаа аянд тэр аяараа автагддаг ажээ. Минаев бол гоголийн Плюшкин шиг буюу Орос орон янз бүрийн зэрэг хэргэмтэйгээр оршиж байсан ба хойшид ч нэлээд удтал орших тийм харамч хүмүүс шиг биш юм. Гэвч хуримтлуулсан баялгаа хараад амьдаръя, хөдөлье, эрх мэдэлтэй байя гэсэн хомхой хүч сэтгэлд нь оргилж ирдэг бөгөөд энэ аймаар бил ээ. Тэр өөрөө өөртөө үхэшгүй мөнх юм шиг санагдаж нас наслах, өтлөх гэсэн ухаан (юу ч гэсэн энэ мөчид) байгаагүй бөгөөд энэ бүх баялгаа хэрэглэж, ажилд оруулж болох тэр цагаас л эхэлж жинхэнэ амьдрал эхэлнэ гэж бодоод тэр амьдралд бэлтгэж байв. Нэгэнт эхлэх хэрэгтэй болбол өргөн, далайцтай эхлэх, «Семёныг хараач, өвөг эцэг нь хаана нь ч үгүй юм байна, түрүүлээд гарчихлаа шүү!» гэгдэхийн тулд «Дахиад, дахиад» л гэх ганцхан хүсэлтэй байсан бөгөөд «дахиад, дахиад» гэсэн тэр хүсэл Минаевыг улам бүр эзэмдэнэ. Одоо Настасьягаас үлдсэн бүх юмыг нь аваад ирж чадмаар санагдаж «Тэнэг эмийн өөрийн нь ашиг тусын тулд шүү дээ, өтөлсөн насаа өнгөрүүлж суухад аштай юу!» гэж бодоод энэ цаг мөчийг өнгөрөөчих вий гэж айна. «Маргааш даруй явах хэрэгтэй байна. Хамаг юм чөтгөр лүү тонилог, миний авчрах гэж буй юмыг наашаа аваад ирвэл бүх юм бий болно» гэж зөвхөн дотроо бодсон боловч хатанги нарийхан уруул нь хөдөлж байв. Минаев бөгжийг нэг нэгээр нь ажиглан харж зоорины дотор удтал суув. Зөвхөн лаа асаж дуусаад унтрахад бүх юмаа хурааж нуугаад торхыг хуучин байранд нь оруулжээ. 

	Зооринд ороод байхад хөдөлсөн сэтгэл нь орой болтол хэвээрээ байв. Минаев дүүгийнхээ захиаг дахин уншиж, орон дээрээ хажуулж, нааш цааш явж үзжээ. Алевтинаг нь тосоо худалдаж дуусаад Белодворьегоос эргэн ирж босго алхан вандан дээр сагсаа тавингуут: — За хөгшин минь, замын юм бэлтгэ гэж хэлэв. — Ямар замын юм?

	— Настасьягийн нөхөр нь нас барчхаж. 

	— Тэр... хоёрдох нь уу?

	— Тийм ээ. 

	— Ойн аж ахуй яалаа? Өвс яах вэ? Чи юу боддог хүн бэ?

	— Өвс ч бий болно, бүх юм бий болно. 

	— Бурхан минь, дахиад л! Хайчих нь вэ чи?... гэж авгай нь хэлээд нүүрээ үрчийлгэн гараараа дохив. 

	— За, за, битгий үглээд бай!

	
V

	Маргааш орой нь Минаев Белодворьегийн өртөөн дээр хүрч очоод өглөөний таван цагийн галт тэргээр дүүгийнх рүүгээ явжээ. 

	Тэгтэл гурван цагийн дараа угтвар хурдан галт тэргээр Николай Богатенков Белодворьед хүрч ирсэн бил ээ. 

	Николай тавцан дээр бууж хайрцгаа тавьчхаад ийш тийш харжээ. Хот газар, шуугиан ихтэй буудлын дараа Белодворьегийн өртөө нэг жилийн өмнө анх ирдгийнх шиг нам гүм, эл хуль санагджээ. Эндэх сумчны шовгор, туйпуугаар барьсан ус түгээгүүр, дугариг цонхтой, орох хаалган дээрээ хонхтой өртөөний намхан байшин, дээр үед энэ хонхны дуу галт тэрэгнүүдийг угтдаг, үддэг байсан бол одоо хана эвдэхгүйгээр авчхаж болохгүй учраас л тэр хонх өлгөөстэй байдаг бололтой, нэмгэн банзан мухлагууд, өртөөний дэргэдэх талбай дээрх саарал модон байшингууд (энд тэнд цайвар вааран дээвэр л шинэчлэлт эхэлж буйг санагдуулна), чулуун агуулах, түүний цаад талд дүнз, банз, нүүрс болоод хураалттай цаасан уут бүхий ямар нэг бордооны дунд өргөх цамхгийн шар шилбэ, түүний доод талд зогсож буй ачааны машин харагдсан мухар зам энэ бүхэн нойронд дарагдсан юм шиг нам тайван, налгар байдалтай бөгөөд энд цаг мөч зогсож орхиод нийтийн амьдралын явц өглөөний боловч халуун наранд шарагдан буй энэ өртөөг аль ч талаараа хөндөж хөдөлгөөгүй юм шиг Николайд санагдав. Гэтэл энэ сэтгэгдэл буруу юм. Белодворьегийн өртөөн дээр ч тэр, Белодворье хотод ч тэр амьдрал хэр хэмжээ, хэрэгцээнд зохицон улс орны газар бүхнийхтэй адил явцтай байсан бөгөөд орчин тойрны юмыг арай анхааралтай ажиглаж, хотын гудамжаар ганц хоёр цаг явж үзэх юм уу, үгүй бол өртөөний дэргэдэх талбай дээгүүр зүгээр холхиод үзсэн ч бүх юм өөр янзтай харагдан дасаж сурсан, зүй ёсны юм шиг санагдах бөгөөд амьдралын энэ нэгэнт бий болсон явц энд зөв зүйтэй, чухал, шаардлагатай гэж бодогдоно. Николай үүнийг ойлгох боловч танил нутагт эргэж ирсэндээ анхны мөчид баярлахын хамт нүдэнд үзэгдэж байгаа энэ бүх юмыг харахад гуньхрах сэтгэл төрсөн тул эрхэм дотно юмыг харахад хэзээ төрдөг зовох, хайрлах, шаналах сэтгэл сэргэж түүнийг эзэмдсэн бил ээ. 

	«За ингээд хүрээд ирдэг байж» гэж өөрөө өөртөө хэлээд ийш тийш дахин харав. 

	Ногоон вагонууд эрчээ авч тарчигнасаар тавцангийн хажуугаар явж өнгөрөхөд өртөөнөөс холдож яваа галт тэрэг Николайн баяр баясгалантай, түгшүүртэй сэтгэгдлийг улам лавшрууллаа. 

	«Би яаж байна аа? Үгүй, үгүй, бүх юм зөв, бүх юм ийм л байх ёстой» гэж хэлээд хайрцгаа сая нэг авч өртөөний талбай, автобус руу зүглэв. Бас гар бичмэлийнхээ тухай, «Орос орноор явж үзье» гэж санаснаа боджээ. Үнэнийг хэлэхэд бодсон ч биш харин одоо хамаг юм биелэгдэхэд ойрхон болоод байхад тэр өөрөө баярлах ёстой атал бодлоо биелүүлэхэд тун хэцүү, бараг боломгүй юм шиг санагдсан бил ээ. Гэртээ эцэгтэйгээ ярьж суухдаа, мөн ганцаараа байхдаа «Орос орноор явж үзээд» хийж чадах юмны зөвхөн эцсийн үр дүнг л баяр хөөр болон төсөөлж байсан юм. Гэтэл одоо бол замын эх харагджээ. Ажлаасаа халагдахын тулд сургуулийн захиралд юу, яаж хэлэх вэ, тэгээд ч чөлөөлж өгөх үү, үгүй юу, үүнийг нөхөд нь болоод Таня юу гэж үзэх бол, замд гарахаар юмаа төхөөрөх, нэг тосгоноос нөгөө рүү, нэг гацаанаас нөгөө рүү явж цыган маягийн нүүдлийн амьдралаар амьдарч алдаг оног мөнгө олж хаа дайралдсан газарт хонох болно. Гол нь сургууль ч үгүй, сурагчид ч үгүй, дасаж дуртай болсон өдөр тутмын ажил ч үгүй болно. Ер нь амархан биелэгдэнэ гэж урьд бодогдож байсан юм одоо нарийн төвөгтэй болж олон арван бэрхшээл саад урган гарсан бил ээ. Түүнийг давах хэрэгтэй болно. Гэтэл давж чадахгүй юм шиг санагдав. Орос орноор явж үзнэ гэсэн бодол нь баатарлаг, гавьяатай юмгүй шиг одоо санагдсан бөгөөд хэтэрхий яарч бүх юмыг бодож боловсруулаагүйгээ л ухамсарласан тул ингэж яарч эцэг, Даша хоёрынд аятай зочилж байлгүй гэрээсээ хурдан яваад ирсэндээ одоо харамсжээ. 

	Буудал дээр байх үед догдолсон Николайн сэтгэл нь автобус хүлээн дугаарлаж зогсож байхад, мөн дараа нь хамтралын төв зах хүртэл явж, «Алтан түрүү» гэдэг цайны газрын дэргэдээс Фёдоровка хүрэх замын машин хайж байхад догдолсон хэвээр байв. Түүнд гэр нь улам бүр их бодогдож эцэг, Даша хоёроо санах тутам сэтгэл нь бүр гуньхарчээ. Заримдаа ондоо санамсаргүй боловч тодорхой дуртгал санаанд нь орж ирэхэд Матвей Петрович Беспаловтай эмнэлгийн цэцэрлэг дотор уулзаж ярилцсанаа, эсвэл профессор Голованенко, Лаврушин хоёрыг, үгүй бол хэдэн цагийн өмнө шөнө Талейскийг дайрч өнгөрөхөд мэндчилээд салсан Егор, Шура хоёрыг төсөөлнө. «Аз жаргалтай, зовох юмгүй улсууд даа» гэж Егор Ковалёв, Шура хоёрын тухай өөртөө ч тодорхойгүй атаархах янзтай бодов. 

	Николай Белодворьегоос гарч машины хашлаганы дэргэдүүр (тэр ачааны тэвш дотор урт хавтгай хайрцаг дээр сууж явжээ) шарлаж байгаа сийрэгхэн улаан буудайн тариалан. улаан шаргал гүвээ, ногоорон харагдах жижиг ой, төгөл үргэлжлэхийн хамт гандаж хатсан өвс, тарианы үнэр салхиар ханхалж, гол горхи, төгөлд наалдсан юм шиг тосгонууд, хуучин сүмдийн дээвэрлээгүй хагас дутуу эвдэрхий орой, шинэ фермүүдийн цагаахан нүүрэн тал, төмөр дээврээрээ хүний анхаарал татсан шинэ сургуулиуд замын зүүн, баруун талд, ачааны тэрэг өгсөн авирч гараад уруудан бууж байсан далайн долгио шиг налуухан, цулгуй өндөрлөгийн цаана харагдаж бас гар бичмэлдээ бичив үү гэж бодсон бүх юм, түүнд зориулсан бүх сэтгэл санаа нь энэ хээр тал, төгөл мод, тосгонуудад гэв гэнэтхэн шинэ тутам амилж ирэх шиг санагдахад Белодворьегийн буудал дээр төрснөөс ондоо зовуурь сэтгэлийг нь догдлуулж эхлэв. 

	«Орос орон маань энэ дээ, хаа л явбал тариалангийн талбай, хэсэг мод, тосгон л дайралдана. Би одоо гол замаар унаатай явна. Гэтэл тэр хяр дээгүүр явган явж байж болох юм. Тэгвэл энэ доор байгаа цөөрөмтэй, цэцэрлэгтэй байшингууд магад ондоо харагдах биз. Хяр бүхний цаана шинэ гацаа, шинэ хүмүүс, дор дороо хувь заяатай, тус тусынхаа амьдралаар амьдарч байдаг огт өөр өөр хүмүүс үзэгдэнэ. Тэгэхэд би... Энэ хүмүүст юу нийтлэг вэ, энэ газар нутгаа хайрлаж энэ тосгонуудад амьдран суух болгосон, тэдний ухамсар, бодол санааг жолооддог, тэднийг сайн санаатай, уриалган зантай болгодог гол зүйлийг нь ойлгож авах хэрэгтэй байна. Хөдөө тосгоны хүний сэтгэл, түүний амьдралыг ойлгоход надад өөрт минь юу хэрэгтэй вэ? Бас баримт сэлт үү? Бас л яриа, сураг, миний нүдэнд одоо харагдаж буй бөгөөд хуучин нь өмхөрч өнгө зүсээ алдсанаараа, шинэ нь цав цагаан өнгө болоод шинэчлэлтийн ерөнхий сэтгэгдлээрээ холоос ч, ойроос ч тэр адилхан үзэсгэлэнтэй сайхан энэ бүх гадаад байдал хэрэгтэй юм уу? Эсвэл Матвей Петровичийн битүүхэн хэлээд байсан цаг үе, үйл явдлын холбоог, бас хөдөө тосгоны эдийн засгийн нөхцөл, тэнд болж өнгөрсөн, одоо болж буй эдийн засгийн үйл явцыг ойлгож авах хэрэгтэй юу? (Профессор Голованенкогийн хэлсэн үгэнд бодлогогүй юм юу байсан бэ? Тэгэхэд би юунд нь зэвүүрхсэн юм бэ? Үгүй бол хоёр тариачин, хоёр өөр зан араншин буюу эцгийн маань хэлдэг «Лебедевын» зан төрх үү? Бүх юм нарийн төвөгтэй, нэг нь нэгнээсээ урган гардаг, бүх юм харилцан холбоотой юм. Гэтэл энэ бол шинэ зүйл биш, үүнийг би түрүүн ч мэдэж байсан юм. Бүхэл бүтэн зүйл болох амьдрал, түүх хуваагдашгүй байтал би тэр бүтнээс хэсгийг нь салгах гэж зүрхэлсэн л миний хамаг алдаа оршиж байж болох юм!» гэж Николай бодов. 

	Гар бичмэлээ янзлан хийвэл зохих юмны тухай хүчлэн бодох тусам өмнөө бараг биелэгдэшгүй асар их зорилт тавьснаа улам тодорхой ойлгож эхэлсэн бил ээ. «Орос орноор явж үзэх гэнэ... Орос орноор явж үзээд зогсох уу? Тэгээд ч бариад авсан энэ ажлаа гүйцээх хүч надад байна уу даа?» Орос орноор явж үзье гэсэн шийдвэр нь яаруу түргэн санагдсантай адил гэрээсээ, эцэг, Даша хоёроос яаран гарч Фёдоровкад ирээд хийхээр завдсан бүх юм нь мөн яаруу, бодлогогүй санагджээ. Ингэж улам бүр эргэлзэн тээнэгэлзэхийн хамт сэдсэнээ биелүүлэхийн тулд хүмүүст сайн санхныг хүсэх, сайн сайхан эрмэлзэлтэй байх явдал хангалтгүй харин үүнээс гадна мэдлэг, туршлага хэрэгтэй, тусламж, зөвлөгөө авах нь чухал (гэтэл яг тусламжаас, зөвлөгөө өгч чадахаар хүнээс ийм түргэн холдоод ирсэн шүү дээ! Тэгээд энэ бүхэнд одоо харамсаж байлаа) гэдгийг ухаарчээ. Юу ч гэсэн Орос орноор явах болж ажиглан харж, сэтгэн бодож, жишин зүйрлээд бүх юмыг давбал амьдралын мөн чанарыг өөрөө мэдэж авч чадна гэсэн бодол дотор нь байсан бил ээ. «Үгүй, үгүй, би замынхаа хагасаас буцдаг хүн биш. Би санасандаа хүрнэ, биччихнэ, хийчихнэ...» гэж өөрөө өөртөө хэлсэн бөгөөд түүхээ дөнгөж бичиж эхэлсэн тэр өвлийн өдрүүдэд, мөн наашаа гарахаас өмнө гэртээ байхдаа шийдэмгий байсан тэр зориг одоо дотор нь үгүй болсон учраас л тэгж хэлжээ. Николай тариалангийн газар, хэсэг ойг ажиглахаа больж доошоо тонгойгоод тэвшний ёроол. хайрцгийн хагарсан, холторхой булан, тэр хайрцаг руу жийсэн тоостой гутлаа л харж явав. 

	— Фёдоровкад ирлээ! гэж жолооч хашхираад машинаа зогсоолоо. 

	Нэг мөч өнгөрөхөд Николай жолоочид мөнгөө төлчхөөд хээрийн замаар орж тосгон руу алхлаа. 

	Байшин, хашаа, пин саравчны аль нь ч одоохондоо харагдаагүй зөвхөн алсад улаан буудайн талбай дээгүүр (энэ бол тосгоны зөвлөл рүү очих зуураа Минаевын ажиглан харж явсан тарианы агуулахын тэндээс эхлэн үргэлжилдэг өнөө талбай бил ээ) цагаан шохойгоор шохойдсон ганц нэгэн яндантай саарал сүрлэн дээврүүд ноднин жилийн бухал шиг сүндэрлэнэ. Николай хайрцгаа нэг мөрнөөс нөгөөдөө сэлгүүлэн үүрч яаралгүй алхана. Хээрийн зам тарианы талбайг тойрч налуухан урт энгэр даган уруудаж эхлэхэд тосгон тэр даруй харагдсан бөгөөд ингэж харагдангуут Николай дороо зогсож хайрцгаа газар тавив. Фёдоровка нүдэнд харагдах мөч түүнд хэзээд аятай байдаг тул одоо өөрийгөө чамлаж, хэчнээн уруу царайтай, бодол нь хэчнээн түгшүүртэй ч гэсэн эргэж ирсний баяр, одоо түүнд дотно болсон юм шиг санагдаж байгаа хүмүүстэй уулзах баяр баясгалан сэтгэлийг нь догдлуулав. Өвгөн Минаев, өглөө болгон ваартай сүү ширээн дээр тавьж өгдөг Алевтина Яковлевнагийн тухай санаад сэтгэл нь уярахын хамт сургууль, багш нар, сурагчдыг бодож жаал хөвгүүдийн нүүр царай, тэдний инээмсэглэж, харж байгааг нь, мөн чимээгүй анги танхимыг тодхон төсөөлөхөд сэтгэл бүр ч уярна. Бас Танягийн тухай бодоод түүнтэй удахгүй уулзана гэхээс баяр хөөр улам нэмэгдэв. Бичиж байгаа зохиолын нь тухай асуувал түүнд юу гэх вэ, мөн сургуулийн найз багш нар «за яав» гэж заавал асуух тул тэдэнд юу гэж хариу өгөх вэ, одоо хүндэтгэж нэр усаар нь Семён Петрович гэж нэрлэсэн Минаев өвгөн ч гэсэн сонирхож магадгүй учраас түүнд бас юу гэх вэ гэдгийг Николай түр зуур мартах шиг болжээ. Түүний өмнө тосгон илхэн харагдсан учраас өөрийнхөө сууж байсан, мөн Танягийн суудаг байшинг өөрийн эрхгүй эрж клуб байрласан оройгүй, хонхгүй, хуучин сүм, гандчихсан зураг өлгөөстэй захиргааны байшин, тосгоноос зайтай байдаг ферм, гүвээн дээр барьсан сургуулийн модон барилгыг ажиглан харж зогсов. Фермийн дэргэд баглаастай шахмал өвсийг асар том нуруу болгож хураасан нь энд тэндээ өнцөг булан, тавцан гарч хачин харагдана. Энэ өвс нутгийн төрх байдлыг хувиргасан тул урьд, хоёр долоо хоногийн өмнө Фёдоровкагаас явахад байснаас нэг л өөр болсон юм шиг Николайд санагдсан боловч юу өөрчлөгдсөнийг олж мэдсэнгүй. Сургуулийн хавьд талбай дээр мод овоолоостой бөгөөд түүний дэргэд үймэлдсэн хүмүүс (хамтралын мод хөрөөдөгчид) мод хөрөөдөх жааз босгож байв. Энэ бол нүдэнд дассан байр байдлыг хувиргасан бас л шинэ зүйл боловч үүнд чухам юу нь шинэ вэ гэдгийг Николай тэр даруй олж харсангүй. Фёдоровка нүдэнд нь харагдахад зүгээр тааламжтай байсан тул тосгоныг дуртайяа ажиглан харлаа. 

	Амсхийн амарч, ханатлаа харж аваад Николай хайрцгаа мөрөн дээрээ тавьж доошоо тосгон руу алхав. 

	
VI

	Байшин түгжээстэй. 

	Хашаан дотор, пин дотор, ногооны газарт хэн ч харагдсангүй. 

	«Ирнэ биз» гэж Николай дотроо бодов. 

	Эзэд гэртээ байхгүй, халуун нар шарж, галт тэргэнд үйлчлэгчийн авчирч өгсөн нэг аяга чихэртэй цай, хоёр хайрмагаас ондоо юу ч олж идээгүй учраас гэдэс өлссөн боловч юунд ч ундууцахгүй тийм сайхан ааштай хэвээрээ явсан болохоор Николай хашаан дотуур, бас ногооны газраар явж төмсний хатаж эхэлсэн навчийг ажиглаж байснаа агуулахын дүнзэн хананы цаана, нэг өдрийн өмнө Минаев өвгөн хадуур давтаж суусан яг тэр газарт сүүдэрт очиж, эхлээд хуурай ногоон дээр сандайлснаа дараа нь толгойгоо салаавчлан хэвтэж орхив. Доошоо унжсан сүрлэн саравч доор болжмор үймэлдэж нэг нисэж холдон, нэг буцаж ирэх бөгөөд саарал элэг нь саарал дүнз, энд тэндээ харлаж эхэлсэн саарал сүрлэн дэвсгэр дээр бараг ялгагдахгүй ажээ. Саравч замын нарийн тоосонд дарагдсан юм шиг цайвар өнгөтэй тэнгэрийг бараг бүхэлд нь халхлах тул Николай хялайж харахад л зах нь үзэгдэнэ. Николай дулаахан газар дээр амарч, хатаж эхэлсэн ногооны үнэрийг дуртайяа үнэртэж тэнгэр, саравч, болжморуудыг харж хэвтэнэ. Тэднийг анхааралтай ажиглаж байх зуур Николайг анзаарахгүй шувууныхаа хоосон чанарын амьдралаар амьдарсаар байна. «Амьдарч л байх юм» гэж Николай бодоод сэтгэл нь амгалан тайван тул түүндээ бахдаж хэвтлээ. Түрүүчийн зовуурьтай бодлоо эргэж бодохыг хүсээгүй боловч аажимдаа эцэг, Даша, Матвей Петрович нарын тухай, гар бичмэлийнхээ тухай, Фёдоровкад эргэж ирсэн зорилгынхоо тухай бодож эхлэв. Тэгтэл нүд нь анилдсаар удалгүй унтаж орхисноо мэдсэнгүй. Нүдээ нээвэл дэргэд нь Алевтина Яковлевна зогсож байлаа. Өргөн ташаатай, тарган бөгөөд мэдэгдэм өтөлж яваа энэ авгай Николайн сайн мэдэх алчуураар толгойгоо боож, бараан өнгөтэй цамц, саарьтсан хөлийг нь тэр доор хүртэл халхалсан мөн бараан өнгөтэй банзал өмсөөд Николайг гайхсан янзтай эелдэг зөөлнөөр харна. Авгайн гар устай их хутгалдсаны улмаас бүр үрчийж орхижээ. Өдөржин сургуулийн цонх угааж байгаад (жил бүр засварын үед энэ ажлыг хөлсөөр хийдэг байжээ) гэртээ дөнгөж сая эргэж иржээ. Николайн довжооны дэргэд тавьсан хайрцгийг авгай гэртээ оруулчхаад одоо унтаж буй Николайн дэргэд ирээд зогсож байгаа нь энэ ажээ. 

	— Сайн явж ирэв үү, Николай Емельяныч. Гэрийн эзэн маань байхгүй, харин би... та сургуулиар ордог байж л дээ, тэгвэл би... гэж авгай хэллээ. 

	— Зүгээр зүгээр гэж давтан хэлснээ Николай өндийж суув. Одоо нойр нь бүр сэргэсэн тул энэ настай авгайн өмнө суумгай байгаадаа эвгүйрхэн:

	— Семён Петрович хайчаа вэ? гэж асуугаад шалавхан босон харайж өмд цамцандаа наалдсан өвсийг гүвж эхлэв. 

	— Эмэгтэй дүүгийндээ очихоор явсан. 

	— Дүү бий юм уу?

	— Бий. Хотод суудаг юм. 

	— Түүнийхээ тухай яагаад ярьдаггүй байсан юм бол?

	— Ярихгүй л дээ тэр чинь, 

	— Яагаад?

	— Яах вэ, ярихгүй л дээ гэж Алевтина Яковлевна дургүйлхсэн янзтай хэлэх шиг Николайд санагдав. Ингэж нөхөртөө, дүү рүүгээ явсанд нь дургүйцсэн байртай нь ил боловч Николай дахин эвгүйрхээд тэр байдлаасаа гарахын тулд (Алевтина Яковлевна нөхөртөө яагаад дургүйцсэн шалтгааныг Николай мэдээгүй, мэдэж чадах ч үгүй байсан юм):

	— Ирнэ биз гэж хэлэв. 

	— Хаашаа алга болох вэ, ирэлгүй яах вэ. Өлсөж яваа биз дээ та? Ногоотой шөл бий. Үгүй бол цай халааж өгөх үү? Одоохондоо мал ирээгүй байна... гэж авгай хэлэв. 

	— Ногоотой шөл ч идье, цай ч ууя, Алевтина Яковлевна минь гэж Николай хэлээд эвгүйрхэхээ больж өөрөө инээмсэглэсний зэрэгцээгээр Алевтина Яковлевна ч гэсэн түүнийг харан инээмсэглэж Николайг ирсэнд баяртай байх шиг харагдсан тул сэтгэл нь тэнэгэр байлаа. 

	Авгай ширээн дээр хоол авчирч тавихад Николай гар нүүрээ угааж хувцсаа сольчхоод сэтгэл хангалуун янзтай халаасан ногоотой шөл талхтай идэж суусан бөгөөд энэ бүгд нь онцгой амттай санагдсан тул ширээний цаана вандан дээр суугаа Алевтина Яковлевнад хоолыг нь магтаж байлаа. Николай үнэхээр аз жаргалтайдаа сайхан ааштай байсан биш, харин Фёдоровкад эргэж ирсэндээ, удахгүй Танятай уулзах ёстойдоо, Орос орноор явж үзэх гэсэн шийдвэртээ (ингэж шийднэ гэж дахиад л боджээ) буюу одоо түүнийг амьдралын зорилго болоод байгаа, болох ч ёстой энэ бүхэнд хөөрсөн бөгөөд гэртээ харьж эцэг, Даша хоёртой уулзаад байсан анхны мөчид хайрцгаа онгойлгоогүй, гар бичмэлийнхээ тухай, Пётр хааны тухай зэрэг хамгаалах зохиолоо хойш тавьсан тухай бодол, сэтгэл зовоогоогүй байх үеийнх шиг сэтгэгдэлтэй байжээ. Николай талхаа амтархан хазаж Алевтина Яковлевна руу хөгжилтэйеэ харж инээмсэглэн «Ганц тосгон Орос орон хараахан биш л дээ. Матвей Петровичийн хэлдэг зөв, Голованенкогийнх ч тэр, эцгийнх ч тэр» гэж дотроо бодож суулаа. Нарийн төвөгтэй зүйл гэнэтхэн хялбар, тодорхой юм шиг санагдах тийм үе түүнд урьд ч тохиолддог байлаа. Тэгэхэд юм бүхэн түүний боддог шиг үнэхээр энгийн хялбар гэдэгт өөрөө итгэхийн тулд нэгэн хүнд энэ тодорхой байдлаа ярьж өгөх гэж яардаг бил ээ. «Одоо би алдаагаа бүрэн мэдэж авсан болохоор юу гэж цэцэрхэх вэ, юунаас айх вэ. Алдаагаа үүнээс өмнө бүр өвөл олж харсан юм, Таня бид хоёр тэр тухай ярьж ч байсан юм» гэж бодов. Одоо хамаг юмаа Алевтина Яковлевнад яримаар санагдаад болоогүй тул яриа үүсгэх санаатай: «Яах вэ дээ, Алевтина Яковлевна минь, амьдралын хамаг юм бидний хааяа боддогоос хавьгүй энгийн хялбар байдаг шүү дээ» гэж ярьж үзсэн боловч авгайтай яриа нийлэхгүй нь мэдэгдсэн тул энд одоо Семён Петрович байгаагүйд харамсжээ. Тэгээд оройн хоол идчихээд гадагшаа гарахаар завдан:

	— Гэрийн эзэн маань хаачсан бэ? гэж асуулаа. Семён Петровичтай одоохон дав даруй ярих сан гэсэн хүсэл тун их учраас тэр тухай Алевтина Яковлевнаас түрүүн асууснаа мартаж орхижээ. 

	— Дүүгийндээ очсон. 

	— Аа, тийм. Та ярьж байсан шүү дээ, тэгээд хэзээ ирэх вэ?

	— Бямбад юм уу, үгүй бол нямд ирнэ чи яах нь вэ, явах нь уу? гэж хэлэв. 

	— Явна, Алевтина Яковлевна. 

	— Нөгөө хүүхэн рүү гээ юу?

	— Тийм ээ. 

	— Орыг чинь байшинд засах уу?

	— Үгүй, би өвсөн дээр унтана!

	Алевтина Яковлевна босоод, гадагшаа гарч яваа Николай руу харсан ч үгүй, ширээгээ цэвэрлэн:

	— Ээ, бурхан минь гэж хэлэв. 

	 

	 

	Гадаа бүрэнхий болж байлаа. Өргөн гудамжаар мал орж ирэхэд үнээний эвэрт өлгөгдөн ирэв үү гэмээр бөөн тоос манарч орчин тойронд үдшийн тосгоны онцгой дуу чимээ, үнэр гарлаа. Газраас дулаан амьсгал татаж огторгуйд анхны од, дараа нь хоёрдох, гуравдах одод түглээ. Зуны пийшингийн гал хааяа нэг газар гялсхийж тэндээс гарсан шаргал утаа дулаахан, хуурай агаартай холилдон хашаа тийш суунаглан энэ жил сийрэг, өнгө муутай байгаа шарилжид тунана. 

	Николай мэддэг зөрөг замаараа орж ногооны газар, тарианы талбай огтлон хотгорт муруйн сунаж оршсон тосгоны нөгөө зах руу чиглэн явав. Тэр юу ч бодоогүй юм шиг, зөвхөн Танятай уулзахын өмнө сэтгэл догдолдогтой адилхан догдолж санаанд нь хүүхний царай байсхийгээд харагдана. Танягийи нүдний цагаахан, дөлгөөн харцыг үргэлж гайхдаг бөгөөд одоо тэр нүдийг нь ажиглан ширтэж ойлгохыг хичээж байгаа юм шиг санагдана. Таня түүнийг яаж угтах бол, гараараа дохин «Эргээд ирэв үү!» гэж яаж дуу алдах бол гэж төсөөлөхийг мэрийж явсан ба хүүхэн ингэж агшин зуур юунд ч баригдалгүй баярлах нь түүнд хамгийн хүсэлтэй гол үйл явдал бил ээ. Дараа нь хүүхний тасалгаанд ороход Алевтина Яковлевнатай царай зүс, бие бялдар, хувцас хунараараа биш, харин зан төрх, явж байгаа байдал мөн ажил төрөл аашныхаа байдлаас болж эелдэг юм уу, хайхрамжгүй байдгаараа төстэй эх Екатерина Ивановна «Эргээд ирэв үү?» гэж асууна. Дараа нь Таня хувцсаа солих гэж гарна. Үүднийхээ өрөөнд орж хувцсаа сольчхоод тэндээсээ цагаан бошинз өмсөн гангалаад хүрч ирнэ. Тэгээд шүүгээний дээхэн, хананд өлгөөстэй толины өмнө зогсоод үсээ засаж янзлах л үлдэнэ. Үснийхээ хавчаарыг амандаа зуучхаад Николай руу эргэн харж ичимхийрэн яарна. 

	«За, гар бичмэлээ яав?»

	«Гар бичмэл яах вэ... хамаг юмаа анхнаас нь эхлэх болжээ». 

	«Тийм үү?!»

	«Тийм ээ. Харин чи битгий яар, би чамд одоо бүхнийг тайлбарлаад өгье» гэж дотроо өгүүлж зөрөг замаар ганцаараа алхан өөрөө өөртэйгөө ярьсаар явлаа. Тэгэхдээ Таня дэргэд нь яваа бөгөөд өөрөө Фёдоровкад яагаад ийм яаруу эргэж ирсэн, гар бичмэлээ яагаад буцааж авчирсан, одоо юу хийхээр завдаж байгаагаа түүнд тайлбарлаж буй мэт ярина. Николайн ухаан санаа саруулхан явсан тул түүндээ болоод одоо Танятай уулзахаар яваадаа, танил байшин, шургааган хаалга харагдаж байгаад баярлаж явжээ. Николай нарийхан гудамж руу орж удалгүй хаалганы яс модноос олсон тээг мултлав. 

	Танягийн эх хашаан дотроо байлаа. Тэр яндангийн оронд хувин хөмөрсөн зуны бяцхан пийшинд гал ноцоож байснаа анхны мөчид эргэж хараад (саяхан гал ширтэж байсан нүд нь харанхуйд юу ч олж хараагүй учраас ч тэр юм уу) хэн ирснийг тэр даруй таньсангүй. 

	— Та хэнтэй уулзах гээ вэ? гэж асуулаа. 

	— Сайн байна уу, Екатерина Ивановна!

	— Сайн байна аа, гэж Екатерина Ивановна хариулаад босож Николайг анхааралтай ажиглав. 

	— Би байна, Екатерина Ивановна минь. 

	— Чи гэдгийг одоо л харлаа. Хөгшин намайг уучлаарай. 

	— Зүгээр. Таня гэртээ байгаа юу?

	— Манай Таня байхгүй. 

	— Юу байхгүй гэж?

	— Манай Таня явчихсан. 

	— Хаашаа?

	— Сувиллын газарт. Яваад гурав хонож байна. Мягмар, лхагва, пүрэв гэж Екатерина Ивановна тоолоод чи бүр ирээ юу? гэв. 

	— Бүр ирсэн. 

	— Юунд зогсоод байгаа юм бэ, суу л даа! гэж авгай хэлээд пийшингийн дэргэд тавиастай навтгар вандан авч тоосыг нь хормогчоороо арчиж Николайд өгөв. 

	— Үгүй, баярлалаа, би явъя. 

	— Сууж ярь л даа. 

	— Баярлалаа, Екатерина Ивановна би явъя гэж Николай дахин хэлээд салах ёс гүйцэтгэж хаалга руу зүглэв. 

	Хаалгаар гараад эргэж харвал Танягийн эх нь хэдэн мөчийн өмнө Николайг ирэхээс өмнөх шиг пийшингийн нээлттэй амны дэргэд явган суусан байлаа. Галын гэрлээс гарсан асар том сүүдэр нь газарт тусаж харагдана. 

	Николай хаалганаас холдон тосгоны өргөн харанхуй гудамжаар цаашаа явах зуураа «Тэр маань явахгүй гэж байснаа яагаад явчхав?» гэж бодов. 

	
VII

	Николай тосгон дундуур яаралгүй алхаж өнгөрөөд байшиндаа ойртож очиход Алевтина Яковлевна гэрлээ дөнгөж саяхан унтраасан байлаа. Николай байшинд оролгүй, бүх юмыг аль болох чимээгүй хийхийг хичээн пингийн сүрлэн дээвэр доорх хөндий өөд гарахад нь тарааж тавьсан ноднин жилийн өвсөн дээр дэвсгэр, дэр, хөнжил тавиастай бөгөөд өргөн саравчны дороос шөнийн сэрүүн агаар үргэлж орж ирдэг учраас сэрүүхэн, харанхуй, нам гүм байлаа. Хувцсаа тайлж өмд, цамцаа үрчийлгэхгүйн тулд эвхэж тавиад хөнжил дээрээ хэвтэж чих тавин чагнаж, сэрүүн агаар амьсгалан хэдэн мөч амарлаа. Өдөр пингийн дүнзэн хананы ёроолд сүүдэрт нойроо хангасан болохоор тэр унтмааргүйгээр барахгүй хэвтмээргүй байсан тул босож суугаад нүүрэн талын банзыг хажуу тийш зайлуулан одтой хөх огторгуй, хашаа, далангуудын харлаж буй бараа, харагдахгүй боловч тэртээ алсад баруун гар талд байгаа гэж таамаглаж буй холын төглийг ширтлээ. Үүнээс урьд эцэг, Даша хоёр дээрээ очихоос өмнө Танятай уулзаж ирээд ингэж хажуу тийш нь болгосон банзны дэргэд суудаг бөгөөд сэтгэл нь баяр баясгалангаар дүүрч шөнийн нам гүм уудам тал түүнийг тайвшруулан амраадаг байж бил ээ. Тэгвэл одоо шөнийн огторгуй, шөнийн хөрчихсөн хээр талыг харахад сэтгэл нь улам гунигтай болно. «Яваад өгдөг байж, гэтэл явахгүй гэж байсан шүү дээ. Хэн нэг хүн амрах эрхийн бичгээ буцааж өгч дээ. Тэгсэн л байлгүй. Харин эцэг маань ямар хөгшин... Тэр Лаврушин өөдгүй хүн юм. «Ард түмний сэтгэл санаа гэдэг чинь хөлс, хөлийн ороолт хоёрын үнэр юм!» гэнэ. Өөдгүй амьтан шүү! Хөлс асгаруулахгүй амьдраад үз л дээ... Эцэг маань ч бас тариачин гаралтай хүн шүү дээ! Лебедев... шуудайнууд... тээрмийн чулуу... эцгийн маань амьдрал бол бас л тариачны түүх шүү дээ. Тийм ээ, аав надад энэ тухай ярьж байсан: хэн байлаа, одоо хэн болсон бэ гэж... Гэтэл минийх ямар вэ? Тэр түүхийн үргэлжлэл үү? Би Минаевын намтрыг бичиж авсан, эцгийнхээ амьдралыг бичиж авбал яасан юм бэ? Тэгээд өөрийнхөө амьдралыг бичихгүй гэж үү! Нэг цэг, нэг эх үүсвэрээс гарсан хоёр мөчир. Үүнд үнэн мөн нь оршиж байж магадгүй биш үү? Магадгүй... Таня яагаад хэлээгүй юм бол, тэгээд хэн амрах эрхийнхээ бичгийг буцааж өгсөн байх нь вэ? Бас Семён Петрович байдаггүй... дүүгийндээ... харамсалтай, тун харамсалтай хэрэг» гэж Николай бодож суулаа. Түүний бодол ямар ч юман дээр онцлон тогтохгүй, сэтгэл догдлуулахгүй үлбэгэрхэн байжээ. Сар гарч хашаа, ногооны газар, тарианы талбай болоод одоо сайн харагдаж эхэлсэн төглийг хүйт даасан бүүдгэр гэрлээр гэрэлтүүлэн юмны ирмэгийг арилгаж хамаг юмыг тэгшлэн, амьгүй болгох шиг санагдана. Николайн бодож байгаа бүх юм мөн л ийм хүйт оргисон дотоод гэрлээр гэрэлтэж байгаа юм шиг байлаа. 

	Николай шөнийн харанхуйг ширтэн удтал суусан боловч юу ч шийдэж чадалгүй унтаж орхиод өглөө нь дуу цөөнтэй, уруу царайтай, үлбэгэр байв. Семён Петрович яагаад харагдахгүй байна, хаана байгаа юм бэ гэж Алевтина Яковлевнагаас дахин асуухад цаадах нь гайхаж харахад «Тийм, тийм дүүгийнх рүүгээ явчихсан л даа» гэж яаруу хэлэв. Сургуулиас ондоо очих газаргүй тул хотоос авчирсан (Дашагийн бэлэг) цагаан цамц өмсөж ханцуйг нь тохой хүртлээ шуугаад гүвгэр дээрх сургуулийн танил байшин руу явсан бил ээ. Найз нар маань одоо гар бичмэлийн нь тухай асууж эхэлнэ гэж боджээ. Ийм асуултад одоо дургүй юм шиг байсан боловч асуугаасай гэж сэтгэлийнхээ угт хүсэж байв. Тэгвэл бичсэн зохиол нь нийгмийн ач холбогдолтой юм, түүнийг улсууд сонирхдог юм байна, сургуульд хамт ажилладаг хүмүүсийн дэргэд тэр зохиолоороо товойн харагдаж байна гэсэн тэмдэг шиг санагдана. 

	Сургуулийн довжоон дээр гарч будаг ханхалсан хонгил руу орох зуураа «Би юу чадахаа мэднэ ээ» гэж Николай бодов. 

	Николайн өөдөөс Клим Евгеньевич Саранцев гэгч тооны багш, багш нарын өрөөнөөс гарч ирээд:

	— Николай Емельяныч минь! гэж дуу алдан гараа сунгаж Николайтай мэндлээд, — Сониныг дуулсан уу гэв. 

	— Үгүй. 

	— Удахгүй орон сууцтай болох нь ээ. 

	— Яаж тэр вэ?

	— Тосгоны зөвлөл багш бид нарт зориулж орон сууц барих нь ээ, ингэхлээр та өргөдлөө бич, би зөвлөе. Одоохон даруй бич оч, оч, захирлыг тэнд байгаа дээр нь оч гэж сургамжлан хэлэв. 

	Саранцевтай салах ёс гүйцэтгэж багш нарын өрөөнд орвол нарийн бичгийн дарга Галягаас ондоо хэн ч байсангүй. Галя захирлын тасалгааны үүдэнд жижигхэн ширээний ард хэзээний янзаараа сууж байлаа. 

	— Сайн байна уу, Галочка гэж Николай хэлээд цаашаа явж хүүхний өөдөөс харсан сандал дээр суув. 

	Захирал өрөөндөө бий гэдгийг Саранцеваас сонссон хэр нь:

	— Андрей Игнатьевич өрөөндөө бий юу? гэж захирлын албан тасалгаа руу харчхаад өөр лүү нь баяртайяа ширтэж буй Галягаас асуув. 

	— Бий. Та бас өргөдөл авчирсан уу? гэж Галя хэлэв. 

	Хүүхэн тунгалаг өнгийн нийлэг эдэн цамц өмссөн болохоор хөхний даруулга болоод дотуур хувцасны нь цагаан оосор, тийм ч том, тийм ч махлаг биш хөхийг нь барьсан цагаан сүлжмэл хөвөөтэй дотуур хувцас нь нэвт харагдана. Ингэж байхад үзэмжтэй, эмзэгхэн, сиймхий юм шиг санагддаг бөгөөд үүндээ баяссан байдал царайнд нь харагдсан ба үүнийг нь Николай одоо заавал анхаарах ёстой тул түүний харцыг угтан шүүрч авахад бэлэн байжээ. 

	Николай, Галягийн царайнд тодорсон баяр баясгаланг огт ажсангүй, зөвхөн сайхан ааштай байгааг нь харж:

	— Ямар өргөдөл? гэж асуув. 

	— Орон сууцны тухай. Та мэдээгүй гэж үү? Олон хүн өгөөд байгаа шүү. Таны өмнөхөн Клим Евгеньевич ирээд явсан... 

	— Үгүй, Галочка минь, би бичээгүй л байна гэж Николай хүүхний яриаг тастаж хэлээд захирлын тасалгааны үүд рүү дахиж харав. 

	«Орох уу? Болих уу? Юу хийхээ өөрөө шийдээгүй байж ороод ч яах юм бил ээ» гэж Николай бодов. 

	Ингэж бодож байтал нь үүд нээгдэж намхан нуруутай, нүдэндээ дугариг хүрээтэй шил зүүсэн захирал гарч ирээд нарийн бичгийн дарга эмэгтэйд:

	— Би районы ардын боловсролын хэлтэст очихоор явлаа гэж хичээл зааж байгаа юм шиг үг бүхнээ тодхон хэлэв. Тэгснийхээ дараа Николай руу эргэж, — Яваад ирэв үү? гэж асуув. 

	— Тийм ээ, өчигдөр ирсэн. 

	— Хэзээ ажилдаа орох вэ?

	— Надад бас... 

	— За амар, амар. Үгүй, та манай сониныг дуулсан уу?

	— Үгүй... 

	— Үгүй гэнээ, өө, үгүй гэнэ ээ! Явъя, би яарч байна, замдаа танд ярьж өгье гэж захирал хэлээд Николайг сугадан авч багш нарын өрөөн дундуур хөтлөн үүд рүү явлаа. 

	Тэр яаралгүй ярьж явсан боловч шинэхэн будгийн үнэр ханхалсан хонгил дотуур явж өнгөрөх зуур Саранцев, Галя хоёроос ерөнхийд нь сонсчихсон юм бүгдийг ярьж амжлаа. Бүр үүдний довжоон дээр гарч ирснийхээ дараа Николайн тохойноос гараа авч:

	— Юмны эх тавих нь л хэцүү, ээ, хэцүү шүү гэж дүгнэж хэлснээ, — Мод хөрөөдөгчид ажиллацгааж байна шүү, дуулав уу? Ажиллацгааж байна гэж давтан хэлээд довжоогоор доош бууж Николайг сургуулийн дэргэд ганцаарыг нь үлдээн одов. 

	Хөрөөний дуу Николайн чихэнд сонсогдоно. Сургуулийн сийрэгхэн цэцэрлэг дээгүүр «ж-жи, ж-жи» гэсэн дуу хөгжим шиг жигдхэн хангинана. Намхан зулзаган модны дээгүүр түлээний жааз ч харагдана. Дээр нь зогссон хөрөөдөгчид хөрөөгөө өргөнгүүт сантиметрийн ямар нэг хуваариар гэдрэгээ ухраад дахин өргөж, дахин ухарна. Доор зогссон нь цасанд даруулсан юм шиг үрдсэнд даруулаад дээд талын улсуудтай зэрэг хөрөөний бариулыг дарна. Николайг ойртож очиход доод талд ажиллаж байгаа улсууд ч тэр, дээд талынх нь ч тэр анхаарч хараагүйгээр барахгүй тэднийг хараад байхад ажилдаа улам ч шамдах шиг санагдана. Тэд нар дуртайяа ажиллаж байгаа нь ил бөгөөд тэднийг, ялангуяа «Танк дотор шатаж явсан хүн!» гэлцдэг учраас л Николай мэддэг болсон Лешаков гэдэг ахимаг насны хамтралчныг хажуугаас нь харахад сайхан харагдана. Тэр Лешаков гэгч нь бүхнийг толгойлон удирдаач шиг жигд ажиллуулан ая хөтлөн дагуулж байна. Хөлсөнд норж нуруунд нь наалдсан босоо захтай цамц тийм ч их өтлөөгүй биеийн нь булчинг илчилнэ. 

	«Нэг шугамаар байна шүү» гэж Николай бодоод «Хөрөөдөж дуусахад банз бэлэн. Ажил бүхэнд ийм байдаг сан бол доо» гэж гашуудалтайгаар нэмж хэлэв. 

	Николай хөрөөдөгчдөөс холдон одоо юу хийхийгээ эргэцүүлэн бодсоноо тосгоны зөвлөлийн номын сан руу очсон боловч тэр нь хаалттай байлаа. Тосгоны хоршооны дэргэдүүр явж өнгөрвөл дэргэд нь өглөөний нэлээд орой болсон энэ үед ахимаг насны хэдэн эмэгтэй зогсож, бас гурван хөвүүн шагай цохин тоглож байв. Клубийн хажууд сүүдэрт моторчин, киномеханикч хоёр хөдөлгүүр засаж байна. Николай хажуугаар нь алхаж явахдаа тэднийг холоос ажиглалаа. Боодолтой шахмал өвс ачсан машинууд гудамжаар тоос татуулан явж өнгөрлөө. Аж ахуйн хашаанаас хэдэн морин тэрэг тарчигнан пижигнэсээр хурдлан гарч ирэхэд Николай дороо зогсож тэдгээрийг нарийн гудамжаар эргээд шарилж, хашаануудын цаагуур далд ортол ажиглан харлаа. Хамтралын захиргааны дэргэд эмээлтэй хоёр морь уяатай байсны нэг нь агрономчийн буурал морь болохыг Николай таньжээ. Яагаад гэвэл хавар ногооны газруудыг хагалж байхад агрономч тэр морио унаад Минаевынд ирж тракторчоор нэг явалтаар хэд хэдэн эдлэнгийн газрыг нэгмөсөн хагалуулахын тулд шургааган хайсаа авч өгөөч гэж гуйсан боловч Минаев зөвшөөрөөгүй, пингийн цаад талд нэлээд тэр тур хийсэн бөгөөд тэгэхэд эвгүй сэтгэгдэл үлдээсэн тэр яриа одоо Николайн санаанд оржээ. «Дэмий зөрөөд байсан юм даа, түүний буруу шүү дээ» гэж одоо Минаевын тухай бодов. 

	Захиргааны байшингийн цаана Николайтай бас хэдэн тэрэг дайралдсан нь үхэр хөллөсөн тэрэгнүүд бөгөөд дээр нь сууж яваа эрчүүд намбатай, болхи, хашин хойрго ч юм шиг харагдана. Гэтэл одоо Николай тэднийг ажиглаж байгаа биш, цагаан цамц өмсчхөөд тосгон дундуур алхаж яваа Николайг тэд нар тамхиа асаан ажиглаж байлаа. Хүн бүхэн дор дороо ажил гүйцэтгэн амьдрал Фёдоровка тосгонд үүнээс өмнө ч тэр, одоо Николайг ирснээс хойш ч тэр хэзээнийхээ явцаар хурдан ч биш, удаан ч биш явагдана. Хүн нэг бүр ямар нэг юм гүйцэтгэж, ямар нэг юм хийж байгаа нь утга агуулгаараа тосгоны амьдралаас салшгүй ажээ. Харин Николайд л хийх ажилгүй байлаа. Тэр үүнийг ухаарах тул ажилгүй явах аягүй санагдана. Үүнээс өмнө өвөл хичээлд бэлтгэн сургууль руу яарч байхад буюу үдшийн цаг байтугай амралтын өдрүүд хүртэл ажил ихтэй байхад Николай цаг анзаардаггүй байв. Тэгвэл одоо дөнгөж үд дунд болох гэж байхад яахаа мэдэхгүй явсан бил ээ. Николай гэртээ харьж гар бичмэлээ бариад суусан боловч хэдхэн хуудас сөхсөнөө хавтсаа таглаж Пётр хааны үеийн тухай бичиж байгаад дуусгаагүй бөгөөд аль хэдийний мартаж орхисон зохиолоо яагаад ч юм гаргаж ирсэн боловч шарласан тэр хуудаснуудыг ч гэсэн төдхөн хурааж номын тавиурын хамгийн цаад буланд дахин тавьж орхив. Тэгж тэгж Алевтина Яковлевнаг ирэхийг хүлээж өдрийнхөө хоолыг идчихээд хэдэн ном авч пингийн дээврийн хөндийгөөс сайн харагддаг бөгөөд үдшийн цагаар нүүрэн талын банз авч тавиад харж суух дуртай өнөө хусан төгөл рүү явав. Ойн цоорхойн наахна сүүдэрт ногоон дээр бараг харанхуй болтол хэвтээд бодол бодож, хааяа ном уншин, дахин бодлогошрон байсан боловч Орос орноор явж үзэх үү, болих уу гэсэн хамгийн зовуурьтай гол асуудлаа энэ өдөр шийдэж чадсангүй. 

	Үүнийг хоёрдох өдөр ч, гуравдах өдөр ч шийдээгүй тул зуны энэ халуун үед тосгоноор дэмий сэлгүүцэн улсуудын нүдэн дээр гай болж байхгүйг бодож төглийн зүг явж, түрүүний олж авсан цоорхойн тэнд номоо тойруулан тавьдаг хэр нь түүнийгээ уншихгүй элдэв юм бодон ногоон дээр эсвэл хэвтдэг, эсвэл суудаг байв. 

	Улс амьтнаас ингэж холдон нуугдаж болдог бол өөрөө өөрөөсөө нуугдмаар авч чухам хаашаа нуугдах бил ээ. Ямар ч юм шийдэж чадахгүй нь гэдгээ ухамсарлахад Николайн сэтгэл сүрхий шанална. Дотроо юу болж байгаагийн учрыг олох гэж мэрийвч улам бүр будилан төөрөлдөнө. Энэ бүхэн нь муухай ааш, урьд өмнө ажиж мэдээгүй явсан аймхай чанараас л болж байна уу гэж үүнд бодогддог бол үнэн учир шалтгаан ондоо бил ээ. Сүүлийн долоо хоногийн дотор сонссон, үзэж сэтгэсэн бүх юмны улмаас дотоод өөрчлөлт аргагүй болжээ. Фёдоровкад ямар нэг юм өөрчлөгдөж хөдөлж Николайд үүнээс өмнө харагддагаас ондоо болсон юм шиг санагдавч юу өөр болоо вэ, юу хувираа вэ гэдгийг ойлгож чадсангүй. Тасалгаанаас агаарт гарахад эвгүй тод гэрэл, ариун тунгалаг, хөнгөн шингэн чанарт хачин гайхаад, дассан тасалгаандаа байсан нь дээр үү, эсвэл гадаа дээр үү гэдгээ мэдэхгүй байгаа юм шиг сэтгэгдэл түүнд төржээ. Одоо хамаг юмаа шинээр эхлэх үү, эсвэл бичсэн зүйлээ засаж, нэмэрлэх үү гэдгийг шийдэж чадахгүй тул заавал хэн нэг хүнтэй уулзаж ярилцмаар, бодлыг нь өөрчлөн ямар нэг тодорхой юм руу оруулж өгөх тийм юмыг олж хармаар бодогдоно. Гэвч өдөр шөнөөр солигдож дахин хуурай халуун өдөр болж ногоон дээр хэвтэж буй Николай дээр хусны сүүдэр туссаар л байлаа. Николай Таняг хүлээхийн хамт Минаев өвгөнийг бүр ч тэсэн ядан хүлээнэ. «Манай Семён Петрович ирэх болоогүй юм байх даа» гэж Николай өглөөгүүр Алевтина Яковлевнад хэлдэг байлаа. Семён Петрович ямар хэрэгтэй юм бэ гэж өөрөө өөрөөсөө асуудаггүй боловч зөвхөн Минаев л түүний шаналгаатай эргэлзлийг тайлж өгч чадах шиг бодогдоно. 

	
VIII

	Николайн хожим дурсахад түүний амьдралд хамгийн хүнд юм шиг санагдсан энэ өдрүүдэд Фёдоровкад санамсаргүй аймшигт явдал болсон бил ээ. 

	Минаевын хамар хашаанд орой гахай хуйхалжээ. Түүдэг хараад сонирхож ирсэн хүүхдүүд гал тойрон бөөгнөрөв. Гахайн гулуузыг аваад явчихсан хойно хүүхдүүдийн нэг нь тэвэр сүрэл авчраад унтрах гэж байгаа цог дээр хаяж орхижээ. Сүрэл дүрсхийн асаж үдшийн бүрэнхий тэнгэр өөд оч бутрахад хүүхдүүд баярлан хашхиралдав. Хэн нэг нь бас нэг тэвэр сүрэл, дараа нь бас нэг нь хаясан болохоор хашааны эзэн Мирон Сотников хүүхдүүдийг хөөж цогийг хамж овоолоод ус хийхээр гал руу эргэж ирэхэд түүнийг төдийгүй агуулахын сүрэл дээвэр шатаж байжээ. Галд асгасан тос шиг түргэн тарж том том улаан дусал шиг тасарч дүнзэн хана руу унаж байлаа. Дээд талд бүр дээвэр дээр нь дүрэлзсэн гал дундаас багтруулмаар шар утаа баагьж эхэллээ. Юу болсныг Сотников ухаарч амжаагүй, түүний хашхирах дуунаар гэрээс эхнэр нь, (гахай гаргахад тусалсан) тракторч Мирошин хоёр гарч ирээд ийш тийш харж амжаагүй байтал байшингийн дээвэрт гал авалцаж тэндээс Минаевын агуулахын дээвэрт дамжив. 

	— Ээ, бурхан минь! гэж Алевтина Яковлевна сургуулиас саяхан буцаж ирээд хашааны голд зуны пийшин дээр оройн хоол хийн зогсож байснаа шивгэнэв. Тэр Сотниковын хашаан доторх агуулах болоод байшингийн нь дээвэр, бас өөрсдийн нь агуулахын дээвэр шатахыг харсан боловч айж сандарснаас, гал утаа гай зайлшгүй нь, түүний өмнө ямар ч арчаагүй нь гэсэн сэтгэгдлээс болоод хөдөлж чадахгүй хөшиж орхижээ. «Семён байхгүй, би ганцаараа яах вэ!» Юу хийвэл таарах вэ, түймэр унтраахаар ухасхийх үү, эсвэл гэрээсээ эд юмаа гаргаж авах уу гэдгийн учрыг олсонгүй. 

	Шатаж байгаа байшингууд руу тосгоны энд тэндээс улсууд гүйлдлээ, 

	Захиргааны адуучин, өрөөсөн хөлт Никита Веригин замын тасархай төмөр нүдэхэд үдшийн агаарт «тан-тун-тан» гэсэн дуу цуурайтан хүмүүсийг сэрэмжлүүлэн сэтгэлийг нь түгшээнэ. 

	Орос хүн хаана ч явлаа, юу ч хийж байлаа гэсэн түгшүүрийн дохиог мянган янзын дуун дундаас хэзээд тэр даруй ялгаж таньдаг бөгөөд тийм дохио түүнийг онцгойлж уриалан дууддаг бил ээ. Зүгээр нэг гай гамшиг боллоо гэсэн сэтгэл биш, харин бүх нийтийн, ард олны гай гамшиг гэсэн сэтгэл түүнийг босгож урианы зүг гүйхэд хүргэдэг юм. Тасархай төмөр цохих үед Николай төгөл дотор байсан бөгөөд (өнөө л гар бичмэлийнхээ тухай) үргэлж боддог бодлоос ондоо юм юу ч толгойд нь орж ирэхгүй байжээ. Бүх юм шөнө тийш болоход Николайн сэтгэл ч эвлэрэнгүй янзтай болж тайвшран намдаж ирсэн бил ээ. Тэр сүүлийн хэдэн өдөр юм бүхнийг төвөгшөөн хийдэг болсонтойгоо адил залхууран босож тосгон руу явахаар завдан суниаж биеийнхээ чилээг гарган номоо цуглуулж эхэлтэл замын тасархай төмөр цохих анхандаа сулхан алсын дуу сонсогджээ. «Юу вэ энэ чинь?» гэж Николай бодоод чих тавин чагнав. Салхи тосгоны зүгээс салхилж эхэлснээс ч тэр юм уу тэр дуу илүү тод, цэвэр дуулдаж ирээд тасарч намдсангүй, харин мөч өнгөрөх бүр улам чангарсан тул Николай түүнийг тодхон сонсох тутам сэтгэл нь улам түгшжээ. Тэгээд номоо сугавчлаад тосгон руу алхсанаа дараа нь гүйж орхив. Алгаараа зайлуулсан мөчрийн шаржигнах чимээ, үргэсэн шувууны хашхирах дуу, гутлын улаар хуурай ногоон дээгүүр гишгэх чимээний алиныг ч Николай дуулсангүй, замын тасархай төмрийн түгшүүрт дуу л ганцаараа орчныг дүүргэх шиг санагдав. 

	Николай зөрөг замаар оролгүй шулуухан гүйж яваад ойн захад гартал өмнө нь улаан буудайн тариалан тааралдлаа. Талбайн цаана тосгоны саарал байшингууд харагдсан бөгөөд баруун талд нь түүний суудаг үзүүрт байшингууд дээр түймрийн туяа татаж түүний улаан гэрэл буудайн талбайд тусаж байлаа. Николай саатаж зогсоод бүх юмыг алсаас харсан боловч гал, утаа, хярвасны үнэр, ноцож буй сүрэл, дүнзний тас тасхийж дуугарах, хүмүүс орилолдон шуугих, гар гараасаа дамжуулж буй хувин хангинах чимээ. нурж унаж буй нуруун дороос үсэрсэн оч. уйлах, залбирах, хараах дуу буюу ер нь түймрийн үед болдог бүх юм нүдэнд нь үзэгдэв. Николай шатаж байгаа байшингууд руу буудайн талбайгаар шуудхан дахиад гүйв. Хатаж эхэлсэн буудайн нарийхан түрүү шаахай, оймс, хөлийн ил гарсан булчин руу шавхуурдана. Гүйхэд амар гэж гараа савчин гүйсэн (номоо бүр ойн захад хаяж орхижээ) тул хуруунууд нь тарианы түрүүнд байн байн цохигдож бүгд шалбарсан боловч Николай үүнийг анзаарсангүй. Харин амжин очиж хүмүүст тусалъя гэсэн ганцхан хүсэл агуулан гүйсээр байлаа. Энэ хэдэн өдөр өөрөө ч бараг анзаарахгүй дэмий байсандаа одоо гэмшиж, хөл нь тарианы түрүүнд орооцолдон гүйхэд төвөгтэй ч гэсэн ажилгүй дэмий байснаа хүмүүсийн өмнө цагаатгахын тулд ямар нэг юм хийе гэж яарав. Гэвч шатаж буй байшингууд руу ойртож түймрийн байдал ил харагдаж ирэх тусам түүний суудаг Минаевын байшин шатаж байна, тэр байшингийн буланд номын тавиур дээр Петрийн үеийн тухай дуусгаагүй зохиол «Тариачдын түүх» гэсэн хоёр гар бичмэл, түүний бүтээл, нойргүй хоносон хэдэн арван шөнө, бодол, баяр зэвүүцлийн үр дүн тавиастай бий гэсэн бодол ухаанд нь оржээ. Тэр бүхэн нь одоо гайд идэгдэн шатаж, бөөгнөрөн чандруу болж байлаа. Түймэрт ойртох тутам бусдын, нийт олны гай гамшиг гэсэн ухамсар нь юугаар ч зайлуулж болохгүй гэнэтийн гай өөрт тохиолдлоо гэсэн ухамсраар солигдсон тул гал руу гүйж ороод одоо онц эрхэм санагдсан гар бичмэлээ гаргаж авахын тулд яарлаа. Зам төмрийн түгшүүрт дуу урьдын адил тосгон даяар буудайн тариалангаар нэг хангинаж өөрт минь гай тохиолдлоо гэсэн Николайн сэтгэлийг улам дэвэргэлээ. «Түргэн, түргэн. Амжиж болох байх, амжих хэрэгтэй... Одоо хамаг юмаа анхнаас нь эхлэх гэж үү дээ? Үгүй, үгүй, амжих хэрэгтэй!» гэж Николай өөрөө өөрийгөө яаруулав. 

	Цөөрмөөс авхуулаад дээшээ ногооны газар хүртэл улсууд цувран зогсоол хувинтай ус бие биедээ дамжуулж байсан боловч Николай тэдэнтэй зэрэгцэж очоод хамтарч зогссонгүй цааш гүйв. Түймэр эсэргүүцэх сайн дурын бүлгийн дөрвөн эр очиж авчирсан гар хөөргөөр ус хөөрөгдөж байсан боловч Николай тэд нарт туслахаар ухасхийсэнгүй. Минаевын хамар хашаанд хүмүүс сүрлэн дээврийг хуу татаж, бас дүнзэн ханыг шатаахгүй, түймрийг цааш нь тосгоноор тараахгүй гэж ус цутгана. Николай, тэд нарт ч туслахаар гүйсэнгүй, түүний нүдэнд юу харагдав гэвэл энд болж байгаа бүх юм, гол нь галд автагдаад байгаа Минаевын байшин харагдана. Түүнийг аврах гэсний ч хэрэггүй учраас аврахгүй орхичхоод хүмүүс хүрз барин тойрч зогсоод үсэрч ирсэн цуцлыг гал руу буцааж шидэж байлаа. Энэ байшин дотор гар бичмэлүүд нь шатаж байгааг хараад түүнийгээ гаргаж авах гэсэн Николайн хүсэл дүрэлзэн, шатаж буй байшин руу зүтгээд байжээ. 

	«Хаачих нь вэ?», «Гэдрэг ээ!», «Галзуураа юу?!» «Нурлаа!» гэж тал талаас нь хашхирсан боловч ингэж зандрахыг Николай дуулаагүй юм шиг замыг нь хаасан хүмүүсийн гараас мултран түлхэлцэж байшин руу гүйв. Агшин зуур бүх хүмүүсийн гараас мултран урагшаа ухасхийгээд шатаж буй байшин, тойрч зогссон олон хүмүүсийн хооронд гараад иржээ. Өмнө нь бөөн гал байхыг хараад юу ч гаргаж авах нөхцөлгүй болсныг ойлгосон тул гараа нугалан нүүрээ таглаж хагас алхам ухрав. 

	Ард нь «Яваач!», «Нурна шүү!» гэж хашхирсаар байлаа. 

	«Гэдрэгээ!» гэж хэн нэг хүн сөөнгө дуугаар муухай орилоод энэ дуу тасраагүй байтал шатаж байгаа байшингийн доод талд тэсрэх дуу гарч дүнз, нуруу, тулгуур, шал мод, шатаж буй, шатаж дуусаж байгаа энэ бүх гал, оч, утаатайгаа хуйлран дээшээ ойж доошоо унахдаа энд тэнд тарсан түүдэг боллоо. Дэлбэрэлт болно гэж бодоогүй улсууд улаан галтай цуцлаар бороо шиг шүршүүлэн тал тал тийш зугтлаа. Тэсрэлтийн долгион Николайг дайрч унагахад гал авалцсан дүнз хөл дээгүүр, нуруун дээгүүр нь өнхрөв. Тэсрэлтийн дараа сэхээрсэн улсууд түүн дээр гүйж очиход Николай гараа тэлэн хөдлөхгүй хэвтсэн бөгөөд өмссөн өмд цамц нь алгуур шатаж дуусаж байлаа. 

	 

	 

	Түймрийг шөнө болоход сая нэг унтраажээ. 

	Сотников, Минаев хоёрын байшин шатаж гуравдахыг нь аварч амжжээ. Жигтэйхэн, навтгар тэр байшин дээвэргүй болчхоод оршуулга дээр малгай аваад зогсож байгаа хүн шиг харагдана. Бужигнаан дунд түүний цонхыг цөм цохиж эзний эд хогшлыг түүгээр гарган шидэж гудамжны голд овоолсон бил ээ. Одоо тэр эд хогшлыг байшинд буцаан оруулж үүнээс өмнө хэдэн арван жилийн туж тавиастай байсан байдлаар нь булан буланд байрлуулав. Энэ хэрэг явдалд сэтгэл нь догдолсон Фёдоровкагийнхан тарцгаахгүй, түймэрт дайрагдагсдад тусалсаар байлаа. Айж гашуудсандаа үхэх шахсан Алевтина Яковлевнаг Шалая (Алевтина нэг үе энэ авгайтай цуг фермд ажилладаг байжээ) гэртээ аваачаад түүнийг чадах ядахаараа сувилж тайтгаруулжээ. Түлэгдээд ухаан орж чадаагүй Николайг Белодворье руу эмнэлэгт аваачжээ. Николай шиг хүнд биш ч гэсэн мөн түлэгдэж гэмтсэн бас зургаан хүнийг хамт аваачсан бил ээ. 

	Шатаагүй шургааган хаалганы дэргэд зогсож байсан авгай нар:

	— Багшийг ээ, багшийг. Амьд гардаг болов уу? гэж ярилцана. 

	— Залуу хүн... 

	— Танькаг эхнэр болгох гэж гуйж байсан юм, яагаа вэ, нөгөө багш хүүхнийг. 

	— Яасан азгүй харамсалтай. 

	— Хайран залуу!

	— Олноос урьтаж зүтгээд байх хэрэг алга байсан юм. Олноос урьтаж гүйгээд яах юм бэ?

	Бүгдийн анхаарлыг дэлбэрэлт даангүй их татжээ. Нурам тойрч эрчүүд хэд хэдээрээ зогсон. районоос дуудуулсан комисс ирэхийг хүлээж байлаа. Нүхнээс гаргаж ирсэн, түлэгдсэн мөрлүүр модтой винтов буу, тэсэрсэн хонгио тэсрэлтэд зад татуулсан зооринд овоолоостой хэвтэнэ. Үе үе хэн нэгэн хүн нүхний амсар дээр очиж чүдэнз зураад тэр буу, хонгионуудыг олж харахыг хичээнэ. Гал гялсхийнгүүт бүгдээрээ нүхний зүг эргэж харна. 

	— Айхавтар булшчин байна даа, энэ чинь гэж Никита Веригин хэлээд хэсэг хэсгээрээ зогссон эрчүүд рүү ээлжлэн очиж модон хөлөөрөө доголон, хуурай газар тоншиж явав. 

	— Ийм юм болох гэж дээ! Ийм юм болох гэж!

	— Ийм л шүү дээ үсээрээ бол хонь, сэтгэл санаагаараа бол чоно гээч!

	— Ийм юм болох гэж дээ! Ийм юм болох гэж дээ!

	Пийшин дээрээс бууж бууг харах гэж ирсэн өвгөн Анохин:

	— Мэдэхгүй яах вэ, мэдэж л байсан юм гэж хэлэв. Дулаахан ч гэсэн энэ өвгөн нэхий дээл өмсчихсөн мод тулж зогсох зуураа сөхөгдөөд байсан хормойгоо хатаж орхисон эцэнхий гараараа байсхийгээд засан, — Харин хаанаас. хэнээс авсныг хэн ч мэдээгүй. Толгойлогчдыг нь барьж аваагүй юм. Тэд нар нь мөсөн доогуур ороод явчихсан юм. Яагаад явчихсан юм бэ гэж үү? Тэгээд л явчихсан юм даа. Тэднийг хөөж очоод гүйцэх гэж байлаа. Энэ явдал хавар тийш болсон юм. Тэд нар гацаа руу явахад бид хойноос нь хөөлөө. Тэд нар гол руу зугтахад бид хойноос нь нэхлээ. Мөс нимгэхэн болохоор тэд нар голын дунд хүрээд мөсөн доор орчихсон юм. Гэтэл үхлүүдээс юу олох бил ээ. Үхдэл чинь юу ч хэлж өгөхгүй шүү дээ гэв. 

	— Ондоо хэн ч мэдээгүй хэрэг үү?

	— Хэн мэдэх вэ дээ. Таамаглах нь таамаглаж байсан л даа. Би ч гэсэн үнэр авсан боловч гэнэт дайрч ороод хамаг юмыг нь онгичих эрхгүй байлаа. 

	— Өлгөөд авах юм байгаагүй. 

	— Тийм л дээ, өлгөөд авах юм... 

	Дуугүй зогсож бүхнийг чагнаж байсан Фёдор Степанович:

	— Асуудал чухамдаа үүнд ч байгаа юм биш, нөхөд минь. Энэ хүн зэвсэг, сумаа дөчин жил хадгалсан байна. Дөчин жил шүү! Би зүйн дагуу бодож үзлээ: энэ хугацаанд зэвсгээ Зөвлөлт засагт тушаагаагүй нь айсан учраас гэж үзье л дээ. Гэвч түүнийгээ юу ч гэсэн сэмхэн зайлуулж болох байсан шүү дээ гэж ярианд оролцов. 

	— Ийм уул овоо шиг юмыг хааш нь зайлуулах вэ дээ?

	— Зайлуулах газар олох байсан л даа. Олох байсан. Гэтэл зайлуулсангүй. Хадгалаад байжээ. Ингэхлээр юуны тулд хадгалж байв гэж асуумаар байна. 

	— Нээрэн, юуны тулд бил ээ?

	— Энэ хүн дөчин жил тосгон дундуур явж дөчин жил бидэнтэй хамт амьдарч байсан хэр нь бид хэн болохыг нь мэдээгүй байжээ. Ингэхлээр яагаад тэр вэ? Яагаад мэдээгүй бил ээ? гэж бас асуумаар байна. 

	Хэн нэг нь чүдэнз зурахад ёроолд нь бөөн гишүү шиг буу овоолоостой байгаа гэрэлтсэн нүхний зүг бүгдээрээ эргэж харав. Чүдэнзний галыг салхи үлээгээд байсан тул хэн нэг хүн:

	— Чи давхраар нь, давхраар нь зур! гэж цөхрөлтгүй зөвлөнө. 

	
IX

	Зөрлөг дээр эхийндээ хоёр долоо хоног болоод (Шурагийн хэлдгээр хоёр долоо хоног аз жаргалтай байгаад) Егор, Шура хоёр хотдоо буцаж иржээ. Эд нар үдэш ирсэн болохоор Прасковья Григорьевнагийнхаас авчирсан боовоор хооллочхоод гал тогооны өрөөнд цонхны дэргэд орой болтол сууж зөрлөг дээр амьдарч байснаа, ой руу мөөг түүхээр явснаа, найман мод газрын тэртээ байдаг саахалт тосгон Криводолка руу бүжигт очихоор гүйж явснаа, эх нь хоёултай нь эелдэг зөөлөн харьцаж аз жаргалд нь баярлаж байсныг дурссан бил ээ. Энэ дурсамжид болоод ер нь ингэж нааштай сайхан эргэсэн амьдралд Шурагийн сэтгэл хөдөлсөн тул Егор луу энхрийлэн талархсан байртай харж суулаа. Ирээдүйгээсээ айх үндэс одоо байгаагүй бөгөөд эр нөхөртэй болсон анхны өдрүүдэд «Энэ бүхэн маань зүүд биш байгаа, Егор минь дахиад ирэхгүй бол яана?» гэж бодоход дотор нь пал хийдэг шиг одоо тэгж бодохоо больсон боловч сэтгэлийг нь дүүргэн бялхсан аз жаргал тун их арвин бөгөөд гэв гэнэт тохиолдсон болохоор энэ жаргалаа алдаж орхих вий гэж айх сэтгэл, аз жаргалын сэтгэгдэлтэй нэгэн адил бодол санаанаас нь гарахгүй байжээ. Егорын санаанд юм бүхнийг тааруулж байх сан, ямар нэг сайн юм хийчихсэн гэж үргэлж боддог тул хүүхний хамаг хөдөлгөөн, нүүр царай, нүд нь энэ хүслийг илэрхийлнэ. Хүүхэн аз жаргалаа гэж амьдарч байсан болохоор юм бүхэн нь зүй ёсоороо аятайхан бүтэж Егорын дурыг булааж байлаа. Егор, хүүхнийг шинэ тутам таньж авч байгаа юм шиг сэтгэгдэл төрж тухай бүр дахин дурлаж байлаа. Ганцаараа байх үед хүүхнийг мартаж орхиод гэр бүлтэй болсон энэ шинэ амьдрал нь дарамт болж хавчаад байх шиг санагддаг бол Шура дэргэд нь байхад, даангүй аа жаргал, баяр талархлаар дүүрсэн сэргэлэн нүдийг нь харахад дарамт, хавчигдлын тухай хамаг бодол нь даруй арилж хүүхний аашийг даган Шура түүнээс хүлээж, хүсэж байсан бүхнийг ярьж, хийж байдаг ажээ. 

	— Одоо намайг юу хүсэж байна вэ гэж бодно? гэж Шура асуув. 

	— Юу?

	— Тун ялихгүй юм. 

	— Юу вэ?

	— Гэрлээ унтраагаад цонхны дэргэд жаахан зогсмоор байна гэж хүүхэн хэлэв. Ийм хүсэл яагаад төрөв? Зээлийн талбайг хөндлөн огтолж явган хүний зам дээр гараад «ЭМЭГТЭЙЧҮҮДИЙН ТАНХИМ» гэсэн зарлалын сүүмэлзсэн хөх гэрэл доор орчихдог Ёгорыг өглөө ажил руугаа явахаасаа өмнө ажиглан харж зогсдог нь санагдсанаас ч тэр юм уу, үгүй бол одоо ийм аз жаргалтай байгаа үедээ энэ бүхэн анх эхэлсэн тэр мөчийг дахин (энд цонхны дэргэд л эхэлсэн юм, Егор түүнийг чухам энд анх удаа тэвэрсэн юм) санамаар болсноос ч тэр юм уу гэдгийг хүүхэн тайлбарлахыг хүссэнгүй. Хүүхэн, Егорт юу ч тайлбарлахыг хүссэнгүй. Яагаад вэ гэвэл бодсоноо хэлж орхивол хамаг юм бутарч алга болоод дурсамжийнхаа хамаг сайхныг амсаж чадахгүй болно гэж санагджээ. Егор өөрөө бүх юмыг ойлгох ёстой, түүнийг ойлгохгүй, сэтгэж байгаа юмыг нь адилхан сэтгэхгүй байж яагаад ч болохгүй гэж бодсон бөгөөд ингэж итгэсэн, гуйсан, Егор яагаад ч юм ойлгохгүй өнгөрч магадгүй гэж ялихгүй айсан байдал харцанд нь илхэн байв. 

	Егор түүнийг ойлгож байгаа дүр үзүүлэн инээмсэглэсээр босож гэрэл унтраалаа. Тэгэхэд нь Шура хөшгөө ярж цонхоо дэлгэв. Нам гүм болж байгаа шөнийн хотын чимээ сэрүүн агаарын хамт гал тогооны өрөөнд урсан орж цонхны хөшиг, Шурагийн үл мэдэг сэгсийсэн санчгийн үсийг хийсгэв. Хүүхэн, Ёгорыг дуудахад нөгөөдөх нь ойртон очиж ард нь зогсоод гараа өөрийн эрхгүй сунгаж хүүхнийг тэврээд түүний бие нь Егорын цээжийг халуун оргиулав. Егорын эрүү Шурагийн үсэнд хүрнэ. Үсний нь үнэрийг үнэртэн, хүүхнийг дэргэдээ байгаа гэж бодоход тун таатай байсан бил ээ. 

	— Чи баяртай байна уу? гэж Шура асуув. 

	— Баяртай байна. 

	— Би бас баяртай байна. 

	Одоо энэ хоёрын харж байгаа бөгөөд Шурагийн сэтгэлд өчнөөн эрхэм сайхан дурсамж төрүүлсэн зээлийн талбай энэ оройн цагт эл хуль байна. Шон модон дээр цахилгаан дэнлүү ганц нэгээрээ асаж нимгэн банзан бүхээг, мухлаг, дэлгүүр болоод өглөө болгон үхрийн гулууз авчирч буулгадаг цайртсан лангуун дээр шаргал гэрэл тусгана. Талбайн цаана, өндөр саарал (одоо дахиад хар харагдаж байгаа) байшингийн цонх энд тэнд гэрэлтэй байснаас гадна «ЭМЭГТЭЙЧҮҮДИЙН ТАНХИМ» гэсэн зарлал хэзээний л хүйтэн, хурц гэрэл сацруулна. Одоо хааяа ганц нэгээрээ явж өнгөрч байгаа хүмүүс дээр туссан тэр сүүмэлзсэн гэрэл урьдын адил бороо санагдуулна. 

	 

	 

	Зөрлөг дээр очсон нь Шурагийн хувьд асар их ертөнц нээгдсэнтэй адил явдал байлаа. Онцын юм юу ч болоогүй, хамаг юм өдөр тутмын жирийн байдалтай гэмээр боловч Егорын эхийнд өнгөрүүлсэн энэ хоёр долоо хоногийнх шиг сэтгэл ингэж баяраар бялхаж, гайхамшигтай сайхан цаг мөчийг үүнээс өмнөх амьдралдаа үзээгүй мэт санагдана. Энэ өдрүүдэд түүний үзсэн, ойлгож авсан нь үлгэрийн юм шиг санагдсан бөгөөд бүгдээрээ сайхан санаатай эелдэг зантай, бие биеэ ойлгодог тийм улсуудын харьцаа, цаг үргэлж мэдэгдээд байсан ба орчин тойрны хүмүүсийн хооронд аяндаа зүй зохисоор бий болоо юу гэмээр харагдсан хүнийг хүндлэх зан, хүүхэнд дандаа дутагдсаар ирсэн элэгсэг бүлээн сэтгэлийн хүрээ — энэ бүхэн нь сайн санах, хайрлах, хүндлэх хариу сэтгэлийг Шурад төрүүлжээ. Зөрлөг дээр байснаа нэгд нэггүй санадаг тул одоо ч гэсэн гал тогооны өрөөний нээлттэй цонхны дэргэд Егорын дулаахан гарыг тохойгоороо тулаад зогсож байхдаа, сэтгэл догдлуулсан тэр үе дахин бодогдох шиг болжээ. Цонх нээхдээ саная гэсэн юм санаанд нь орж ирсэнгүй. Зээлийн талбай, «ЭМЭГТЭЙЧҮҮДИЙН ТАНХИМ» гэсэн зарлалын сүүмэлзсэн гэрлийн байдал Шурагийн анхаарлыг хэдхэн мөч татаад өнгөрчээ. Хүүхэн одоо тэр талбай, зарлал хоёрыг харсаар байвч амьдралын нь өөр, илүү эрхэм дүр зураг нүдэнд нь үзэгдэх шиг болно. Юмаа төхөөрч Егорын эх рүү очихоор гарах тэр өдөр сэтгэл тавгүйрхэж түгшиж эхлээд өрнөж буй ая шиг туйлдаа хүрээд аз жаргалаар дүүрэн хүчтэй дуу гарган тасарсан бодол сэтгэлээ өнөө орой хэд дэх удаагаа ч юм бэ дахин ажиглаж бодов. Шура одоо Егорт юу ч хэлсэнгүй, түүнээс юу ч асуусангүй. Егор одоо дэргэдхэн нь, ард талд нь зогсож буй боловч хоёр долоо хоногийн өмнөх шиг вагоны тасалгаа дотор Николай руу сэрэмжилсэн янзтай юм уу гэмээр хялалзаж суусныг нь санажээ. Шура өөрөө ч гэсэн аягүйрхэн зовж Богатенковын хүү рүү Егортой адилхан үл мэдэгдэм хялайж явсан юм. Николайн эхэд урьд юу тохиолдсон, Николай өөрөө яаж амьдарч байсныг одоо мэдсэн буюу түүний эцэг, өөрийнхөө хатуу ширүүн дарга, дэд хурандаа Богатенковын (түүний ширүүн зан нь одоо ойлгомжтой, уучлалтай, зайлшгүй юм шиг бодогдоно) хувь заяаг мэддэг болсон шиг санагддаг тул Дашаг, Богатенковын гэр бүлийнхнийг бүгдийг нь ондоо нүдээр хардаг болсон учраас: «Утгагүй, тэнэг явдал болсон юм. Тэнэг л дээ, тэнэг, муухай юм» гэж бодоод Николай юу ч гэсэн өөрсдийг нь хүндлэн эелдэг зантай байсан ба Талейск руу ойртоход салах ёс гүйцэтгэх гэж шөнө босож вагоноос хайрцаг савыг нь гаргаж өгснийг тодхон санаж ингэж хүндэтгэсэн нь Шурад одоо даангүй уярам санагдаж сэтгэлийг нь догдлууллаа. Тэгэхэд хүүхэн тавцан дээр зогсож байхад Егор одоогийнх шиг ард нь байсан бөгөөд дэргэдүүр нь ногоон вагон явж өнгөрөхөд Николай түүний үүдний талбар дээр зогсоод үйлчлэгчийн мөрөн дээгүүр гараараа даллаж байсан бил ээ. 

	«За, одоо яах вэ?»

	«Одоо дрезин тэргэн дээр сууна. Зөрлөг рүү дрезинээс өөр юугаар ч хүрэх нөхцөлгүй». 

	«Тийм л дээ. Гэвч дрезин чинь хаа байна?»

	«Чи энд зогсож бай. Би өртөөний жижүүртэй очиж уулзъя, дрезин хэдийд явахыг асууя». 

	Дрезин тэрэг өглөөний зургаад явах байв. Шура, Егор хоёр хүлээх танхимд орж тэртээ алсын булангийн цонхны наад талд торхонд суулгасан аварга том удамбарын дэргэд вандан дээр суужээ. Эргэн тойрон хүмүүс вандан дээр суугаагаараа унтацгаана. Шурагийн нойр ч бас хүрчээ. Егор түүнийг өөр лүүгээ татаж ойртуулаад мөр, толгой хоёрыг нь тэвэрч цээжиндээ наалдуулан барьсаар «Жаахан унтаад авахгүй юу, унт» гэж хэлсэн нь хүүхний санаанд байдаг юм. «Хэцүү байсан байхдаа, гараа даруулчхаад» гэж одоо боджээ. Харин тэгэхэд үсээ эвгүй болгохгүй гэж эвтэйхэн дэрлэж аваад мөчийн дараа намуухан, тавтай сайхан унтаж орхисон бил ээ. Унтахдаа галт тэрэгний яндангийн дуу, хэн нэг хүн чангаруулагчаар хашхирах дуу (довон дээр залгагчдын хашхирах дуу), исгэрэх, дохио өгөх чимээг сонсож байснаа энэ бүхэн нь хутгалдан нийлж намдахын хамт бодол санаа нь ч намдан тасарч юу ч биш болсон ажээ. Гэвч Егорын эх өөрийг нь яаж хүлээж авдаг бол, эхийн нь санаанд таардаг бол уу би гэж зовох, юм бүхэн сайн сайхан болно, Егорын эхтэй уулзаагүй ч гэсэн түүнд сайхан санаж яваагийн нь хариуд мөн тийм сайн санаа гаргаж энхрийлэхгүй байж болохгүй биз гэж итгэх санаа бодол нь тасраагүй, нойрон дунд нь ч алга болоогүй шиг одоо санагдана. Энэ бүхэн Шурад одоо л мэдэгдсэн боловч Егорын гарыг дэрлээд унтаж байснаа санахын хамт зөрлөг дээр очоод юу болох, яахыг мэдээд байсан ч гэсэн бүх юмыг дэс дараагаар нь дахин үзэхийг хүссэн бил ээ. Түүний чихэн дээр Егор тэр үеийнх шиг «Бос, явах боллоо» гэж эелдэг зөөлнөөр шивгэнэж амьсгал нь хацар луу халуун оргино. Шура босож үсээ засан бяцхан толинд нүүрээ харчхаад алчуураа засаж боов. Тэгээд хайрцгаа өргөж яваа Егорын хойноос цүнхээ бариад алхсан юм. Ачааны вагон, сумуудын дэргэдүүр зам дээгүүр явахад Шура юу ч дуугараагүй боловч Егор байсхийн эргэн харж «Юмгүй, одоохон, энэ цуваа тэрэгний цаахна нь байгаа» гэж явлаа. Өндөр төмөр багана дээр тольдуур чийдэн асаж өртөөг гэрэлтүүлэх боловч үүрийн туяа огторгуйгаар тарж бүх юм сэрэн, амилж улам тодхон, цэвэрхэн болох шиг санагдана. Шурагийн нүүрэнд өглөөний сэрүүн амьсгал хүрэхэд нойр нь сэргэж ухаан санаа нь улам тунгалаг болж аз жаргалын ертөнц дотор нь дахин сэргэх шиг болжээ. Хүүхэн, дрезин гэж юу байдгийг мэдэхгүй болохоор ийш тийшээ харж явлаа. Тэгээд вагоныг бодвол хариугүй жижигхэн, дунд нь ногоон банзан бүхээг дов шиг шовойсон тэрэгний дэргэд Ёгорыг очиж зогсоход гайхжээ. Шура Егороос юу ч асуусангүй, өглөөний туж түүнээс юу ч асуугаагүй боловч Егор нүдийг нь хараад асуултыг нь мэдэж байсан шиг бололтой: «За хүрээд ирэх нь энэ дээ» гэж хэлээд хайрцгаа тэргэн дээр гаргаж эхлэв. 

	Бүхээг дотроос төмөр замын дүрэмт хүрэм, дүрэмт малгай өмссөн ахимаг насны хүн гарч ирж инээмсэглээд цагаан сахлаа илж Шура, Егор хоёр луу харлаа. «Эд нар танил байсан байх. Егор түүнтэй цуг олон арван удаа зөрлөг рүү явж буцаж байсан биз. Тэгэлгүй яах вэ...» гэж одоо Егор, цагаан сахалтай тэр төмөр замчин хоёрын тухай бодов. Нүдэнд дулаахан инээмсэглэсэн өвгөний цагаан сахлыг тэр өглөө Талейскт харсан шигээ одоо тун тодхон санаж тэр өвгөн Егороос хайрцгийг нь авахдаа:

	«Уулзаагүй уджээ. Егор оо, аа?» гэж хэлсэн тайван дууг нь сонсох шиг болов. 

	«Ажил болохгүй юм даа, Митрий ах минь». 

	«Ажилгүй хэн байх вэ дээ?»

	Үүний дараа Шура тэргэн дээр гарч бүхээгт ороод арын суудал дээр суухдаа тэр хоёрын яриаг дахин сонссон бил ээ. 

	«Эхнэр аваа юу?»

	«Тийм ээ, Митрий ах аа». 

	«Танилцуулаач, нэр нь хэн гэдэг юм бэ?»

	«Шура». 

	«Зүгээр, аятайхан хүүхэн...»

	Энэ үг Шурад аятай санагдав. Хижээл насны төмөр замчны энэ үгэнд түүнийг гомдоосон юм уу, дайрсан янз огт мэдэгдээгүйгээр барахгүй түүнийг одоо ч гэсэн дуртайяа дурсдаг бил ээ. Тэгэхэд Шура ялихгүй ичисхийж царай нь улайсан боловч дрезин тэрэг хурдаа нэмэх тутам мотор хүнгэнэж дугуй жигдхэн түжигнэх дуу, бүхээгний нээлттэй цонхны цаана угтвар салхинд дэрвэлзэх дарцгийн чимээ, тэнгэрийн хаяа руу тохойрон нийлсэн хээр талын төрх байдалтай хамт сэтгэл бодол нь мөргөлдөн зөрчилдөж явсан юм. Чанх урд нь Егор болоод дрезин жолоодож яваа Митрий ахын нь нуруу харагдана. Хүүхэн бяцхан толио гаргаж ирээд тэднийг эргэж харах вий гэж айсан боловч нойрмог нүүрэндээ оо заавал түрхэж, үсээ харах хэрэгтэй гэж бодогджээ. Егорын эхэд анх түрүү ямар сэтгэгдэл төрүүлэх вэ гэдэг чухал болохыг хүүхэн мэдэх тул тэгж уулзахад бэлтгэж явахдаа сэтгэл нь догдолж байлаа. 

	«Манай энд бөөн зарга болоод» гэж Митрий ах хажуудаа сууж яваа Егорт ярилаа. 

	«Ямар зарга?»

	«Яах вэ дээ, ой суулгагчид энд ойн зурвасын газар бэлтгэж байгаа юм...»

	«Тэгээд?»

	«Чи оршуулгын газрыг санаж байна уу?»

	«Санаж байлгүй яах вэ». 

	«Тэр газраас л болсон хэрэг. Түүнийг авч хаяад зурвас байгуулах гэсэн юм байна бил ээ. Гэтэл танай зөрлөгийнхөн тэгүүлэхгүй гээд байгаа. Хоёр долоо хоног боллоо шуугилдсаар л». 

	«Оршуулгын газрыг эвдэлж яах нь вэ?»

	«Яах нь вэ гэж би бас хэлээд байгаа юм». 

	Егор, Митрий ах хоёрын яриаг чих тавин чагнахад зам зуурын жирийн нэг яриа шиг Шурад бодогдоно. Ямар ой суулгагчид, ямар оршуулгын газрын тухай ярьж байгаа юм бэ, тэнд хэнийг нутаглуулсан юм бэ, энэ бүхэн зөрлөгийн оршин суугчдыг яагаад зовоогоод байгаа юм бэ гэдгийг Шура мэдээгүй бил ээ. Сэтгэл санаанд нь байгаа бодлоос чухал юм түүнд үгүй учраас бяцхан толио цүнхэндээ хийчхээд урагшаа тэмүүлсэн төмөр зам руу, тохойрон ойртсоор байгаа хээр тал руу ийш тийшээ харж явав. 

	«Чи унтаагүй биз?» гэж Егор эргэж харан асуув. 

	«Үгүй». 

	«Зөрлөгт удахгүй очно. Тэр хярын цаана. Давангуут л байшингууд харагдана». 

	«Мөн, мөн, мэдлээ» гэж Шура дотроо хариуллаа. 

	«Ээжид лав утасдчихсан байх. Шөнө, тэр дороо. Энэ хавийнхан бүгд таньдаг улс». 

	Зөрлөгийн байдал: таван байшин, төмөр зам огтлон гарсан энгэр дээрх оршуулгын газар Егорын бодсончлон Шурад тийм баяртай сэтгэгдэл төрүүлсэнгүй. Бүх юм гунигтай, сонирхолгүй уйтгар төрүүлсэн юм шиг санагдсан болохоор энэ бөглүү газарт хоёр долоо хоног байх болох нь ээ гэж бодоод бүр балмагджээ. 

	«Хоёр долоо хоног шүү!» Зөрлөг дээрх амьдрал бол Шура одоо хүртэл дотроо багтааж чадаагүй асар их ертөнц гэдгийг одоо мэдсэн учраас энэ үгийг санаж аман дотроо давтаж хэлээд инээмсэглэв. Тэр ертөнц нь үүнээс бүр өмнө, Егортой танилцах үеэс эхэлсэн боловч зөөж авчирсан үйрмэг чулуу дэвссэн өчүүхэн жижигхэн тавцан дээр дрезин тэрэгнээс буусан тэр мөчөөс л эхэлсэн юм шиг санагдана. «Хамаг юм тийм энгийн болсон шүү дээ, гэтэл миний сэтгэл тэгж их догдолж бил ээ» гэж Шура одоо өгүүлэн уулзалтыг нэгд нэггүй саналаа. Тэднийг зөрлөгийн тоотой хэдэн айлынхан бараг бүгдээрээ угтахаар ирсэн юм даг. Цагаан торгомсог алчуур мөрөн дээрээ тавиад толгой нүцгэн, буурал үсээ ил гаргасан Прасковья Григорьевна Шураг тэвэрч авч бил ээ. Тэр инээмсэглээ ч үгүй, уйлаа ч үгүй юм шиг байсан боловч түүний үрчгэр хацар Шурагийн нүүрэнд хүрэхэд нойтон оргисон юм. «Нулимс байж нүд нь нулимстай байж шүү» гэж Шура одоо бодов. Настай энэ авгайг Шура хайрлаж өрөвдсөнөөс гадна түүний байдлыг ойлгож байгаа юм шиг бодогдохын хамт сэтгэл нь уяраад авгайн нулимс аятай санагдаж бил ээ. Одоо бодоход хүрч ирсэн хүнийг Егор танилцуулаад байсан ба Егорын эх болоод олон хүнийг дагуулан байшин руу явж очсон юм. Түүнд үүд онгойлгож өгөхөд Шура эхлээд үүдний пин рүү, дараа нь тасалгаа руу ороход өглөө эрт ч гэсэн ширээ засаж, цөцгийтэй бин хайрч мөөгтэй бялуу хэрчиж тавиад бүх юмаа бэлтгэсэн байв. Шура босго алхангуутаа үнэр нь одоо хэр үнэртээд байгаа юм шиг шаргалтсан бялуу, бин тавиастай ширээ, цонхонд татсан цагаан шаан хөшиг, тасалгааны гол дунд хайруул, бариултай ширмэн тогоо тавьсан пийшин, том том гялгар бөндгөртэй төмөр ор, хананд хадаастай жижиг хивс, дараа нь Егортой цуг дэрлэж унтдаг байсан олон дэр, хананд жаазанд хийж өлгөөд сахиус ороож байгаа юм шиг хатгамал алчуураар ороосон гэрэл зураг буюу Егорын эцгийн хөрөг, дараа нь тэр байшинд байхдаа, ганцаараа үлдээд байж байхдаа сайн харж авсан элдэв бусад жижиг юмыг тэр даруй олоод харчихсан бөгөөд энэ бүхэн одоо нүдний нь өмнө илхэн байлаа. Шура ширээний ард орж сууж байхдаа, дараа нь суучихсан хойноо баяр хүргэсэн, хундага өргөсөн, ерөөл тавьсан хүмүүсийн үгийг сонсохдоо, одоохондоо танихгүй боловч инээмсэглэн хөгжилдсөн улсын нүүр царайг харж өөрөө инээмсэглэхдээ цаг үргэлж сэрэмжлэх янзтай байж бил ээ. Ийм сэтгэл төрсөн нь Шурагийн санаанаас гардаггүй боловч хэдийд, аль мөчид нь зовохоо болиод нүдэнд дулаахан гэж одоо түүний нэрлэх болсон хөгжилтэй сайхан санаатай, найрсаг энэ бүх хүмүүсийн дунд өөрийн хүн шиг болсныг ухаардаггүй бил ээ. 

	Энэ хүмүүстэй хожим ойр дотно танилцаж, тэдний амьдралд орох шиг болсон тэр цагт л тэд нар сая нүдэнд дулаан болсон юм. Гэвч шууд тийм болоогүй юм. Ирснийхээ маргааш нь өглөөгүүр сэрэхэд байшин дотор ганцаараа үлдсэнийг санадаг юм. Арван цаг орчим болж нарны хурц гэрэл шаан хөшигний цаанаас тасалгаа гийгүүлж байлаа. Хөлийн чимээ, ярилцах дуу, шуугиан ер сонсогдохгүй, зөвхөн хананд өлгөөстэй цаг л жигдхэн цохино. «Яагаад Егор намайг сэрээсэнгүй вэ» гэж хүүхэн анх түрүүнд бодоод чих тавин чагнаж, хэн нэг хүн ороод ирэх болов уу гэж хүлээн бас хэдэн минут хэвтэж байтал нь алгуур түгшиж эхэлжээ. Одоо түүнийгээ санаад дотроо өөрөө өөрийгөө шоолсон боловч тэр өглөө босоод «Битгий уурлаарай, Шура, би яаралтай ажлаар Талейск руу явлаа. Удахгүй ирнэ» гэж Егорын бичиж ширээн дээр орхисон бичгийг уншихад гунигтай, аягүй болж бил ээ. «Анхныхаа өдөр намайг ганцаарыг минь үлдээгээд явчихдаг байна шүү. Ямар ажил байдаг бил ээ? Үүнээс өмнө яагаад юу ч яриагүй юм бэ? Ер нь намайг наашаа юунд авчрав аа? Авчирчхаад... хаяад явчих юм...» Шура хувцаслаад хашаан дотор гарч, бяцхан хашааг тойрч үзээд Прасковья Григорьевнаг байж магадгүй гэж цэцэрлэг рүү шагайсан боловч хаана ч хэн ч байсангүй. Тэгэхлээр нь цонхон доор очоод Ёгорыг хүлээж уйтгарлан нам гүм суулаа. Хашаан дотуур Шурагийн дэргэдүүр тахианууд хог малтаж нааш цааш явна. Алимын модны цаагуур суудлын галт тэрэгний ногоон вагонууд пижигнэн өнгөрөх нь навчин дундуур харагдлаа. Дээврийн доор яг Шурагийн дээд талд олон зөгий хүнгэнэж наран цэцгийн малгай шиг үүрээ тойрон шавалдана. Алимын модны орой дээгүүр гарч ирсэн нар өвдөг халааж эхлэв. Одоо ч гэсэн дурсан санахдаа цонхон дор сууж байснаа маш тодхон санадаг тул өвдөг нь дулаа оргих шиг болдог бил ээ. Прасковья Григорьевна хашаанд орж ирэхэд Шура боссонгүй, харин хайхрамжгүй, тайван харж суув. «Өөрийнхөө хэсгийг эргээд ирж байна шүү, ажлаасаа эргэж ирж байна гээч. Ингээд л өглөө болгон явж ирдэг байх нь ээ!» гэж Шура бодов. Прасковья Григорьевна эрэгтэй хүний өмсдөг төмөр замчны хүрэм өмсөөд эргийн том түлхүүр ардаа автомат шиг үүрч, гандсан ногоон улаан дарцаг цухуйсан цүнх мөрлөсөн тул өчигдрийнхөөс илүү бие томтой, хөдөөгийн байдалтай санагдана. «Юу гэх бол бурхан минь, би юу ярьдаг бил ээ?»

	«За, сайхан амрав уу?» гэж Прасковья Григорьевна асуугаад Шурагийн дэргэд зогсож мөрнөөсөө цүнх, эргийн хүнд түлхүүрээ мултлав. 

	«Баярлалаа, сайхан». 

	«Хүлээж байна уу?»

	«Хүлээж байна». 

	«Зүгээр, чи түүнд битгий гомдоорой. Ажлаар явсан, тун чухал ажлаар». 

	«Миний мэдэхгүй ямар ажил байдаг бил ээ түүнд?» гэж Шура бодов. 

	«Явж халуун тогоогоо тавья, тэгээд цайгаа ууцгаая. Ямар ажил болохыг нь би чамд ярьж өгөмз». 

	Өглөөнийхөө ундыг бэлтгэж байхдаа, мөн дараа нь ширээний ард суугаад цай уух зуураа Прасковья Григорьевна энэ зөрлөг дээр дөчин хоёр оны өвөл юу болсон, нүүн дүрвэгсдийг ачсан цуваа тэрэг хүрч ирээд одоо хоёулаа суугаад цай ууж буй энэ байшинд эмэгтэйчүүд, хүүхэд дүүрэн байсан ба хүмүүс ээлжлэн орж ирж дулаацаад дахин хүйтэн рүү гарч байсан, тосгоноос олон чарга ирсэн, дараа нь шуурга болж хүйтрээд хөлдчихсөн хүмүүсийг зөрлөг дээр авчирсан, ингээд одоо энгэр дээр чулуун хавтан, хайс бүхий оршуулгын газар бий болсон тухай сайн санаж явдаг зүйлээ нэгд нэггүй яаралгүй ярьж өгчээ. Дээр үед талийгаач Епифанычийн ярьж өгсний дараа өвлийн тэр цагийн дүр зураг Егорын нүдэнд харагддаг байсантай адил тэр дүр зураг одоо Шурагийн нүдэнд харагдсан бил ээ. Криводолкад хоцорсон хүүхдүүд түүнд даангүй өрөвдөлтэй санагдсан бөгөөд Прасковья Григорьевнагийн яриаг амьсгаа даран чагнаж суулаа. Энэ оршуулгын газарт оршуулсан эхчүүдийн одоо том болоод байгаа өнөө хүүхдүүдээс ирсэн захидлаа. Прасковья Григорьевна түүнд үзүүлэв. Тэр захидлууд одоо Шурагийн нүдний өмнө байх шиг санагдана. Хүүхэн тэр захидлуудыг уншиж үзсэн юм. Тэдгээрийн дотор Емельян Захарович Богатенковын захидлууд бас тааралджээ. Шура таньдаг хүний овог, таньдаг бичиг олж харангуутаа, гол нь дугтуй дээрх хаягийг уншингуутаа энэ захидлыг дэд хурандаа Богатенков бичсэнийг Прасковья Григореьвнагаас асуулгүй мэдсэн билээ.. «Егор мэддэг бол уу? Хэзээ ч юу ч ярьдаггүй байсан юм сан. Манай дэд хурандаагийн эхнэрийг энд оршуулсан гэдгийг Прасковья Григорьевна мэддэг бол уу? Николайн эхийг? Бурхай минь, Егор мэддэг бол уу?» Ийм бодол санаанд оронгуут Шурагийн сэтгэл бүр хөдөлжээ. Орой Ёгорыг ирэхэд Шура тэр даруй Богатенковын захидлуудыг түүнд харуулав. 

	«Чи мэддэг байсан уу?» «Үгүй». 

	«Дэд хурандаа бас мэддэггүй байсан уу?»

	«Тэгэлгүй яах вэ, эс тэгвэл тэр...»

	«Николай бас адилхан уу? Тэр чинь бидэнтэй цуг явсан шүү дээ! Егор оо, хонгор минь ээ, оршуулгын газрыг эвдүүлэхгүйн тулд бид нар бүхнийг хийе». 

	Одоо гал тогооны өрөөний цонхны дэргэд зогсож байхад хүүхний сэтгэлийн байдал энэ үгсийг хэлж байх үеийнхтэй адил байлаа. Гэвч одоо бодоход ийм үгс хэлэх ч хэрэггүй байжээ, оршуулгын газрын хувь заяа зөрлөг дээр суудаг хүн бүхний сэтгэлийг тэртээ тэргүй түгшүүлж байсан бөгөөд зөрлөгийн хуучин дарга өвгөн Фотичийн хэлдгээр бүгдээрээ ой суулгагчидтай дайн хийж байсан юм. Тэд нар оршуулгын газрыг хамгаалж байлаа. «Оршуулгын газарт гараар мод суулгахад ядах юм алга» гэж тэд нар ярьдаг сан. Гэтэл чухамхүү гараар хийх ажил л ой суулгалтын төлөвлөгөөнд байсангүй, бүх юмыг: хөрсийг бэлтгэх, суулгах, сүүлд нь хэсэглэсэн газрыг боловсруулах бүх ажлыг машинаар гүйцэтгэх ёстой байжээ. «Бид төлөвлөгөөтэй улсууд аа, май үзэцгээ» гэж ой суулгагчид хэлдэг. Тэд нар төсвийг дахин хянуулж нэмэлт хөрөнгө олгуулж өгвөл л оршуулгын газрыг хагалахгүй гэж байлаа. Харин нэмэлт хөрөнгө олж авна гэдэг тийм амаргүй хэрэг байсан юм. Оршуулгын газарт гар хүрч болохгүй гэдгийг мужийнхан бүгдээрээ зөвшөөрөөд байх шиг мөртөө шийдвэр гаргахгүй энэ хэрэг сунжраад байсан болохоор Егор тэмцэлд оролцож өдөр туж Талейскт байж шийдвэр гаргуулах гэж хөөцөлджээ. Зөрлөгөөс замын удирдах газар болоод бусад янз бүрийн газар руу утасдаад байснаас гадна өвгөн Фотич оршуулгын газар луу очоод ой суулгагчдын бригадын даргын дэргэд булшнуудыг засаж, хайсыг нь будаж байсан юм. 

	Үдэш Талейскаас Ёгорыг ирэхэд бүгдээрээ Прасковья Григорьевнагийн байшин руу ирцгээж дахиад юу хийж болох вэ, юу хийвэл зохих вэ гэж зөвлөлдөн хэлэлцдэг байлаа. 

	«Криводолка руу очиж даргатай уулзах хэрэгтэй». «Бычковка руу ч очъё». 

	«Төсвөөр яах юм бэ, бүгдээрээ нийлээд хийчихье, зөвшөөрөл л өгөг». 

	«Энэ чинь боддог бодол шүү. Гэвч бас л бичиг хэрэгтэй дээ. Хэрэв хамтралчид шийдвэл, захиргаа тогтоол гаргаж өгвөл гэх гэсэн юм би...»

	Тэгээд өглөө нь Криводолка, Бычковка руу дарга нартай уулзаж ярилцахаар явдаг байлаа. 

	Энэ хүмүүс ийм төвөгтэй ажлаар яагаад хөөцөлдөж байна гэдгийг Шура бодоогүй бөгөөд оршуулгын газрын байдал эвгүй сэтгэгдэл төрүүлдэг учраас тэднийг бүрэн ойлгодог шиг бодогдоно. Мэдээ орсон цагаас нь авхуулаад танихгүй хижээл хүн тасалгаанд нь орж ирж эцэг, эхийн нь тухай ярьсан тэр мөч хүртэлх өнчин амьдрал нь Шурад санагдаж ямар нэг нутагт (чухам аль нутагт гэдгийг Варзин ч мэдэхгүй, хэн ч одоохондоо хэлж чадахгүй байлаа) эцэг, эх хоёрын нь булш байдаг болов уу, энэ зөрлөгийнхөн шиг улс тэр булшийг арчлан хамгаалж байдаг болов уу гэж яах аргагүй илхэн бодогдоход нүдэнд нь нулимс гүйлгэнэж ирсэн бил ээ. Праковья Григорьевна, Егор, зөрлөгийн хуучин дарга Фотич, төмөр замын дэргэдэх таван байшингийн бүх хүнтэй нэгэн адил Шура энэ ажлыг шийдэмгий барьж авсан юм. Тэр зөрлөгөөс Талейск руу утасдаж, оршуулгын газар луу Фотичтой цуг очиж хайснуудыг будахад тусалж байлаа. Хүүхэн анх удаа ганцхан өөрийнхөө төлөө биш, нийт хүмүүсийн төлөө зүтгэсэн бөгөөд ингэх бололцоотой болсон нь түүнд шинэ нээлт, дотроо шингээж, хүүхдүүд заримдаа эцэг эхдээ эрхэлсэндээ баярладаг шиг баярлаж байсан тийм ертөнц болсон бил ээ. 

	Долоо хоногийн дараа хамаг юм бүтээд («Эсвэл юу ч бүтдэггүй, эсвэл хамтралчид ч тогтоол ирүүлж, мужийн байгууллагууд ч нааштай шийдвэр гаргаж хамаг юм нэгмөсөн бүтдэг гээч» гэж Фотич хэлсэн юм даг) буцах болтол үлдсэн хэдэн өдрийг Шура, Егортой цуг мөөг, жимс түүхээр ой руу явдаг, орой нь найман мод газарт байгаа Криводолка руу бүжигт очдог байхад хүүхэнд ямар нэг юм дутаад байх шиг санагдсан бил ээ. «Хөгжилтэй байсан л даа, гэхдээ л нэг биш» гэж одоо Шура дотроо бодохдоо чухам юу дутагдаад байсны учрыг тэр үед нарийвчлан олоогүйтэйгээ адил олж чадахгүй байлаа. Криводолкагийн клуб, шөнө бүжгийн дараа зөрлөг рүү, гэртээ харихаар явж байсан буудайн талбайн захаарх замыг санахад аятайхан боловч оршуулгын газар санаанд нь байн байн орсоор байжээ. Явган суучхаад хайс будаж байгаа Фотич нүдэнд нь харагдана. Өвгөн гараа будаг болгочхоод сонинд ороосон бийрээр хайсны нарийхан төмрийг хичээнгүйлэн яаралгүй буддаг байсан юм. 

	«Чи нэрсийг нь зөв бичээрэй» гэж Шурад хэлээд босож нуруугаа цэхлэн урагш ахина. 

	«Би бүгдийг нь цаасан дээр бичээд авчихсан» гэж Шура хариулав. 

	Одоо гартаа дахин бийр бариад цэнхэр дэвсгэр дээр цагаан үсгээр «СОФЬЯ БОГАТЕНКОВА» гэж бичиж байгаа юм шиг бодогдоно. 

	Ард нь зогсож байсан Егор (зам зуураа ядарсан боловч энэ тухай Шурад одоо хэлэхгүй гэж бодсон бололтой) хөлөө сэлгэхэд нь:

	— Амьдралд юм бүхэн яасан нарийн төвөгтэй байдаг юм бэ гэж Шура хэлэв. 

	— Чи юуны тухай яриа вэ?

	— Дэд хурандаагийн тухай. Бүх юмны тухай. 

	— А-а, өнөө л юмны тухай юу... 

	— Чи юу ч мэдээгүй явсан байна шүү дээ!.. 

	
X

	Өглөө Шура босож юм хумаа бэлтгээд ажилдаа яваад өгөхийг Егор нойрон дундаа сонсжээ. Хүүхний хоёр долоо хоногийн амралт нэгэнт дуусжээ. Харин Егор бол дахин арван хоёр хоног чөлөөтэй байна. Үүнийгээ энд хотод Шуратай цуг өнгөрүүлж түүнийг өглөөгүүр албанд нь явуулан орой угтаж байх болно. Тэгээд ингэж байх нь амьдралд дарамт болсон сонирхолгүй шаардлагат зүйл шиг нойрон дунд нь бодогдоно. Егор нэг сэрж, нэг унтах шиг болж зөвхөн үдэх угтах, үдэх угтах ээлжлэн солигдсон зүүд зүүдэлсэн бөгөөд энэ зүүд нь ороолттой утас задарч байна уу гэмээр үргэлжлэхдээ тэр ороолт нь багасахгүй харин жигтэйхэн томроод байх шиг санагдана. «Юун утас? Юун ороолт вэ?» гэж халгаатай энэ зүүднээс салж сэрэхийг мэрийж бодно. Шура тасалгаа дотуур явж байхад хөлийн чимээ, өмсөж байгаа бошинзын нь шаржигнах чимээ чихэнд нь дуулдаж байв. Хүүхэн гарахыг завдаж дээрээс нь тонгойн уруулаа хүргэхэд, «Унт» гэж аяархан хэлэх нь сонсогдсон боловч тэр үед нойр нь тун хүрээд байсан болохоор Егор хөдөлж ч чадсангүй, нүдээ нээж ч чадсангүй. «За, баяртай яв даа» гэж агшин зуур л сэрж дотроо өгүүлсэн бил ээ. Харин Шура үүдээ хаагаад гарсан хойно тасалгаанд нам гүм болж Егор ганцаараа үлдсэнийг мэдэнгүүтээ нойр нь сэргэж зүүд нь арилаад орон дээрээ босож суугаад суниав. Нэг мөчийн дараа тасалгаа дотуур сөхөрч суун, урьд ганцаараа айлын байранд сууж байхдаа хөдөлгөдөг шиг гараа хөдөлгөн («Амьсгал! Амьсгаагаа гарга!») явж байлаа. Зүүдээ санаад «Хм, утас шүү мөн зүүдлэв ээ!» гэж бодов. Ингэж бодонгуутаа инээд нь хүрч царай нь дахин тааламжилсан байдалтай тайван болов. Бүслэхээ хүртэл хүйтэн усаар угаагаад алчуураар улайтал арчиж Шурагийн индүүдээд бэлтгэчихсэн цэвэрхэн цагаан цамцыг өмссөн хойноо: «Бүх юм ийм л байх ёстой юм байлгүй. Дасаж, амьдралынхаа энэ хэсэгт нэгдэх л хэрэгтэй болж дээ» гэж өөрөө өөртөө шийдэмгий хэлэв. 

	Гал тогооны өрөөнд өглөөний хөрчихсөн хоол, «Анги дээр битгий очоорой, бид хоёр ээжийн гуйснаар Богатенковын гэрт нь заавал очих хэрэгтэй шүү!» гэсэн бичиг тавиастай байлаа. Егор тэр бичгийг нь уншчихаад хуйлж ширээн дээр дахин тавив. «Ямар ялгаа байх вэ, гэрт нь бол гэрт нь» гэж дотроо бодсон боловч дэд хурандаагийн албан тасалгаанд орж захидлыг нь өгөөд бүх юм ёс журмаараа боллоо асуудал нааштай шийдэгдэж, булшнуудыг хагалж эвдэхээ больсон гэж хэлбэл дээр ч болно, амар ч болно гэж санагдсан бил ээ. Шура байгаагүй сэн бол Егор тэгэх л байсан юм. («Энэ чинь зусардаж байгаа юм шиг болох нь» гэж Егор бодоод үрчгэнэв.) Гэвч өчигдөр оройхон «За, очъё» гэж Шурад хэлснээ санаад ам өгсөн болохоор түүнийгээ биелүүлэхгүй байж болохгүй нь лав тул жаахан дургүйхэн байлаа. «Шура нэг их зүтгээд байгаагүй биш билүү? Хоёрхон үг л хэлсэн юм даг тэр маань» гэж бодоод Шурагийн бичиг рүү хөмсөг зангидан харав. 

	Егор ундаа уучхаад ширээгээ цэвэрлэж янзлалгүй хүрмээ нөмрөн гадагшаа гарч зээл рүү очоод шинэхэн сонин, цаасан тамхи худалдаж авав. Анги руу очиж болохгүй болсон, гэтэл зөрлөг дээр өнгөрүүлсэн хоёр долоо хоногийн дотор энд болсон сониныг дуулмаар санагдсан тул Лаврушинтай очиж уулзахаар шийджээ. Түүнтэй сүүлийн удаа уулзаж ярилцсан нь санаанд нь орохын хамт мөрдөн байцаагчийн төвөгтэй ажил төрөл бодогджээ. Лаврушин руу очиж явахад тийм ч таатай биш боловч прокурорын газар луу ойртох тусам арай дасаж амжаагүй гэр бүлийн аз жаргалаас илүү дассан чухал хэрэгтэй тэр ажил, үйл явдлын хүрээнд улам хүчтэй татагдсаар явлаа. 

	 

	 

	Лаврушин нэг эмэгтэйг байцааж байсан тул Егор түүнийг хэдийд сулрахыг нь хүлээн хонгил дотор сандал дээр сонин үзэж суув. Тэр эмэгтэй албан тасалгаанаас гарахыг хараад залуухан, царайлаг хүүхэн юм гэдгийг анзааран хонгил дотуур явж байх зуур хөл рүү нь өөрийн эрхгүй харав. Тэгээд босож Лаврушины тасалгаа руу оров. Прокурорын газрын мөрдөн байцаагч жигтэй сайхан ааштай байлаа. Лаврушины сэтгэл ямар нэг юманд догдолсон байх бөгөөд (энэ нь лав ээлжит хэргийг амжилттай мөрдсөнөөс тэр болов уу? гэж Егор бодов. Ингэх явдал өөрт нь нэг биш удаа тохиолдож байсан юм) уг нь цайвар өнгөтэй байдаг халзан нь одоо улайж орхисныг харахад энэ байдал нь даангүй мэдэгдэж байв. 

	Егор, Лаврушины улайчихсан халзан толгой руу харчхаад түүний бүх төрхөд илрэн үзэгдэх хөгжилтэй зан байдалд өөрийн эрхгүй автагдан:

	— Яасан бэ, холбоог нь ол оо юу? гэж асуув. 

	— Ямар холбоо байх вэ дээ гэж Лаврушин өчөөд гайхсан янзтай том нүд гарган Егор луу харав. 

	Лаврушины бүх төрх байдал нь «Ямар холбоо вэ, юуны тухай яриад байна аа, чамтай уулзсандаа л баяртай байна би» гэсэн санааг илэрхийлэх ёстой байлаа. Гэтэл Лаврушины сэтгэлд огт өөр юм бодогдож байжээ. Тэр саяхан тасалгаанаас гаран залуу эмэгтэйн тухай бодсоор байсан юм санж. Тэр эмэгтэй ялихгүй нэг хэргийн талаар гэрч болж татагдсан бөгөөд мэдэж болох бүх юмыг Лаврушин анхны уулзалтын үеэр мэдээд авчихсан боловч түүнийг харж суух, асуулт тавих бүрд сэтгэл нь догдолж байхыг харж царай нь хувирахыг ажиглахад аятайхан санагдсан болохоор дахин урьж ирүүлжээ. Энэ уулзалтаас үлдсэн сэтгэгдэл Лаврушиныг бүрэн эзэмдсэн тул дахиад хэзээ урьж авчирч болох бол гэж багцаалан бодож байтал Егор орж ирээд тааламжтай бодлыг нь саатуулжээ. 

	— Ямар холбоо байх бил ээ. Чамтай уулзсандаа баяртай байна би, суу, намайг бүр мартаж орхио юм бол уу гэж бодож байлаа шүү. Чи эхнэртэйгээ яваад ирсэн гэл үү? гэж Лаврушин хэллээ. 

	— Чи бүгдийг мэдчихсэн хэрэг үү?

	— Ганцхан ажил төрөл, бичиг цаасаар амьдардаг юм биш шүү дээ. Ертөнц гэдэг чинь цаг үргэлж сураг чимээгээр дүүрэн байдаг юм. Жаахан л хүч гаргавал ой ухааны агуулахад маань мэдээ сэлт багтаж ядах болно. Ер нь яриад ч яах вэ, чамтай уулзсандаа би баяртай байна. Эхнэр чинь сайхан хүүхэн үү? Хэн гэгч вэ? Би таних уу түүнийг чинь? гэж Лаврушин өнөө л сайхан ааштай хэвээрээ хэлэв. 

	— Үгүй л болов уу. 

	— За яах вэ, танилцуулаарай. 

	— Тэгэлгүй яах вэ. 

	— За, Егор минь гоонь үеийн амьдрал чинь ингээд дууслаа. Азтай хүн юм даа. Харин би... Гэвч эндээ гэхэд жаал зугаа сонинтой шүү би. Чи таахгүй ээ, таах гэж оролдсоны ч хэрэггүй. Сүүлийн өдрүүдэд л энэ муу тасалгаанд л суугаад байгаа. Прокурорын албан тушаалд би бараг батлагдсан. Надад баяр хүргэж болно шүү. Первомайскийн районд орон тоо гарчээ. Дарга маань болгоод өгөх байх гэж би бодож байна, найдаж ч байна. Сайн даргатай байх чинь ийм л байдаг байна шүү дээ, эрхэм минь. Чи үүнийг хэзээ ч харгалзаж байгаагүй, харгалзах ч үгүй. Гэтэл энэ чинь дэмий хэрэг. Чамд ч бас бололцоо байсан, гэвч чи... Чи юу гэлээ дээ? Дэмий эр гэл үү? Тийм, тийм, дэмий эр. Харин би чамайг танилцуулсан шүү дээ санаж байна уу?

	— Чи үүнийг үнэнээсээ ярьж байна уу?

	— Яагаа вэ? Үнэнээ хэлэхэд үүнд ялихгүй нэг өнгө ялгаа байгаа юм. Игорь Матвеевич хүүтэй биш, охинтой юм шүү. Маринка гэдэг юм. Зүгээр, овоо аятайхан хүүхэн. 

	— Түүнтэй гэрлэх нь үү?

	— Харж байгаад болно оо. 

	— Чи яасан ичгүүрээ алдсан хүн бэ. Орж ирсэнд минь уучлаарай. Би явлаа. Прокурорын албанд чинь амжилт хүсье. 

	— Чамаас үүнээс өөр үнэлэлт авиа гэж бодоогүй би. Гэвч... гэж хэлээд учиртай маягийн өршөөнгүй инээмсэглэлээрээ инээмсэглэж Ёгорыг дахиж зогссон, энэ чинь маргах зүйл биш ээ. Хоцорч яваа хүний атаархал бол өвчин юм, бараг эдгэрдэггүй гэж бүр эртний гүн ухаантнууд тэмдэглэж байсан юм шүү. Бид хоёрын сүүлийн яриаг чи санаж байна уу? Норм ба хазайлтын тухай? Тэгэхэд чи сонсохыг хүсээгүй, за яах вэ чиний л мэдэх хэрэг, гэвч чи тэр тухай сониноос тайван гэгч олж уншиж болно шүү гэв. 

	— Өгүүлэл бичээ юу?

	— Бичээд яах юм бэ? Би сурвалжлагчид хэлээд өгчихсөн, тэгээд л гүйцээ. Сурвалжилга хийлгэсэн. 

	— Прокурорын сурвалжилга уу? Эртдэж байгаа юм биш үү?

	— Хоцорч яваа хүний атаа гэдэг... муухай өвчин шүү. Харин чиний өмөөрөөд байсан, өмөөрөх гэсэн (гэж Лаврушин засаж хэлэв) нөгөө өвгөнөөс алт олдсон гэнэ бил ээ. 

	— Мэдсэн. 

	— Хоёр удаа олсон юм бил ээ. Дээврийн хөндийг шалгаж үзэхэд алтан бөгж, ээмэг гарсан гэнэ. Хурааж авсан байх. 

	— Тэгээд яагаа вэ?

	— Бэлэвсэн авгайн нь ах гэж нэг эр тосгоноос хүрч иржээ. Энд, наад сандал дээр чинь сууж байсан юм. Бөгтийсөн өрөвдмөөр амьтан мөртөө өөрийн биш, тэгээд дээрэмдэж олсон хөрөнгөний төлөө заргалдах сөгөөтэй байсан гээч. 

	— Чи үүнийг юунд ярьж байна вэ?

	— Юунд вэ гэвэл... 

	— «Тэд нар бүгдээрээ» гэж үү?.. 

	— Ай, Егор минь, алив гарыг чинь атгая. Юу ч гэсэн чи муугүй залуу байсан шүү. Байсан шүү! гэж онцолж хэлэв. 

	Егор прокурорын газраас гарсан хойно Лаврушины хүйтэн гар алганд нь удтал мэдэгдээд байхаар нь нусныхаа алчуурыг гаргаж ирээд Лаврушинаас хэзээ ч ингэж зэвүүцээгүйгээ зэвүүцэж алгаа арчиж эхлэв. 

	
XI

	Егор анги руу очъё гэж бодсоноо болиод гэртээ харихаар шийдсэн боловч жаахан бодосхийж байгаад автобусанд сууж хотоос гарч чулуун хяр луу явжээ. 

	Тэгээд замаар орж дээшээ өгсөхдөө сүүлийн удаа энд ирснээс хойш (их сургуульд байхдаа ээлжит шалгалтад бэлтгэхээр сурах бичиг, талх хиам аваад нааш ирдэг байсан юм) бараг гурван жил өнгөрсөн боловч энд юу ч өөрчлөгдөөгүй, тэгэхэд байсан өнөө л чулуу, өвс, мөргөцөг хэвдээ байгааг гайхан харж явав. «Чөтгөр ав, ийм сэрүүхэн, чимээ чийргүй бөгөөд чулуу, ногоо болоод огторгуйг зүгээр харж суухад нам тайван санагддаг, өнгөрсөн үеэ эргэн бодож тэр дор байгаа хотыг бүх гудамж талбайтай нь, дээвэр дээгүүр хөвөлзсөн утаатай нь хамт нэгмөсөн олж харж болохтой адил бүх амьдралаа харж болмоор газар энэ дэлхий дээр бий гэдгийг би яагаад санасангүй вэ? гэж бодохын хамт зогсож, хотгорт байрласан юм шиг хот руу эргэж харав. Тэгээд бас Шураг энд авчрах юм байна. Тийм ээ, хойшлуулалгүй, ирэх ням гарагт л наашаа цуг ирье!» гэж сэтгэв. 

	Лаврушины өрөөнөөс гараад гэр лүүгээ яваагүй, наашаа ирсэндээ Егорын сэтгэл хангалуун байлаа. Андрейчиковыг алсан хүнийг барьж авахад оролцсон тэр шөнөөс хойш (тэгэхэд амьдралын бүх юм түүнд ил тодорхой байж бил ээ) хэдхэн долоо хоног өнгөрсөн боловч бүтэн арван жил болсон юм шиг олон үйл явдал Ёгорыг будилаантуулсан болохоор бодол, сэтгэлийнхээ учрыг олох цаг аль хэдийн болсон шиг түүнд санагдана. Хяр өөд өгсөхөд нь урьдын хуучин бодол санаа орхигдож өнгөрсөн үйл явдлаас урган гарсан шинэ тодорхой бодол ухаанд нь төрөх шиг болж байв. «Бид нар эрж зовж байх юм, гэтэл олон жилийн туршид боловсорсон амьдралын энгийн мэргэн ухаан байсаар байхад бид юу эрж байгаа юм бэ» гэж Егор бодож явав. 

	Тэр эхийнхээ тухай бодлоо. Ухаалаг, тайван, цагаахан янзын царайтай хижээл авгай нүдэнд нь үзэгдэх бөгөөд тэр царайны үрчлээс нэг бүрийг Егор андахгүй. Алчуур нь, бас алчуур нь мөрөн дээр нь унаж буурал толгой нь ил гарахад үзэгдэх самнасан үс нь ч тун танил бил ээ. Зөвхөн ээж нь л үсээ ийм энгийн, төвшин мөртөө эмэгтэй хүний ганган янзаар ар шилэн дээрээ ороон хатгаж чаддаг шиг түүнд санагдана. Эхийнхээ хамаг юмыг бага наснаасаа сайн мэдэж дассан ч гэсэн одоо эхийн нь царай нүдэнд харагдан түүнийг ажиглахад урьд ажаагүй юм шиг шинэ шинж төрх мэдэгдэж ирэв. Гэмт хэргийг эцэс болгох ганц бололцоо нь хатуу ширүүн байх явдал гэж үзээд өөрөө ширүүн байхыг хичээж байснаас, мөн «эд нар бүгдээрээ» гэж Лаврушины хэлдэг шиг тийм дүгнэлтээс (өөрийн нь «эд нар бүгдээрээ» гэдэг үг Лаврушиныхаас шал өөр гэж хэзээд итгэдэг байсан юм) авхуулаад шүүж буй хэрэг нэг бүрийг, хүн нэг бүрийн амьдралыг хариуцна гэсэн ухамсар хүртэл (сэргийлэхийн байцаагч хүн давж алхаж болохгүй, алхах ч ёсгүй шиг урьд санагддаг байсан тийм «сэтгэл санааны боомтыг» бид авлаа гэж Богатенков, Теплов хоёрын тухай ярьдаг шигээ одоо өөрийнхөө тухай ярьж болох сон) амьдрал, хүмүүс, ажилд хандах хандлагаа тогтоох гэж мэрийж байгаад их бодол, догдлолын үрээр олж мэдсэн энэ бүх юм эхэд нь зүй ёсоор жирийн байдлаар шингэсэн байлаа. Эх нь Богатенковын эхнэрийн булшийг арчилж дэд хурандаатай захидлаар харилцахын хамт бусад булшийг ч арчлан олон хүмүүстэй харилцдаг бөгөөд энэ өөрийн биш, бусдын, дарамттай юм шиг ажил нь үнэндээ түүний амьдралын нэг хэсэг, гэрийн ажил хийх, зам эргэх, хүү Егороо хүмүүжүүлэхтэй адилхан өдөр тутмын шаардлагатай зүйл байжээ. Энэ бүхэн одоо эхийн нь тайван тунгалаг царайнд харагдана. Оршуулгын газар дээрх хайснуудыг будаж байсан өвгөн Фотич, дрезин жолооддог Митрий ах болоод Егорын дурсан санаж буй зөрлөгийн бүх улсууд эхтэй нь адил амьдралын гол чанарыг мэддэг юм шиг бодогдоно. «Бид нар самгардан гүйгээд байдаг, гэтэл амьдралаа сайн ажиглаж аль эрт нээгдээд түүнд оршиж буй юмыг авах хэрэгтэй юм. Харин эрэх болбол одоо мэдэгдээгүй байгаа бөгөөд хүмүүсийг аз жаргалтай болгож үнэхээр чадах тийм юмыг л эрэх хэрэгтэй юм» гэж Егор замаар өгсөж явах зуураа бодлоо. 

	Талейскаас ядарч, зүдэрч ирээд байхад Шура түүнд Богатенковын захидлуудыг үзүүлсэн тэр үдэш Егорын санаанд оржээ. 

	«Манай дэд хурандаагийнх гэж үү?» гэж Егор асуусан юм. 

	«Тийм».

	«Манай дэд хурандаагийнх гэж чи бодож байна уу?» гэж давтан асуув. 

	«Чи унш л даа». 

	Нээлттэй цонхны дэргэд ширээний ард очиж суугаад тааз дор асаж буй цахилгаан дэнгийн гэрэлд Богатенковын захидлуудыг уншсан бил ээ. 

	Сүүлийн захиаг уншиж дуусаад ээж рүүгээ харж «Ээжээ, та манай ангийн даргатай захидлаар харилцаж байсан байна шүү дээ» гэж хэлэхэд:

	«Бүгд л хүн шүү дээ. Бүгдийн сэтгэл зовлонтой байгаа юм. Тэгэхэд юу болсон гэж бодно». 

	Тэгэхэд яасныг Егор мэддэг, тэр өвлийн үеийн байдлыг талийгаач Епифанычийн ярианаас сонсож төсөөлдөг боловч тэр өнгөрсөн үеийн тухай одоо бодохдоо Бычковкагийн дарга авгай болоод энэ тэр тосгоноос зөрлөг рүү ирж цуваа тэргээр ирсэн өлсөж даарсан улсуудад хоол, хувцас авчирсан цан хүүрэг болсон нэхий дээлтэй чаргачин авгайчууд нүдэнд нь харагдаад зогсоогүй, эх нь чаргачдын хажууд байгаа харагдана. 

	Егор бүр талбар дээр гарчээ. Саарал чулууны завсраар ургасан ногоон дээр оюутнуудын орхичихсон тэмдэглэл үзэгдэнэ. Ийш тийшээ харахад тэр хуудаснууд нүдэнд нь тусахын хамт өөрөө энд ирдэг байсан тэр үеэс хойш юу ч хувираагүй юм шиг санагдсан тул: «Амьдрал гэдэг чинь өнөө л чигээрээ явдаг юм байна. Бид ирж байсан бол одоо өөр бусад хүмүүс ирдэг юм байна...» гэж дотроо өгүүлэв. Оюутан ахуй үеэ бас хэдэн мөч дурсаж байснаа сэтгэл зовоосон гол юмаа санамсаргүй ч юм уу гэмээр дахин бодож эхлэв. Одоо эхэд нь илэрхий байгаа тэр чанар, одоо өөрөө жигтэйхэн тод ойлгон төсөөлж байгаа амьдралын зүй ёс дэд хурандаа Богатенков, Шурагийн эцгийн тухай ярьсан өнөө эрхэмсэг өвгөн Варзинд болоод Шурад байгаа, ганцхан Лаврушинд л байхгүй шиг санагдана. «Худалч хүн шүү. Амьдарч байгаа хүн биш, ая дагаж явдаг хүн, нийгэмд нэмэр хандив болдоггүй, харин нийгмээс авах гэдэг хүн. Хөдөлж, тэмцэж, зарчим баримталж байна гэж дүр үзүүлдгээс биш тэр бүхний нь цаана «Би!» л гэхээс өөр юм байхгүй» гэж Лаврушины тухай бодов.

	Егор шуурхай хурлууд дээр Богатенков, Теплов нартай маргалдсан тэр үеэ бодоход Лаврушин түүнд одоо базаахгүй жигшмээр, өөдгүй санагджээ. Одоо Лаврушины тухай өөрийн нь бодож байгаа шиг тэр үед шазруун зантай залуу байцаагч Егор Ковалёвын тухай Богатенков, Теплов болоод одоо хуурамч гэдгийг нь мэдсэн, бодлоо нотлох гэж маргалддаг бүх хүмүүс магад бодож байсан. Үүнийг ухамсарлахад харамсалтай бил ээ. Гэсэн ч хүн бүхэнд гол чухал юм юу байх ёстой вэ, түүний ажил үйлдлийг юу хөтлөн жолоодох ёстой вэ гэдгийг хожуу боловч ойлгож авсандаа баярлаж байлаа. «Эх маань мэддэг, Богатенков мэддэг, Шура бас мэддэг байна. Тийм ээ, түүний нүдэнд, царайнд нь энэ илэрхий харагддаг юм. Түүний царай жигтэйхэн сэргэлэн байдгийн учир үүнд байгаа юм байна. Энэ харин надад байна уу? Би яах гэдэг байсан юм бэ? Ганцхан шийдвэртэй үйлдлээр л аливаа гэмт хэргийг эцэс болгох гэдэг байв уу? Гэмт хэргийг устгахыг би одоо хүсэж байгаа юм. Харин ганц үйлдлээр нэгмөсөн биш бол яаж устгах вэ? Үүнийг би одоо мэдэхгүй байна. Богатенков мэдэж байгаа бол уу? Гэмт хэрэг гарах, баривчлах, мөрдөн байцаах, шүүх, шоронд хорих гээд л энэ бүгд хүн төрөлхтөн байгаа цагт зогсолтгүй цуварч үргэлжлээд байх хэрэг үү? Үгүй, тийм байх ёсгүй. Тэгвэл яах ёстой вэ? Яах вэ гэдгийг үүнээс өмнө би мэдэж байсан бол одоо би бүх юмны учрыг ойлгох шиг болмогц яаж болох вэ, яах ёстой вэ гэдгийг огт мэдэхээ болилоо» гэж Егор бодов. Наашаа өгсөж гарах зуураа юм бүхэн тодорхой санагдсан бол одоо өнөө л төвөгтэй, ээдрээтэй бодлоо дахин бодоод, хэтэрхий эрт, дэмий баярлажээ би, тодорхой юм үнэндээ алга, нэг хэсэг бодол, сэтгэгдлийг орхиход яаж? яагаад? гэсэн асуултаас л мөн нэгэн адил эхэлсэн өөр бодол төрсөн бил ээ. Егор хөмсөг зангидан тэр дор байгаа хот руу харавч байшин, гудамж, бяцхан машины хөдөлгөөн анхаарлыг нь татсангүй, харин өөрийн нь бодол аливаа ил үзэгдэх хөдөлгөөнөөс одоо илүү чухал байсан бил ээ. 

	Үд дунд өнгөрөөд удсан болохоор одоо явах хэрэгтэй боллоо гэж гэнэтхэн мэдээд замаар орж доошоо бууж эхэлсэн бөгөөд хот руу ойртох тутам урьдынхаа түгшүүрт амьдралын гүн рүү дахин орж байгаа юм шиг сэтгэгдэл улам хүчтэй болсоор байлаа. 

	Егор, Шураг ажлаасаа ирэхээс нь өмнө гэртээ эргэж иржээ. 

	Чулуун хяр дээр сууж байхад догдолсон сэтгэл хэсэг зуур хэвээрээ байснаа сэрүүхэн, нам гүм тасалгаа, шал хүртэл унжсан хөшиг, ширээ, сандал, мөн буйдан жижиг шүүгээ хоёрын хооронд тавиастай зөөлөн сандал, цэнхэр эрээн цаас наасан хананы байдал, бас цонхны цагаан шаан хөшигний цаанаас юм бүхэн дээр нүдэнд онцгой таатай туссан гэрэл буюу тохь тав гэж нэрлэгддэг энэ бүх юм Егорын бодлыг тайвшруулан жигдрүүлжээ. Тэр тасалгаа дотуураа нэг явчхаад буйдан орон дээр сандайлан суув. «Хүн бүхэн над шиг ингэж ажлаа яаж амжилттай сайн гүйцэтгэх вэ, нийгэмд яаж илүү ашиг тус хүргэх вэ гэж цаг үргэлж боддог гэж үү? Эсвэл үгүй юм бол уу? Тэд нар ажил хийж, амарч, аж төрж байдаг боловч яаж? яагаад? гэсэн хэзээ ч шийдвэрлэж болшгүй асуудал тэднийг шаналган зовоож байгаа янз алга. Харин сайн ажиглавал яадаг юм бол? (Ажил дээр өдөр болгон уулзалддаг ангийн ажилтнууд, Богатенков, Теплов нарыг, эхийгээ, Шураг, хэзээ нэгэн цагт уулзаж байсан янз бүрийн хүмүүсийг төсөөлж бодов.) Бүгд л тайван амьдарч байх шиг санагдана. Гэвч намайг ч гэсэн хажуугаас харвал миний сэтгэл санаа харагдана гэж үү? Үгүй шүү дээ. Хажуугаас бусад хүн харахад би тайван харагдана. Шурад ч тэр, ээжид ч тэр, бүх хүмүүст ч тэр, ганцхан өөртөө л тийм биш. Ингээд л хүн бүгд ийм байдаг байх. Амьдралын ёс зүй, өнөөдөр миний ойлгож авсан ёс зүй чухам үүнд оршиж байдаг биз дээ» гэж Егор бодов. Ингэж сэтгэл догдлолгүй унтууцалгүй тайван бодож сууснаа ерөнхий юмнаас Шурагийн тухай бодолд өөрийн эрхгүй алгуур шилжин оржээ. Одоо түүнд Шура л дутагдаад байгааг мэдэж түүний эргэж ирэхийг тэсэж ядан хүлээхдээ хэд дахин босож гал тогооны өрөөнд сав суулганы тавиур дээр байгаа сэрүүлэгтэй цагтай өөрийнхөө цагийг тулгаж үзэв. Шураг ирэнгүүт энэ хэсэг бодол нь тасарч эхнэртэй, гэр бүлтэй хүн гэр орондоо байх үед тогтдог шиг зүй ёсны энгийн тайван байдал тогтоно гэж санагдаж байлаа. 

	Хонгилд хонх дуугарахад Егор «За яамай даа» гэж бодов. Егорын нээж өгсөн үүдээр орж ирэнгүүтээ Шура:

	— Чи хоол идсэн үү? гэж хэлснээ, — Үгүй бол би зайдас, шинэхэн талх авчирсан шүү гэж үргэлжлүүлэн яриад боодолтой юм хийсэн тороо Егорт өгч тасалгаа руу оров. 

	— Би гуанзанд орж юм идсэн. 

	— Би одоохон чанаадахъя. Одоо хоёулаа Богатенковынд очно шүү дээ гэж Шура хэлээд доошоо тонгойж шовх хоншоортой шаахайгаа тайлж хөлийнхөө чилсэн хурууг хөдөлгөн гэрийн зөөлөн шаахай өмсөж тэгсэндээ тааламжлан цааш нь үргэлжлүүлж, — Үгүй, чи мэдсэн үү, тэднийд гай тохиолджээ. Николай нь эмнэлэгт хүргэгдсэн гэнэ, Богатенков өөрөө түүн дээр очихоор явсан байна гэв. 

	— Яагаад эмнэлэгт хүргэгдсэн хэрэг вэ? гэж Егор яаран асуув. Энэ мэдээ түүнд санамсаргүй, цочирдом гайхалтай санагджээ. 

	— Анастасия Михайловна л хэлсэн юм, дандаа л юм мэдчихсэн байдаг, ямар сониуч хүн гэдгийг чи мэднэ шүү дээ. Намайг орж амжаагүй байтал бүгдийг ярьсан. Николайн суудаг тэр тосгонд түймэр гарч байшин шатжээ. Тэр байшин доор нь бүр иргэний дайны үед сум булчихсан юм санж. Хэн ч мэдсэнгүй, тэр нь дэлбэрч орхисон гэнэ. Богатенковын хүү эрэлхэг гавьяа байгуулсан гэж ангийнхан ярилцаж байна. Шатаж байгаа байшин руу ухасхийн орсон гэнэ гэж Шура ярилаа. 

	— Хүн аврах гэж үү?

	— Тийм байхаа гэж Шура батлан хэлэв. 

	Хүүхэн гал тогооны өрөөнд хормогчоо зүүж яаран сандран хоол хийх зуураа Богатенковынхны тухай одоо ганцаараа үлдээд байгаа Дашагийн тухай («Бодоод үзэхэд хэцүү байгаа шүү дээ» гэж Шура дахин давтан ярина), хамт ажиллахад хэзээд таатай, элэгсэг зөөлөн сэтгэлтэй, өрөвч хүн төдийгүй («манайхан түүнийг тун цагаахан хүн гэдэг юм гэж би чамд яриад байдаг шүү дээ, чи мэднэ биз дээ» гэж хүүхэн хэллээ.) одоо сэтгэл санааг нь дэмжих хэрэгтэй болжээ гэж түүнд бодогдсон Богатенковын тухай үргэлжлүүлэн ярьснаа Николайг («Ийм гай байх гэж» гэж давтан өгүүлнэ), түймэр, сум, тэсрэлтийг («Тэсрэлт бол тэр одоо эмнэлэгт хэвтээ ч үү, үгүй ч үү!») дахин дурсаж Даша, оршуулгын газар, дэд хурандаагийн тухай эргэн ярилаа. Энэ бүхэн нь түүний өөрийн нь амьдралын нэг хэсэг бөгөөд ийнхүү санаа зовохгүй байж чадахгүй юм шиг ярьсан тул Егор түүнийг гайхан харж байв. Өнөөдөр чулуун хяр дээр гараад мэдэж авсан чанар одоо Шурад харагдав. «Амьдралын ёс зүй гэдэг чинь энэ дээ! гэж Егор дотроо дуу алдсан боловч өөрийнхөө мэдэж авсан юмны тухай юу ч дурссангүй, — Шурагийн хувьд энэ бүхэн шаардлагатай, зүй ёсны, жирийн зүйл байна шүү дээ!» Егорын оюун санааны хүрээ Шурагийн өөрийн нь хүрээнээс илүү өргөн, сонирхолтой, баялаг санагдаж энэ нь түүний дур сонирхлыг Егор луу хандуулж байсан ба Егортой цуг амьдран, түүнийг таньж мэдэж байгаа нь өөрийг нь баяжуулж өгч байна гэж бодогддогтой адил одоо Егор хүүхний яриаг чагнан, жигтэйхэн сэргэлэн, сэтгэл булаам сайхан царайг ажиглаж энэ хэзээд гайхамшигтай санагддаг гуа үзэсгэлэнг биш, харин сэтгэл санааны нь гуа үзэсгэлэнг олж харахдаа Шура өөрийг нь хэзээд энхрийлэн үздэг байсан тэр сэтгэл одоо түүнд төржээ. Хүүхний сэтгэл зүрхэнд түүний сэргээж өгсөн тэр хүч одоо өөрт нь гайхамшигтай санагдаж дур булааж байлаа. «Мөн ч сайхан шүү, энэ маань!» гэж дотроо өгүүлэн энэ үгэнд өөртөө шинэ бөгөөд сэтгэл улам догдлуулсан утга шингээж байв. 

	— Чи өнөөдөр намайг яасан их ажиглаж хараад байх юм бэ? гэж Шура асуугаад зүүсэн хормогчоо харав. 

	— Би чамд дахин дурлаж байна. 

	— Тийм бий! Тэгвэл чи хайргүй болоод байсан хэрэг үү?

	— Яалаа гэж дээ, Шурочка минь, үгүй л дээ. 

	Энэ хоёр аз жаргалдаа бахдан баярласаар долоон цаг өнгөрч байхад Дашатай уулзахаар явжээ. 

	
XII

	Бүр орой Богатенков зочид буудалд эргэж ирээд байтал:

	«Николайг сувилахаар маргааш гарна, зөвшөөрсөн тухайгаа утсаар мэдэгдэнэ үү, угтаж авна уу, Даша» гэсэн цахилгаан утас авчирч өгчээ, 

	«Тийм ээ, тэгэлгүй яах вэ. Ингэвэл Дашагийн сэтгэл тайван байх биз» гэж Богатенков энэ утсыг уншчихаад хэлэв. Тэгээд жижүүр авгайд очиж хот хоорондын яриа захиалчхаад (нэг цагийн дотор гэрийн нь утсанд холбож өгөхөөр амлажээ) тасалгаандаа эргэж ирж хувцсаа тайлалгүй, зөвхөн хүрмийнхээ товчийг тайлан магад хорин таван жил гаруй ямар нэг албан тасалгаанд байж байгаад одоо зочид буудлын өрөөг чимэглэж буй савхиар бүрсэн зөөлөн сандал дээр суув. Энэ зөөлөн сандал хэчнээн нүсэр том санагдавч сууж байхад эвтэй тохилог бөгөөд өдрийн цагт ядарсан бие нь сайхан амарчээ. Богатенков үүнийг ухаарч сэтгэл нь таатай байв. Гэртээ оройн сонинуудыг уншиж дуусгаад хоол хүлээж сэтгүүлийн ширээний дэргэд зөөлөн сандал дээр сууж байдаг шигээ нүүр, нүдээ гэрлээс халхлан зүүрмэглэж байгаа юм шиг дасаж сурсан суудлаараа сууна. Гэвч гэртээ ч тэр, энд ч тэр ганц ч мөч тайван байсангүй, эмнэлэгт хэвтэж буй бөгөөд өчигдөр ерөнхий эмчийн тусгай зөвшөөрөл авч байж уулзсан Николайн тухай бодохын хамт Даша гутарч цөхөрсөндөө болж «маяг гаргаж» магадгүй гэж бас цухалдангуй бодлоо. Богатенков Дашаг ганцаарыг нь үлдээхээс айхын хамт Николайтай уулзаж, түүний тухай бүх юмыг мэдэхээс наана Дашаг наашаа авчрахаас бас айж энд өнгөрүүлээд байгаа хоёр хоног тийм шийдгүй байсандаа тарчлан зовж байжээ. Даша өөрөөс нь хол, гэртээ байгаа болохоор түүнийг бодоход сэтгэл нь илүү түгшжээ. Наашаа ирсэн өдрөө битгий санаа зов гэсэн утас Дашад явуулаад өнөө өглөө Фёдоровка орохынхоо өмнө багахан захидал бичээд явуулсан бол одоо хариу цахилгаан авч сэтгэл нь жаахан тайвшраад утсаар ярихыг хүлээж суусан бил ээ. «Наашаа ирэх гэж байгаа нь сайн болжээ, Николайд ч сайн, өөрт нь сайн хэрэг маргааш гарвал нөгөөдөр өглөө энд хүрээд ирнэ. Дашаг оруулж уулзуулаач гэж ерөнхий эмчтэй ярьж тохирох л хэрэгтэй байна» гэж Богатенков бодов. Өчигдөр ярьж байхад ерөнхий эмч ухаалаг, цагаахан хүн шиг санагдсан тул маргааш, хойшлуулалгүй ярилцаадахъя гэж дотроо шийджээ. 

	Дашагийн ажлыг бүтээж өгөхөд төвөггүй санагдсан учраас л Богатенков түүний тухай удаан бодсонгүй. Хүүд минь ийм явдал яагаад учрав гэсэн асуудал энэ өдөр хэд дахин бодогдож одоо бас дахин санаанд нь орж ирсэн бил ээ. «Энэ санамсаргүй хэрэг бишээ, бүх юм нарийн учиртай, Фёдоровка ирэхээс нь бүр өмнө эхэлсэн биз ээ. Би харалгүй өнгөрөөчихжээ. Хүний чанарыг таньж сургасангүй» гэж Богатенков нягтлан бодлоо. «Харалгүй өнгөрөөчхөж» гэсэн энэ үгийг ухамсарлахад хамгийн хүнд байлаа. Өнөөдөр Фёдоровкад очиж сургуулийн захиралтай ярилцан, одоо хүүхдүүд үнс, сумны зад үсэрсэн хонгио түүж байсан, Минаевын байшингийн шатсан орон дээр тосгоны зөвлөлийн дарга Фёдор Степановичтай цуг очсоноо дахин дахин эргэж бодох янзтай суусаар байлаа. Гэвч дуртгал одоохондоо хэсэг бусаг учраас Николайд юу учирсан дүр зургийг бүрэн бүтэн гаргаж өгсөнгүй. Харин шөнө орондоо ороод дасаагүй, эв хавгүй юм шиг дэр дэвсгэр дээр хөрвөн харанхуйд хэвтэж байхдаа Белодворьед ирээд эмнэлэг дээр очсоноо, Николай түлэгдсэн нурууг нь халхалсан өндөр цагаан бүрхүүл доор түрүүлгээ хараад хэвтэж байсныг, Николай эцэг рүүгээ харж нүдэнд нь нулимс гүйлгэнэхэд сормуусаа алгуур доош болгонгуут нулимс нь цагаан дэрэн дээр дуусаж түүнд шингэж байсныг бүгдийг эхнээс нь авхуулаад бодоход бүрэн бүтэн дүр зураг харагдах болно. Богатенков үүнийг нэгэнт харсан болохоор сэтгэлд нь хоногшиж үлдсэнээс гадна хүүгийн нь чийгтэй нүд шил шиг хүйтэн өнгөөр гялалзсаныг бас мартаагүй бөгөөд тэр гялалзсан нүд Богатенковын сэтгэлийг тэгэхэд түгшүүлсэн юм. Гэвч Богатенков хүүгээсээ юу ч асуусангүй, харин дэргэд нь цагаан халаад өмсөж эмнэлгийн мухар цагаан сандал дээр хүнд биеэрээ лаглайн сууж байгаад гарчээ. Тэр цагаан халаад, цонхноос туссан гэрэл түүний царайг зүдэрсэн, цонхигор, санаашранги байдалтай болгож байсан бил ээ. 

	Тэгэхэд инээмсэглэж аль болохоор хөгжилтэйхөн харахыг хичээн хүүдээ:

	«Зүгээр, тэсэж үз, амьдралд элдвийн явдал учирдаг юм» гэж л хэлсэн юм даг. 

	Дараа нь эмнэлгийн өрөө бүхэнтэй адилхан, ерөнхий их эмчийн сэрүүхэн албан тасалгаанд Николайн «өвчний түүхийг» сонсож суусан юм. 

	«Түүнийг тун хүнд байдалтай авчирсан юм. Цус хийсэн..., цус хийсэн (Николайг юугаар яаж эмнэсэн тухай бүх л ярианаас Богатенков зөвхөн энэ хоёр үгийг ойлгож тогтоож авсан юм), гэвч одоо шийдвэрлэх үе өнгөрсөн, бидэнд айх юмгүй боллоо, хамаг юм эдгэрэх тийшээ явж байна. Тийм ч гэсэн би танд хэлэлгүй болохгүй юм байна. Танай хүүд сэтгэл санааны гүн согог байна. Түүнийгээ түлэгдэл, өвчнөөс илүү анхаараад байна. Сэтгэл нь зовлонтой байгаа бололтой, дуугарахгүй, эм уух болоод ер нь эмчилгээнд дургүй юм. Энэ тун их сэжиглэлтэй хэрэг. Гэвч найдахаас яах вэ, хүлээе, харъя ийм үед цаг хугацаа гэдэг чинь хамгийн сайн эмч шүү дээ» гэж ерөнхий эмч ярилаа. 

	«Сэтгэл санааны согог... цаг хугацаа... Тийм ээ, би хүүгээ харж чадалгүй өнгөрөөчихжээ, гэвч хэзээ, яаж өнгөрүүлж орхив оо?» гэж Богатенков эмнэлгээс гараад өөрөө өөрөөсөө асуусан бил ээ. Түймэр гарч, дэлбэрэлт болсны учир шалтгааныг олж мэдэхээр районы прокурорын газарт очиж, Фёдоровка орох машин гуйхаар районы сэргийлэхийн анги руу явж байх зуур бүтэн өдөр энэ асуудал түүнийг зовоогоод зогсоогүй «Москвич» машинд суугаад Фёдоровка руу хурдлан явахад ч зовоосоор байлаа. Тэгэхэд халуунд хатан шарлаж буй тарианы талбай, далайн давлагаа шиг асар том гүвгэрийн цаагуур нэг далд орж, нэг ил гарч байсан төгөл, тосгод замын урд юм уу, хоёр хажуугаар үзэгдсээр байж бил ээ. Тухайн үед Николайн өмнө нээгдэж байсан бүх юм одоо түүний өмнө нээгдсэн боловч Николайд төрүүлсэн сэтгэгдлээс огт ондоо сэтгэгдэл төрүүлжээ. Богатенков талбайг ширтэн харахад түгшсэн, хайрласан, болж буй юмны учрыг ойлгосон сэтгэгдэл төрж: «Ган болж байна аа! Тариа хатаж, хамтралын хөдөлмөр баларч байна!» гэсэн янзтай халуунд саарал өнгөтэй болчихсон энэ хуурай газар хаврын цагт өөрөө үр цацаж яваа юм шиг (тосгонд өнгөрүүлсэн бүх амьдрал санаанд нь оржээ) бодож байв. Богатенков жолоочийг гуйж зогсоогоод засмал замын хажуудхан ургасан улаан буудайн түрүүний дэргэд бууж бөөгнөрсөн хэдэн хэсэг хуурай, саарал шороо авч алган дээрээ үйрүүлэв. Гарт нь хуурай шороо баригдаж, тарианы талбайн халуун амьсгал нүүр лүү пүн хийснийг Фёдоровкад очоод байхдаа, одоо савхиар бүрсэн хонхор зөөлөн сандал дээр суучхаад энэ өдөр үзсэн, эргэцүүлж бодсон юмаа хэсэг бусаг ч гэсэн санаж байхдаа мартаагүй бил ээ. Тэгэхэд ч, ялангуяа одоо дурсан санаж байх үед ч бүх юмыг хоёр янзаар: нэгд Николайд яаж харагдсанаар (түүний бодсончлон), хоёрт амьдрал мэддэг, амьдралын олон юмны үнэ цэнийг андахгүй өөрийнхөө нүдээр харахыг хичээсэн бил ээ. Богатенков машинаас буугаад хээрийн замаар орж хяр өөд өгсөж байтал Фёдоровка тосгон, тэндэх шинэ сургууль, захдуу байгаа ферм болоод хамтралын засварын газрын урд талд хашаастай талбай дээр зогсоосон үрлэгч машин, комбайн, тракторууд Николайд харагддагтай адил гэнэт харагдахад: «Яах вэ дээ, тосгон шиг, бусад олон арав, зуун тосгод шиг л тосгон байна, түүнд гунигтай, өнө эртний, ер бусын юм юу ч алга. Энд юм бүхэн тосгонд байх ёсоороо л байна. Энд хайхрах эзэнгүй болсон юм ер харагдахгүй байна. Хамаг юмыг арчилсан, цэвэрлэсэн, өөд татсан, бүх юм амьдралаар дүүрэн байна» гэж бодов. Богатенков Николайд хариу өгч байгаа юм шиг ингэж бодохдоо зөвхөн түүнийг няцаах гэсэндээ тэгсэн биш юм. Фёдоровка тосгоны байдлыг харахад тохижсон, итгэлтэй, тайван амьдралтай тосгон юм гэсэн сэтгэгдэл Богатенковт үнэхээр төрсөн бил ээ. Хайхрах эзэнгүй болсон тосгон ямар байдалтай байдаг вэ, өөрийн нь төрсөн Доод Рыковка иргэний дайн, хорин нэгэн оны ган, өлсгөлөнгийн дараа ямар байсан, Эх орны дайны дараа хүүгээ авахаар очсон Криводолка ямар байсан бэ гэдгийг мэдэх бөгөөд дээр үед үзсэнээ, одоо үзэж байгаатайгаа санаандаа жишихэд одоо түүний өөрийн нь бодож байгаагаас ондоогоор яаж бодож болох бил ээ гэж гайхжээ. «Тэр юмыг би мэддэг, санаж явдаг боловч тэр тухай Николайд хэзээ ч ярьдаггүй байжээ. Хайрлаж хамгаалж байсан хэрэг үү? Юунаас хамгаалж байгаа вэ? Амьдралаас уу? Түүхээс үү?» гэж Богатенков бодлоо. Захиргааны хавьд барилгын хураалттай мод, сургуулийн дэргэд модны жааз болон хөрөөдөгчид, боолттой шахмал өвс нуруулдаж буй тариачид, тэрэг чирсэн трактор, гудамжаар пижигнэж яваа хос морьт тэргийг харвал л хөдөө тосгоны төгөлдөр амьдралыг ойлгож мэдэх бил ээ. Тосгоны зөвлөлийн байшингийн үүдэн дээрх гандсан зурагт хуудас хүртэл Богатенковыг довжоо руу ойртож очиход өнгө алдсан, хуучирсан юм шиг харагдсангүй. Харин бүх юм, энэ зурагт хуудас ч гэсэн зогсонги байдлыг биш хөдөлгөөнийг санагдуулсан бөгөөд өөрийгөө тэр хөдөлгөөний төвд, гүнд нь байгаагаар төсөөлөв. 

	Тосгоны зөвлөлийн дарга Фёдор Степановичтай мэндэлж түүнд гараа өгөхдөө залуу хүн байна гэж дотроо бодоод «Би Николай Богатенковын эцэг байна» гэж Богатенков хэлж бил ээ. 

	«Танилцахад аятай байна гэж Фёдор Степанович хэлснээ дэд хурандаагийн гарыг атгаад суухыг урьж, — Таны үгийг сонсъё гэжээ». 

	«Миний хүүтэй тохиолдсон бүх явдлыг буюу чухамдаа бол тэр явдлын ихэнхийг би мэдсэн. Районы анги, районы прокурорын газрынхан надад ярьж өгсөн. Гэвч бас өөр ямар нэгэн тодорхой юм сонсож түймэр гарсан газрыг харан, болбол танаас юм уу сургуулийн захирлаас, ядахдаа гэрийн эзнээс юм уу эзэгтэйгээс хүү маань яаж амьдарч байсныг мэдэх сэн гэж бодсон юм би» гэж Богатенков хэлэв. 

	Николайн тухай болоод болсон бүх үйл явдлын тухай үнэнхүү боддогоо ярих уу, эсвэл зүгээр ерөнхий хэдэн үг хэлээд өнгөрөх үү, яах вэ гэж Фёдор Степанович эргэцүүлэн бодох янзтай түүнийг нэг мөч хэртэй анхааралтай харсныг Богатенков мартдаггүй юм. 

	«За яах вэ гэж Фёдор Степанович сая нэг дуугараад: Би юу гэж хэлэх бил ээ дээ? Түймэр гарч дэлбэрэлт болсон үүнийг та мэдсэн шүү дээ. Харин таны хүү гар бичмэлээ авах гэж гал руу орсон юм. Түүнийг оруулахгүй бариад байсан чинь гараас мултарч гараад гүйтэл... бүх хэрэг явдал болох нь тэр. Би түүнийг өргөж гаргасан юм, биеийн нь байдал тун хүнд байсан. Одоо Белодворьед эмнэлэгт байгаа. Бид нар харж хандаж л байдаг юм. Сургууль нь ч тэр, би ч тэр. Таны хүүд цус хэрэгтэй гэж над утасдахад хагас цагийн дотор энд бүтэн машин хүн цугларч Белодворье руу явцгаасан гээч, цусаа хайрлаагүй шүү. Таны хүүд ингэж л ханддаг байсан юм даа. Манай хүмүүс элэгсэг, сайн. Тэгээд бидний дунд энэ Минаев яаж амьдарч байсныг бодоод би өөрөө гайхах юм. Тэгээд ч энэ хүн ямар тариачин байх вэ дээ, тариачнаа болиод удсан хүн, ажлаа өргөн дэлгэр болгож чадаагүй панзчин! Бид нар бүгдээрээ дэргэдүүр нь яваад байсан хэр нь юу ч ажсангүй гээч!.. А тийм, таны хүүгийн тухай гэвэл би саяхан ерөнхий эмчтэй нь ярьсан...»

	«Би эмнэлэг дээр очсон, мэднэ». 

	«Эдгэрч л байгаа, гэхдээ бас л...»

	«... муухан». 

	«Тэгж түлэгдэх гэж... дахиад хөл дээрээ бостол бас цаг хэрэгтэй». 

	«Хүү маань энд яаж аж төрдөг байв?»

	«Яаж аж төрж байсан талаар би танд юу гэж хэлэх вэ дээ? Гэхдээ ер нь хүн тус бүрийн ажил төрөл, тэр ч байтугай ахуй амьдралыг нь хүртэл илүү гүнзгий сонирхох хэрэгтэй байсан. Таны хүү тун тайван хүн байсан юм. Сургуулийнхан нь түүнийг сайн л хэлдэг байсан гэж би танд ярьсан шүү дээ. Харин галчийн, нөгөө Минаевын гэрт суудаг байсны хувьд бол бид нар муу анхаарчээ. Гэвч Минаев гэгч энэ хүн зоорь дотроо сум, зэвсэг хадгалж байсныг бас хэн мэдэх бил ээ дээ? Үг, өгүүлэл гаргадаг, дургүйцлээ илэрхийлдэг л хүн, гэхдээ ингэнэ гэж байх уу!.. Үүнийг хэн ч мэдээгүй л дээ. Тэгээд ч таны хүүг бид хаана суулгах вэ? Орон сууц манайд байхгүй, чухамдаа байгаа ч үгүй. Одоо сургуульд зориулж хоёр байшин барих гэж байгаа, тэгээд хангана даа» гэжээ. 

	Фёдоровка тосгоноос явахаасаа өмнө Богатенков бас сургууль дээр очиж захиралтай нь ярилцаад дараа нь Минаевын шатсан байшингийн цурмын дэргэд зогсож байлаа. Нумтай тэргээр мөн тийшээ хүрч очсон Фёдор Степанович дэргэд нь байжээ. 

	Цурмын дэргэд зогсож байх зуур Фёдор Степанович юу ярьсан, өөрөө юу хэлсэн нь Богатенковын санаанд үлдсэнгүй. Тэгэхэд ярьсан яриаг нэгд нэггүй сэргээхийг одоо ч гэсэн хичээгээгүй бил ээ. Зөвхөн тэр үед ард нь Фёдор Степановичийн дуу сонсогдсонтой адил одоо бас сонсогдох шиг болсноос гадна түүний хэлсэн үг, өөрийн нь бодол нийлээд Богатенковт өөрт нь л ойлгогдох, биеэрээ үзсэн амьдралын жигдхэн явц болж хувирчээ. Минаев өвгөний чанар түүнд тодорхой байсан юм. Тухайн үед Доод Рыковкад хөрөнгийг нь хураасан бөгөөд Богатенковын санаанд тодхон байдаг Лебедевтэй төстэй учраас тийм тодорхой байсан юм. «Минаев гэгч хэн болохыг надад тайлбарлах хэрэг алга, надад тодорхой байна. Гэтэл тэр маань (хүүгээ хэлсэн юм санж) үүнийг яагаад олж хараагүй, тэр даруй ойлгож чадаагүй юм бол? Би мэдэж байсан шүү дээ. Би үүнээс өмнө, аль эрт, багад нь амьдрал, тэмцэл нарийн төвөгтэй гэдгийг ярьж өгч таниулж болох байсан шүү дээ. Гэтэл тэгсэнгүй. Харин одоо хүү маань өөрөө нээж олжээ. Тэгэхдээ яасан их гай гамшигтай олсон бэ?!» гэж Богатенков савхилсан хүнхэр сандал дээр суух зуураа дотроо бодов. Урьд өмнө Минаевын байшингийн гол дунд байсан орос пийшингээс үлдсэн бөөн туйпуу, овоолттой шаваадас, дэлбэрэлтээр цацагдаж тарсан үнс, цуцал, нүүрс болсон, дутуу шатсан дүнз нүдэнд нь үзэгдсэн бөгөөд энэ бүх дүр зураг Фёдоровкад хараад зогсож байсан тэр үеийнх шиг сэтгэлийг нь шаналгалаа. Энэ шаналгаа нь хүнийг бие махбодын шаналгаанаас илүү зовоодог бил ээ. Фёдоровкад байхад ч тэр, одоо зочид буудлын өрөөнд ч тэр сэтгэл зовлонтой байвч Николайн амьдралд нэвтрэн ороод болж буй явдлын утга учрыг тэндээс, дотроос нь олох гэсэн юм шиг байлаа. Богатенков одоо таазанд нь өлгөөстэй бүдэгхэн чийдэн, хулдаас дэвссэн ширээ. вандан, ор, пийшин бүхий Минаевын байшинг Николайд удаан юм шиг санагдаж байсан, одоо бол өөрт нь санагдаж буй өвлийн үдэш, цасанд дарагдсан тосгоны байшингууд, хашааны ёроолоос гудамж таглан тогтсон хунгарыг Николайд төрүүлж байсан сэтгэгдлийн аяар төсөөлсөн бөгөөд өвлийн Фёдоровка тосгоныг бодолдоо дүрслэн буй Богатенковт мөн тийм л сэтгэгдэл төрүүлсэн бил ээ. «Харанхуй байхад сургууль руу явдаг, харанхуйд буцаж ирдэг. Тэгээд дулаахан модон байшинд ордог. Тэнд нь эрж сурах хэрэггүй, дэргэдхэн нь тариачин эрийн хурц дуутай, тариачин эрийн цэцэн цэлмэг ухаан, энгийн байдалтай юм шиг зовлонт байрын өвгөн байж байдаг. Тэгээд л энэ ч тусгүй, тэр ч тусгүй гэж ярьдаг. Гэтэл өөрөө иргэний дайны тэр үеэс авхуулаад зоориндоо гранат, сум, буу нууж байсан байна...» гэж тэр бодож байв. Николайн дотор орж байсан болов уу гэмээр бодол санаа Богатенковын сэтгэлд орж ирэхэд мэдэгдэх, эс мэдэгдэх олон шалтгааны дотор Николайд учирсан гайхамшигт өөрөө ч бас буруутай гэдгийг мэдээд гутарчээ. 

	«Хүүгийн захидлууд, тэр үеэс л хамаг юм эхэлсэн байна шүү. Би тааварлаж, мэдэж байсан хэр нь юу ч хийсэнгүй» гэж Богатенков Фёдоровкаас явахдаа боджээ. 

	Богатенков савхин бүрээстэй хүнхэр сандал дээр хэдхэн мөч суусан боловч удаан суусан юм шиг санагдсан бөгөөд энэ хооронд цагаа хэд дахин харж амжжээ. Хот хоорондын утсаар ярих гэж захиалга өгснийгөө санаж «Холбож өгөхгүй яагаад байна аа, эд нар? Яаруулах юм байна» шүү гэж бодоод босож жижүүр лүү очив. Жижүүр авгай Богатенковын зүдэнгэ царай руу харчхаад:

	— Холбоно, битгий сэтгэл зов. Та амарч бай, би таныг дуудна гэлээ. 

	— За. за би өрөөндөө байж байя. 

	Богатенков өрөөндөө эргэж ороод зөөлөн сандал дээр суусангүй, харин сурсан зангаараа нуруугаа үүрч ширээний хажуугаар нааш цааш алгуур алхаж тасалдсан бодлоо үргэлжлүүлэн бодов. Царайгаа барайлгаж үе үе гараа өргөн сэтгэлийнхээ түгшүүрийг хэн нэг хүнээс нуухын тулд хэзээний л алгаараа хацар, эрүүгээ илдэг шигээ өчигдөр өглөөнөөс хойш сахлаа хусаагүй барзгар хацар эрүүгээ илснээ:

	«Яагаад залгаж өгөхгүй байна аа, эд нар?» гэж гэнэт мартсанаа санаж бас үглээд хонгилд гарч жижүүр лүү дахин очив. 

	Жижүүр авгай, дэд хурандаагийн сэтгэл тавгүйг мэдэж ямар нэгэн чухал юманд сэтгэл нь зовж байгаа бололтой гэж ухаараад:

	— Яаралтайгаар дахиж захих уу? гэж асуув. 

	— За, тэгээч гэж Богатенков хариулаад хонгилд тэрүүхэнд нь тавиастай сандал дээр суув. 

	
XIII

	Шура, Егор хоёр орой болсон хойно Дашагийнд очиход Даша гашуудсандаа доройтож гуньхраад бүр самгардангуй байсан тул Егор түүнийг Белодворье хүртэл хүргэж өгнө гэж хоёулаа шийджээ. Шура энэ тухай Дашад хэлэхэд нөгөөдөх нь цаасан дээр: «Би та нарт их баярлаж байна. Емельян ч баярлах болно. Зардлыг бид даана. Битгий үгүй гээрэй» гэж хариу бичиж өгсөн бил ээ. Шура, Егор хоёр энэ бичгийг нь унших хооронд Даша билетийн мөнгө гаргаж Егорт өгч түүн рүү үзэсгэлэнтэй бөгөөд гунигтай нүдээрээ харав. Даша нүүрнийхээ доод хэсгийг мөрөн дээгүүрээ нөмөрсөн бараан ороолтын үзүүрээр хэзээний халхалсан тул энэ бараан ороолт, хойш нь шулуухан самнасан хар үсний нь хооронд дух, нүд хоёр л ил үзэгдэх бөгөөд нүд нь «Аваач дээ, та яагаад байна?» гэж дуу шуугүй өгүүлнэ. 

	— Яах нь вэ та гээд Шура зовж Егор луу эргэж харлаа. Танд өөрт чинь... 

	«Аваач» гэж Дашагийн нүд гуйна. 

	— Та санаа битгий зов гэж Егор хэлээд Дашагийн гараас мөнгийг нь авч ширээн дээр тавиад, — Бидэнд одоохондоо мөнгө бий, дараа харж байгаад болъё. Дараа харин өглөө би таныг авахаар ирье гэж нэмж хэлэв. 

	«Тэгэлгүй яах вэ, ирээрэй. Би бэлдээд таныг хүлээж байя» гэж Дашагийн нүд өгүүлнэ. 

	Арван цаг өнгөрч байхад Шура, Егор хоёр салах ёс гүйцэтгээд Дашагийнхаас гарч гэр лүүгээ явжээ. 

	Богатенковынхны гэр бүлд учирсан гай зовлонгийн тухай өдөр туж бодсон шиг Шурад санагдавч, сэтгэлийн нь зовлон, тэд нарт тусалъя (наад зах нь Дашаг эргэж очоод тайтгаруулаад ирэх) гэсэн хүсэл хэчнээн их байвч урьдын нь зовуурь одоо төрсөн өрөвдөх сэтгэлийн дэргэд юу ч биш гэдгийг Егортой цуг Дашагийнхаас гарахдаа сая мэдсэн бил ээ. Дашагийн сэтгэл тайтгараад хоцорлоо, Дашад гардуулж өгсөн Прасковья Григорьевнагийн захидал түүнд тайтгаруулах зохистой нөлөө үзүүллээ гэж Шурад санагдсан бол үнэндээ Даша тэр захиаг нь уншаад «хонгор цагаахан Сонюшкагийн» тухай санаж сэтгэл нь улам их хөдөлсөн боловч биеэ барьж сэтгэлийнхээ хөдөлгөөнийг илчлээгүй бил ээ. Даша одоо яах аргагүй тайвшраад ороо засаж унтахаар хэвтэж байгаа байх гэж Шурад санагдсан бол яг энэ мөчид Даша ширээний дэргэд очиж утсаа аваад ахынхаа ярихыг сонсож байлаа. Түүний нүдэнд нулимс дүүрч нүүрнийхээ доод хэсгийг халхлахаа ч больсон бөгөөд ах нь: «Чи намайг сонсож байна уу, Даша?» гэж байсхийгээд асуугаад байсан тул хариу дуугарах хэрэгтэй болж нулимсаа залгин «Уу-уу» гэж мөөрч байгаа юм шиг дуу гарган хариулна. 

	«Аргагүй шүү дээ, гэнэтхэн ийм гай тохиолдох гэж байх уу. Бид хоёр очсон нь болж... Бид хоёр байгаа нь тун сайн хэрэг» гэж Шура дотроо бодож байлаа. Одоо хамаг юм (өөрийн нь сэтгэл шиг) сайн сайхан боллоо гэж Шура итгэсэн учраас бүх гай зовлонг хүний сайн санаа, халамжаар арилгаж болно, арилгах ч ёстой гэж болно. Шура, Егортой цуг явган хүний замаар алхаж урдах замаа харахад дэнлүү, цонх, дэнлүүний шаргал толбон гэрэл, тэр шаргал толбоны завсраар туссан хөх зурвас сүүдэр амьдрал олон янзын дүрс хэлбэртэй, төгс төгөлдөр юм гэсэн сэтгэгдэл төрүүлнэ. Гудамжаар явж өнгөрсөн машины чимээ, явган хүмүүсийн ярилцах дуу, трамвайн алсын хүнгэнээ буюу үүнээс урьд Шурагийн аждаггүй юм шиг байсан шөнийн хотын намжиж буй бүх дуу чимээ хүүхний догдолсон сэтгэлд онц халуун дотно санагдсан бил ээ. 

	— Бид ингэхээс өөр яах вэ, тийм ээ, гэж Шура Егорт сая нэг хэллээ. 

	— Тэгэлгүй, яах вэ!

	— Чи амралтаа авсан болохоор тэртэй тэргүй ажиллахгүй шүү дээ. 

	— За, тийм болог. 

	Хормын дараа Шура дахиад яриа өдөв:

	— Бид хоёрын анхны хагацал. 

	— Яах вэ дээ, хоёрхон өдөр юм чинь, оччихоод л эргээд ирнэ, тэгээд гүйцээ шүү дээ. 

	— Хоёр биш, гурав хоног гээч гэж Шура засаж хэлэв. 

	— Явахгүй байсан ч болох биш үү? гэж тэр бараг зогсох шахам болж тохуурхсан янзтай асуулаа. 

	— За, хаанаас даа, бид зөвхөн өөрийнхөө тухай бодож болох гэж үү!

	 

	 

	Өглөө, бүүр гэгээ орчхоод байхад Егор зээлийн талбайн тэндээс таксинд суугаад Даша руу, дараа нь буудал руу явсан бил ээ. Үүнээс нэг цагийн дараа Шура гэрээсээ гарчээ. Хүүхэн анги дээр очиж паспортын даргаас чөлөө аваад бас буудал руу явжээ. Галт тэрэг хөдлөхөд хэдхэн мөч үлдээд байхад тавцан дээр гараад ногоон өнгөтэй вагонуудын дэргэдүүр яаруу алхаж, зогсож буй, нааш цааш явж буй хүмүүсийг ажиглан тэдний дунд Егор харагдахгүй тул сэтгэл нь түгшиж байлаа. Тэгтэл «Шура, Шура!» гэж хашхирах дуу сонсоод тун их баярлаж нөхрийгөө олж харангуутаа гүйж очоод тэвэрч авав. 

	— За яамай, амжлаа. Би их яарч ирлээ шүү... Та нар хэд дэх вагонд вэ? гэж хэлээд Ёгорыг тавьж өөрөө ч түүний гарыг тавиулав. 

	— Долоо дахь. 

	— Өрөөтэй юу?

	— Тийм ээ. 

	— Даша хаа байгаа юм бэ?

	— Тийшээ орчихсон. Явъя гэж Егор хэлэв. 

	Хоёулаа жаахан явж вагоны дэргэд, Дашагийн цонхны наана очиж зогслоо. Даша вагоны гүнд сууж байснаас ч тэр үү, үгүй бол цонхны шил тоосонд дарагдаад саарал болчихсоноос ч тэр үү Шура түүнийг арайхийж олж харжээ. Дашаг сайн харахын тулд Шура нэг алхам ухарч:

	— Сайн яваарай, Даша! гэж хэлээд гараа даллав. Даша босож цонх налав. Нүүрний нь доод хэсэг өчигдрийнх шигээ ороолтоор халхлаастай учраас ганцхан нүд нь л харагдана. Тэр нүд нь баяртай, золбоотой юм шиг Шурад санагджээ. Шура инээмсэглээд Дашад заавал дуулж учрыг нь ойлгож авахаар: «Сайн яваарай!» гэж давтаж хэлээд дараа нь Егорт хандан, — Битгий удаарай, за юу гэж нэмж хэлэв. 

	— Би тэнд юу хийх вэ дээ?

	— Би мэдэж байна, тэглээ ч гэсэн удуузай. 

	Энэ үед суудлын галт тэрэг нэгдүгээр замаас хөдөлнө гэж өртөөний радиогоор зарлалаа. 

	Радио нэвтрүүлэгч зарлалаа их, бага бүх буудал дээр ингэдэг бол уу гэмээр сөөнгө дуугаар, ойлгогдохооргүй, чанга гэгч хоёр удаа давтсан бөгөөд түүний ярих зуур Егор, Шура хоёр болоод орчин тойронд нь тавцан дээр зогсож байгаа бүх улсууд хаана нь ч бүү мэд өлгөөстэй чанга дуугарагчийг олж харах санаатай эргэн харж зарлалыг дув дуугүй чагнаснаа бүгдээрээ гэнэтхэн зэрэг зэрэг үймэлдэж, явах хүмүүс вагон руу цувран үйлчлэгчид ногоон дарцгуудаа ил гаргахын хамт хүмүүс галт тэргэнд зам тавьж өгч байгаа юм шиг гэдрэгээ болж нэг мөчийн дараа галт тэрэг тавцангийн хажуугаар алгуур хөдлөв. Энэ бүх явдал болж галт тэрэг хөдлөх зуур Шура, Егор хоёр бие биеэ харж зогсохдоо орчинд юу болж байгааг огт анзаарсангүй. Егор, Шурагаас холдож замд гарахдаа сэтгэл нь тайван байгаа юм шиг («Гуравхан хоног шүү дээ! Гурван хоног гэдэг юу байх вэ!» гэж өглөө гэрээсээ гарахдаа Шурад хэлсэн ба одоо ч дотроо тэгж бодож байсан бил ээ) хэчнээн санагдавч Шураг тэвэрч үнсээд явах цаг болсон боловч Егор ямар нэг юм хүлээж байна уу гэмээр хүүхний үзэсгэлэнтэй, догдлонгуй царайг ширтэж байсан энэ үед түүнийг ганцаарыг орхиод явж чадахгүй нь, биеэ барьж чадан ядан явах болох нь, мөч бүр эхнэртээ зовж, түүний тухай бодох болно гэж гэнэтхэн бодогджээ. Галт тэрэг хөдөлж эхэлсэн боловч Егор эхнэрээ энхрийлэх сэтгэлээр дүүрэн байсан учраас л орчны юуг ч ажаагүй, Шурагаас ондоо хэнийг ч бодоогүй бил ээ. Егор, хүүхнийг тэвэрч үнссэнээ дахин тэврэн авч, дахин үнсэж, «Би даруйхан эргээд ирнэ ээ, Шура! Баяртай, хонгор минь» гэж хэлээд вагоныхоо хойноос гүйлээ. Егор шатан дээр үсрэн гарч гараараа даллаад үүдний талбар өөд гарах нь Шурад харагдав. Нэг мөчийн дараа түүний толгой, гар хоёр вагоны хаалганаас цухуйлаа. Ингэж үдэж гаргасанд, Даша явсанд болоод сүүлийн хэдэн долоо хоног (хүнтэй суусан тэр өдрөөс эхлэн) сэтгэл санааг нь эзэмдсэн зүйлд сэтгэл нь уяраад галт тэрэг даган явж байгаагаа, үс нь салхинд хийсэж нүүр, нүд рүү нь унжиж байгааг Шура ажихгүй гараараа хариу даллаж байлаа. Ёгорыг явуулахад Шурад гунигтай, сэтгэл түгшмээр санагдах боловч өөртөө итгэх, тайван байх, өөрийнхөө хийж буй, мөн орчин тойронд хийгдэж буй бүх юм зөв зүйтэй, сонгон авсан амьдрал нь зөв зүйтэй байна гэсэн үл мэдэх сэтгэгдэл дотор нь төржээ. Улсууд тарж өргөн чулуун довжоо руу цөөн цөөнөөрөө цувран буудлын дэргэдэх талбай руу орж байсан боловч сумны цаагуур тойрч улам бага хэмжээтэй болсоор байгаа юм шиг цуваа тэрэгний хойноос Шура харсаар зогсов. Ядарснаа агшин зуур мэдээд Шура ийш тийш харснаа гялгар төмөр баганын дэргэд очиж налж зогсов. Тэгэхдээ наранд халсан талд нь налсан болохоор гар, дал мөр хоёр нь аятайхан дулаан оргисон бил ээ. Жаахан зогсож байтал тавцан хүнгүй болсныг хараад чулуун довжоогоор яаралгүй бууж буудлын дэргэдэх талбай дээр гарч ирэв. 

	
XIV

	Даша ахындаа арван найман жил болохдоо (Богатенков түүнийг цэргийн эмнэлгээс гарган авч гэртээ авчирсан тэр цагаас хойш) анх удаа галт тэргээр явж байгаа болохоор бүх юм дасаагүй шинэ юм шиг санагдаж сонирхлыг нь татан сэтгэлийг нь сэргээж байлаа. Бие нь бас л сул юм шиг байснаас гадна өнгөрсөн шөнө нойр нь хүрээгүй учраас тун их ядарч байвч одоо хажуулдсангүй, харин цонхны дэргэд суугаад галт тэрэгний дэргэдүүр өнгөрч буй юмыг харж явлаа. Төмөр замын хажуугаар цардмал зам үргэлжлэн нэг ойртож, нэг холдох тул Даша тэр саарал зурвас зам, түүн дээгүүр хурдлан, галт тэрэгнээс хоцорч алга болж байгаа машин тэргийг дуртайяа ажиглана. Гарам дээр эргэн хөндлөвчийн цаана жагсчихсан олон автомашины дунд тариачны тэрэг, дуга мод, жижигхэн алаг морь, цамцныхаа товчийг тайлчихсан, гартаа ташуур барьсан хамтралчин харагдах юм уу эсвэл өрөөгөөр дүүрэн сонсогдсон тачигнах чимээн дунд навчсын нь шаржигнах дуу сонсогдох шиг санагдсан хусан төглийн дараагаар гэнэтхэн задгай газар нүдэнд тусаж бухал өвсний дэргэд бухалдагч бяцхан улаан трактор дээшээ өвс өргөн цох шиг бөндгөнөж өвсөн дээр хүн бухал оройлдож байгаа харагдахад сонин бөгөөд ийм үед цонх битүү хаалттай боловч өвс, тарианы талбай, урсгал голын үнэр өрөөгөөр дүүрэн үнэртэх шиг санагдахад голын цаана улаан эргэцэг дээр ямар нэг заводын барилга босож байгаа үзэгдэнэ. Галт тэрэг хонгил руу цөмрөн орох шиг болоход өндөр ташлуур дээр улаан тоосгоор юм уу, цагаан чулуугаар өрсөн бичээс нүдэнд тусна. Тэр бичээс нь бүгд бараг адилхан учраас Даша түүний утгыг бодолгүй, зөвхөн бүх үсгийг гаргаж амжсандаа сониучлан галт тэрэг дэргэдүүр нь зогсолгүй өнгөрч байсан зөрлөгийн дугаар, жижиг өртөөний нэрийг уншиж явахад нүдэнд нь харагдах энэ бүх ертөнц онцгой юм шиг санагдаж байжээ. Тэр одоо өнгөрсөн үеэсээ зайлан одож өмнө нь ондоо, шинэ, идэвхтэй амьдрал нээгдэж буй мэт санагдана. Даша цонхоор харахдаа Николайн тухай бодож (тэрээр Николайг үнэндээ ганц ч мөч мартаагүй бөгөөд цонхны цаана харагдах юм сэтгэлийг нь самууруулж байна гэж зөвхөн санагдсан юм). «Тэр маань хөл дээрээ босож амьд явж баярлаж байхын нь төлөө би чадах бүхнээ хийнэ. Бурхан минь, Коленька, Коленька!» гэж Даша өгүүлнэ. Өртөө, тариалангийн газар, төгөл мод, тосгон ойртон ирж ээлжлэн солигдсоор байхад Даша, тавиур дээр хэвтэж яваа Егор өөд эргэж харалгүй тэр бүхнийг ширтсээр явсан боловч санаанаас нь гарахгүй бодогдсон, одоо орхиод явж байгаа юм шиг хуучин амьдралд баяртай дотно байсан юм, мөн өмнө нь хүлээж буй юманд анхаарал нь аажмаар төвлөрчээ. Коленькаг яаж өсгөж, яаж арчилж хамгаалж байсан нь түүний санаанд (цонхны цаана ээлжлэн солигдож байгаа төрх байдал шиг) яаралгүй, тодхон үзэгдэж, ээлжлэн солигдож байсан бил ээ. Бяцхан Коля хүүг Емельян Криводолкагаас дөнгөж олж авчраад байхад тэвшинд угааж байсан нь нүдэнд нь үзэгдэж санаанд нь тов тодхон орж ирээд Николайн зөөлхөн гарыг дахин барих шиг бодогдоно. Эсвэл зочид дүүрэн суусан тасалгаа, өөрийн нь хийсэн хигдэс шанцай, голд нь таваг дээр тавьсан загасан бялуу («Яасан аятай болсон бил ээ. Бүх юм амттай, хүн бүхэн сэтгэл хангалуун байж бил ээ») бүхий баярын ширээ боловсролын үнэмлэх аваад баяртай байгаа Коленька, мөн баяртай байгаа Емельян («Тэр маань орой туж инээд алдан дуу шуутай, хүүдээ бахархаж урамтай байсан юм»), Николайн бүх найз нар, сургуулийн нь нөхөд, эмэгтэй найзууд, нэг ангийнхан, Дашагийн урьсан энэ бүх улсууд, байшин дүүрэн хүн бүгдээрээ шуугилдан наргиж бил ээ. Даша тэр өдөр гал тогооны өрөөний үүдэнд бүгдийг ажиглан зогсож байсан шигээ одоо тэр бүх хүмүүсийг тойруулан харах шиг болсон бөгөөд ялангуяа охидын царайг онцлон анхаарч аль нь Николайд таарах бол гэж тэр үеийнхтэй нэгэн адил бодлоо. Коленькад эхнэр болж болох охиныг сонгож харсандаа инээд нь хүрч тэр баярыг өөрийнхөө өнгөрсөн амьдралын охь манлай гэж бодно. Дараа нь Николай дээд сургуульд орох гээд явсан болохоор уулзах, үдэж мордуулах, өвлийн дулаахан байранд ганцаараа өдөр өнгөрүүлэх, Емельян ажилдаа явж үдэш нь сэтгүүлийн ширээний дэргэд сонин уншиж дуугүй суух л үлдсэнээс гадна Николайгаас захиа ирдэг байсан бол өөрөө сая ирээд явсан ба одоо галт тэрэг олон мод газрыг туулан хурдалж хүрэхээр зорьж яваа таньж мэдэхгүй Фёдоровка тосгонд түүнд гай тохиолдоод байх юм. Николайн хэвтсэн эмнэлгийг Даша төсөөлөхийн хамт түүнийг сувилахаа бас бодохын хамт Коленькатайгаа яаж уулзана гэж бодоход зүрх нь шимширч явав. Түүний дотор аль эртнээс оволзсон эх хүний сэтгэл сэргэн ирж догдлоход чадах ядах бүх энхрийллээ, бүх чадвараа, юу л шаардана вэ тэр бүхнийг Коленькадаа зориулахад бэлэн байсан бөгөөд чухам энэ нь түүний амьдралын сонирхол, зорилго шиг санагдана. 

	Цонхны цаана нутгийн байр байдал ээлжлэн солигдож харагдсаар, галт тэрэг нэг өртөөнөөс нөгөө өртөө хүртэл хурдлан явсаар байхад Дашагийн дотор зогсонги болчихсон бодол санаа урагшлан хөдөлж энэ дотоод хөдөлгөөндөө бүх анхаарал нь одоо төвлөрчээ. Егор тавиур дээрээс доош тонгойгоод үдийн хоол идэх үү гэж асуухыг Даша дуулсангүй, харин Егор хэсэг зуур хүлээснээ «Үдийн хоол идэх цаг болсон биш үү, Дарья Захаровна!» гэж арай чанга тодхон дуугаар асуухад сая эргэж түүн рүү гайхсан янзтай тунгалаг нүдээр харав. 

	«Үгүй, ингэж явахад надад сайхан байна, надад юу ч хэрэггүй!» гэж түүний нүд илэрхийлнэ. Гэвч Егор түүнийг ойлгохгүй бололтой тул хүүхэн толгой сэгсрээд дахин цонх руу харлаа. 

	«Нээрэн ч эрт байгаа юм бол уу» гэж бодоод Егор буцаж гэдрэгээ харж хэвтэв. 

	Галт тэрэг явж байх олон цагийн турш Егор эсвэл зүүрмэглэдэг, эсвэл сэрж вагоны дугуй хурдаа авсан ямар нэг юм руу тэмүүлэхдээ туйлд нь хүрч хараахан чадахгүй түжигнэхийг чагнан нүдээ аниад зүгээр хэвтдэг, үгүй бол ачааны тавиур, хайрцгууд болон хайрцгийг тавиур дээрээс унагахгүй барьж байгаа хүрэн бариулыг ширтдэг, үгүй бол цаасан тамхи гаргаж татдаг байлаа. Тэгэхэд нь тамхины утаа хөх үүл шиг мяралзан өрөөний цагаан тааз доогуур урсаж төв дунд хүрээд сэнсний гялгар нүх рүү сорогдон орно. 

	Галт тэрэг холдон явах тутам Шураг орхиод гарсан тэр мөчөөс хойш улам их хугацаа өнгөрч эхнэрийнхээ тухай бодол нь улам тайвшран бүдгэрч ирээд дурсан санах, эргэцүүлэн бодох нийт бодол санаанд нь өөр үйл явдал холбогдож байлаа. Кисловодскийн тэнд амарч байгаа бөгөөд удахгүй буцаж ирэх ёстой Варзины тухай, Шурагийн эцэг эх, тэдний амьдарч байсан, амь үрэгдсэн байдлын тухай ямар шинэ мэдээ олж ирэх, ярих бол гэдгийг бодохын хамт «Дарья Захаровнаг дагаж явааг минь мэдээгүй биз, хараад гайхах нь лав, гэвч... зөрлөгийн бүх ажил төрлийн тухай ярьж өгөх юм байна. Үүнд мөн л гайхах байх» гэж Богатенковын тухай бодлоо. Бас Егор өглөө галт тэрэг хөдлөхөөс өмнө Дашаг өрөөнд оруулж өгөөд Шураг хүлээж вагоны хажуугаар нааш цаашаа явж байтал талийгаач Ипатины эхнэр Настасья тавцан дээр гэнэт харагдсан тэр ялихгүй ч гэсэн сэтгэлд хоногшсон дүр зураг санаанд нь оров. Егор тэр авгайг дор нь таньсан бил ээ. Түүний дэргэд эрүүндээ сахалтай, нүдэндээ цагаатай настай хүн Настасьяд ямар нэг юм яаран, зогсоо зайгүй ярьж байлаа. Настасья түүний яриаг чагнаж айж цочсон маягтай уруу царайлан зогсохыг Егор сайн ажсан юм. «Юун тухай ярьсан бол тэр?» гэж Егор бодлоо. Тэгэхэд буудал дээр Шурад санаа зовж түүний тухай бодож байхдаа хэдхэн үг олж сонсоод «Дээрэмдсэн алтны талаар зарга мэдүүллээ гэж Лаврушины ярьдаг нөгөө өвгөн биш байгаа даа?» гэсэн бодол төртөл нь тавцан дээр олон улсын дундуур Шура ирж явсан тул Егор хамаг юмаа мартаж орхиод урдаас нь тосож очсон бил ээ. «Тэгэлгүй яах вэ, тэр өвгөн л байсан биз» гэж одоо бодоод өвгөн гадаад байдлаараа Ипатинтай адилгүй боловч өмссөн хувцас нь хэлхийснээр (хүний хувцас өмссөн юм шиг) ч юм уу, царайны байдлаар ч юм уу, үгүй бол хөгширснөөс биш, харин хүнд мэдэгдэхээргүй болж, хүний нүдэнд нуугдах, биеэ агшааж хоргодох гэж үргэлж бодож явдгийн улмаас бий болдог ер бусын бөгтөр нуруугаараа ч юм уу, эсвэл одоохондоо тодорхойгүй ч гэсэн Егорт илэрхий ямар нэгэн юмаар ч тэр үү Ипатиныг санагдуулсанд Егор дотроо гайхаж байлаа. — «Гайхалтай юм даа, тэглээ ч гэсэн төс бий шүү» гэж Егор бодсоноо «Энэ өвгөн бодогдоод байхдаа яадаг юм бэ» гэж өөрөө өөртөө хэлээд Варзины тухай, Шурагийн тухай дахин бодсон бөгөөд эд нарын тухай бодоход түүнд илүү тааламжтай байлаа. 

	Вагон сэтгэл санаа тайвшруулмаар, нэг маягаар, жигдхэн ганхсаар явсан тул Егорын нойр дахин хүрчээ. Харин нүдээ нээтэл Даша өрөөнд байсангүй. Егор тавиур дээрээс үсрэн бууж цамцаа засаад үсээ самнав. Гэвч одоо босоход гэдэс өлссөн нь мэдэгджээ. Энэ үед Даша орж ирэхэд:

	— Дарья Захаровна, таны бие ямар байна? Гуанзанд орж сайн хоол идээд ирэх юм биш үү, аа? гэж Егор хэлэв. Даша савангийн гялгар том сав, гар нүүрийн алчуур бариад орж ирсэн бил ээ. 

	«Яалаа гэж, юун гуанз!» гэж Дашагийн нүд илтгэнэ. Гэвч нэг цагийн өмнөхийн адил Егор түүнийг ойлгохгүй байна гэдгийг мэдээд толгойгоо сэгсрэв. 

	— Яагаад?

	«Би яаж хүний дэргэд байх вэ, та юу ярина вэ?»

	— Яагаад? гэж Егор дахин асуулаа. Гэвч ингэж асуунгуутаа Даша вагон гуанзанд яагаад очих дургүйг тэр даруй ойлгож нүүрээ халхалж ороосон ороолтыг хараад, эвгүйрхсэндээ царай нь ялихгүй улайж, — Танд ямар нэг юм захиалах уу, авчирч өгөх үү? гэж нэмж хэлэв. 

	Даша одоо нүдээрээ хариулсангүй бяцхан ширээний дэргэд суугаад «Болбол үйлчлэгчээс цай гуйж өгөөч, надад ондоо юм хэрэггүй. Харин та явж хоол ид» гэж цаасан дээр бичиж Егорт өгөв. Егор түүнийг уншаад:

	— За, тэгье гэв. 

	Тэгээд үйлчлэгчид цай захиалан түүнийг авчирч өгтөл нь хүлээж байгаад Дашаг ганцаарыг орхиж вагон гуанз руу явав. 

	Түүний дамжиж гарсан нийтийн вагон дотор хонгилд нь олон хүн бөөгнөрсөн харагдав. Олны дунд (хүний толгой нурууны цаанаас юу ч харагдах биш) ямар нэгэн юм болж, хөгжүүн ярилцах бөгөөд эмэгтэй хүний чанга дуу сонсогдоно. Хамгийн наад захад гэрийн хүрэмтэй, үсэрхэг цээжээ ил гаргачхаад хуруугаараа маажиж зогссон эрэгтэй хүнээс:

	— Юу болж байгаа юм бэ? гэж асуув. 

	— Онцын юм алга, зүгээр л хийх юмгүй улсууд байна. Хэн тариа тарьдаг вэ, хэн иддэг вэ гэсэн яриа үүсгэжээ. Энэ хүнд зөв юм ярьж өгөхөд, тэр бүгдийг муучлаад байна гэж тэр хүн дурамжхан хариулав. 

	— Хэн тэр вэ?

	— Нэг өвгөн л байна. Өглөө суусан юм гэж нэмж хэлээд гараа сэгсэрчхээд хажуу тийш зайлав. 

	Егор тэртээ тэргүй олон хүний дундуур гарах ёстой тул түлхэлцсээр хүмүүсийн дунд орчхов. Бөөгнөрсөн улсууд цонх тагласан учраас гэрэл муутай байвч маргаан үүсгэсэн өвгөнийг тэр даруй олж хараад талийгаач Ипатины эхнэр буудал дээр гаргаж өгч байсан өнөө намхан бөгтөр өвгөн мөн гэдгийг танилаа. 

	— Чи надад энэ муу даавууг битгий үзүүлээд бай гэж өвгөн хэлээд хараатай нүдээ онийлгож урьдаас нь хараад сууж байгаа, нүд нь мөн ялихгүй онийсон бөгөөд улайсан царайнд нь сэтгэлийн догдлол илэрсэн халзарч яваа ахимаг насны эрэгтэй хүн рүү тонгойн, — Хүрэм бол гурван жилийн эд, харин тариа бол өдөр бүр хэрэглэдэг юм шүү дээ. Би та нарын ухаан бодлыг мэдэхгүй, харин урьд цагт бол миний тариа энэ, таны мөнгө энэ, үнэ таарвал өгнө, таарахгүй бол азнана гэдэг байсан юм. Чи юу гэж бод оо вэ? Газар гэдэг чинь хүний хөлсөнд дуртай байдаг юм, мөнгөнд бол тооцоо хэрэгтэй, хүн бол амьдралд дуртай юм шүү. Ингэхлээр чи намайг муусайн даавуугаар битгий зэмлээд бай гэв. 

	— Тэгвэл жишээ нь та нарын газар хагалдаг трактор яах вэ? Тэр чинь тэнгэрээс унаад ирдэг юм уу?

	— Мэдэхгүй... 

	— Өөрөө хаанахын хүн юм бэ наадах чинь? гэж хэн нэг хүн идэрхэн юм уу гэмээр цээлхэн хоолойгоор чанга дуугарахад Егор тэр дуу гарсан зүг рүү эргэж харвал саарал цамцныхаа хормойг сул тавьсан залуу хүү урагшаа гарч ирж харагдав. — Наадах чинь хөдөө тосгоныг мэддэг юм уу даа? Юу гэж энд худлаа яриад байгаа юм бэ? Одоо хэн тариа тарьж ургуулж байна?

	— Үгүй ер, шувуухай гараад ирэв үү. 

	— За, ах минь, би шувуухай мөн ч бай, биш ч бай, тариаг одоо механикжуулагчид тарьж ургуулж байгаа юм шүү. Тэд чинь газар ч хагалдаг, тариа ч тарьдаг, хурааж ч авдаг юм. Үүнийг мэдэхийн тулд заавал тосгонд байх хэрэг алга. Энэнтэй маргаад яах юм бэ, ямар ч хамаагүй сонин дэлгээд үзэхэд болно. 

	— За, ах минь, сонсов уу? гэж урьдаас нь хараад сууж байсан, догдлонгуй царайтай хүн хэлэв. 

	— Юу сонсов уу гэж?

	— Энэ залуугийн ярьсныг. 

	— Гүй, та нарт Фомагийн тухай ярихад та нар Ерёмагийн тухай яриад байх юм. 

	— Чухам үнэн үг. Та Фомагийн тухай ярьдаг, бид Ерёмагийн тухай ярьдаг байна. Хамаг учир үүнд л байгаа юм. Үүнд л хамаг жогорхой нь байгаа хэрэг гэж өвгөний урдаас харж суугаа хүн чухам үүнийг л мэдэж авах гэсэн юм шиг тааламжтай хэлэв. 

	— Би та нарын нохойг хоргодуулаагүй, та нар ч минийхийг олж хараагүй. Ингээд л дуусах нь тэр. Алив, зай тавиад аль. Та нартай ингэж байж цайгүй хоцрох нь гэж өвгөн хэлээд босож үүд рүү зүглэв. 

	Хүмүүс зай тавьж өгөхөд өвгөн бөгтийж, найгаад үйлчлэгч рүү очихоор явав. Хэсэг зуур түүний хойноос бүгдээрээ дуугүй харлаа. Энэ өвгөн чинь инээдтэй дүр байна гэж хэн нэг нь хэлэхэд бут цохигдоогүй нударган баян гэж бас нэг нь хэллээ. Энэ өвгөн юмны учрыг сайн мэддэг мөртөө хуурамч дүр үзүүлж байна гэсэн санаа бас нэг хүн хэллээ. «Чалчаад авахаас яах вэ, зам урт байна шүү дээ» гээд вагон дотор хүмүүсийн анхаарлыг татсан энэ өчүүхэн явдал дууссанд аргагүй харамсан алгуур тарж байр байр луугаа явцгаав. Егор ч үүд рүү зүглэв. Хонгил дотор, үүдний тавцан руу гарах хаалганы тэнд өвгөнтэй (тэр үйлчлэгчээс цай гуйгаад зогсож байлаа) бараг халз тулгарахад энэ хүнд Ипатинтай төстэй ямар нэг юм байна гэж өглөө буудал дээр Настасьягийн хажууд зогсож байхыг анх харахдаа бодсон нь санагдав. «Үүнд тааж ядаад байх юм алга. Мөн чанарт нь байна. Мөн чанарт нь байлгүй яах вэ. Тэр чинь Фомагийн тухай ярьдаг, бид бол Ерёмагийн тухай ярьдаг юм байна. Цөм тодорхой» гэж Егор өөртөө өгүүллээ. 

	— Алив, би гараадахъя гэж хэлээд хажуу тийшээ болж өвгөний дэргэдүүр гарав. 

	Зам зуур Егор энэ өвгөнтэй дахин дайралдаагүй тул түүний тухай бодсонгүй. Вагон гуанзнаас эргэж очиход гадаа харанхуй болчихсон, өрөөнд гэрэл асаачихсан байлаа. Даша доод тавиур дээр хөнжлөөрөө хучаад хэвтсэн боловч хараахан унтаагүй тул дээрх тавиурт халхлагдан гэрэл муутай тэр мухарт Егор өөд харсан нүд нь үзэгдэнэ. Егор авчирсан амтат жүрж, хавтгай шоколадаа ширээн дээр тавиад «Үүнийг танд авчирлаа, Дарья Захаровна. Цэвэрлээд өгөх үү? гэж хэлэв. Даша хөнжлөөсөө гараа ялихгүй гаргаж хэрэггүй, би юу ч идэхгүй. баярлалаа гэж дохиогоор хариулахад нь «Шинэхэн юм байна бил ээ... За өөрөө мэд дээ... Эсвэл би цэвэрлээд өгье» гэж дахин хэлснээ жаахан азнаж байгаад ширээн дээрээс цаасан тамхи, чүдэнз авч хонгилд тамхи татахаар гарав. Үйлчлэгч цонх цонхонд очиж хөшиг татаж явлаа. Өрөөнүүдийн хаалга түгжээстэй вагоныхон унтахаар хэвтэцгээжээ. Егор өрөөндөө эргэж орохоосоо өмнө хэд хэдэн цаасан тамхи татжээ. Түүний санаанд Шура дахин орж ирсэн тул дараа нь хувцсаа тайлаад дээд тавиур дээр хэвтэж байхдаа харанхуйд, вагоны дугуйн нүргээн дунд түүнийхээ тухай бодсоор явсан бил ээ. 

	 

	 

	Егор энэ газар луу явахдаа Дашаг дэд хурандаа Богатенковт хүргэж өгөөд гэр лүүгээ, Шурадаа бушуухан эргэж очих ёстойгоос ондоо юм бодоогүй учраас маргааш өглөө нь галт тэрэг Белодворьед ойртон очиход сэтгэл нь Дашагийнхтай адил догдлохооргүй юм шиг байлаа. Хүрэхээс хоёр цагийн өмнө буюу чухамдаа дөнгөж үүр цайж цонхны цаанах хээр тал, тариалангийн талбай. ой төгөл, тосгод өглөөний бүүдгэр гэрэлд хөхрөн харагдаж байхад Даша босчхоод үсээ самнаж хамаг юмаа бэлдчихсэн, одоохон хэдхэн мөчийн дараа түүний үл таних хотын анхны байшингууд цонхны цаана жирэлзэж тавцан харагдаад, түүнийг угтахаар ирсэн ах нь, Коленькагийн нь нүдэнд үргэлж тусдаг, түүний ахуй амьдралыг хүрээлж байсан болов уу гэж санагдсан, тийм ч учраас түүнд ойр дотно бодогдсон тэр бүх юмтай учран золгох гэж байгаа юм шиг байртай цонхны дэргэд сууж байлаа. Даша, энэ бүхэн нүдэнд нь үзэгдэх цаг мөчийг мэдэлгүй өнгөрөөчих вий гэж айж байгаа бол уу гэмээр янзтай харагдах тул Егор бас юмаа зэхэж Дашагийн дэргэд суугаад мөн цонх руу харж явахдаа (ихэнхдээ Дашаг харж явсан юм) хүүхний сэтгэлийн байдлыг бүрэн ойлгох шиг болж байв. Ямар ч үг хэлсэн түүнийг тайтгаруулж чадахгүйгээ мэдсэн тул Егор юу ч дуугарсангүй. «Эмэгтэйчүүд бүгд адил шүү дээ. Шурагийн сэтгэл ч догдлох байсан, ээжийнх ч гэсэн бас догдлох байсан даа» гэж Егор бодлоо. Егор өөрөө ч гэсэн Белодворье руу ойртох тусам сэтгэл нь улам илэрхий түгшиж эхлэв. Ингэж түгших ямар ч шалтгаангүй юм шиг ч гэсэн дэд хурандаа Богатенковтой яаж уулзахаа бодсоноос түгшсэн бөгөөд Егор түүнийг баргар царай гарган гутарч гуньхарсан байгаа байх гэж төсөөлөөд хажуудаа суугаа Дашаг өрөвдөж яваатай адил түүнийг өрөвджээ. Эмнэлэгт очиж Николайтай уулзахаа (Николай дээр очилгүй явна гэж бодох аргагүй байжээ) бодоход түймэр гарч дэлбэрэлт болсон бүх явдал санаанд нь орж дахиад л Даша руу, түүний нуруу, ялихгүй өргөсхийсэн мөр лүү, цөөхөн боловч одоо гоц мэдэгдэх болсон бууралтай, нямбайлан самнасан үс рүү нь харж түүний сэтгэлийг догдолгосон түгшүүрийг улам ч ойлгох шиг болов. Галт тэрэг Белодворьегийн будалд хүрч очиход Егор, Дашатай цуг цонхны дэргэд зогсоод, угтаж буй улсуудын дотор дэд хурандаа Богатенковыг олж харахыг хичээв. 

	— Сэтгэл зовох юмгүй. Дарья Захаровна, Емельян Захарович хэлсэн амандаа хүрдэг хүн, энд ирээд байгаа, одоохон харагдана гэж Егор хэлэв. 

	Егор цонхны дэргэдүүр алгуур өнгөрч байгаа тавцан дээр Богатенковыг харангуутаа:

	— Тэр байна, харав уу, тэр! гэж бараг дуу алдаж орхив. 

	Гэвч Даша ахыгаа өөрөө олж хараад сул гараараа цонхны шил тогшив. 

	Вагоноос гарахад Богатенков Дашаг тэвэрч нөгөөдөх нь цээжинд нь наалдан уйлж орхив. Егор Дашагийн ард хайрцгийг нь бариад, дэд хурандаа хэдийд суларч өөрт нь ойртож ирдэг бол гэж хүлээж зогсов. 

	Дашаг уйлахад дал мөр, нуруу нь чичрэхийг харж, Богатенков дүүдээ «Боль, за, боль, тайвшир, бүх юм гэмгүй» гэж хэлэхийг сонсож өнөө л ямар ч шалтгаангүй юм шиг түгшүүр түүнийг эзэмдэв. Егор энэ аяны зуур юу ч болохгүй гэж бодож байсан боловч ямар нэг юм болох ёстой гэж цаг үргэлж буюу даангүй одоо бодогдсон ба сэтгэлийн нь саяны түгшүүр үүний шинж тэмдэг болжээ. 

	
XV

	Минаев буудлаас шууд Фёдоровка руу явсангүй. Урьдаар өвсний захын дэргэд суудаг бөгөөд Минаев өөрөө Белодворьед ирэхдээ гэрт нь буудаллан хонодог байсан хадам ах Яков Михайлович Кондратьевынд ороод гарахаар шийджээ. 

	Яков Михайлович гэртээ байсангүй, туранхай, үлбэгэр авгай нь угтан авч байшиндаа оруулаад өөр лүү нь сэжиглэсэн янзтай анхааралтай харсаар байсан тул ингэж хуйвалдсан янзтай жигтэй хандсаныг тэр даруй мэдсэн бил ээ. 

	— Чи яагаа вэ? Яков зүгээр үү? гэж Минаев тасалгаанд оронгуутаа асуув. 

	— Яков ч зүгээр л дээ. 

	— Тэгвэл чи яагаад намайг ингэж хараад байгаа юм бэ?

	— Галт тэрэгнээс буугаад ирэв үү?

	— Тийм ээ. 

	— Фёдоровкад очоогүй явна уу?

	— Очоогүй яваа. 

	— Юу ч дуулаагүй юу?

	— Үгүй. 

	— Байшин чинь шатчихсан шүү дээ. 

	— Чи өөрийн ухаантай байна уу?

	— Би ч өөрийн ухаантай байна л даа. Чи харин юм бодмоор байна. Байшин дор юу хадгалж байсан юм бэ чи? гэж Кондратьевын авгай хэлээд ташаагаа тулсхийн Минаевыг ажиглаж харав. 

	— Ямар байшин дор?

	— Одоо царайгаа хувиргаад яах вэ, болоод өнгөрсөн хэрэг. Чи над руу ингэж хараад яах вэ, надаас өршөөл гуйх биш дээ. 

	— Битгий дэмийр, муу эм гэж Минаев Кондратьевын авгайн урдаас ухасхийж хорсолтойгоор хэлээд, — Худлаа хэлж байна уу? Хэн тэгээ вэ? гэв. 

	— Чи айгаад айгаад яах вэ. Би өөрөө очиж өөрөө харсан. Ганцхан пийшин л ёрдойж байна бил ээ. Тэгэхдээ бас нурчихсан гээч. Харин зооринд байсан юмыг бүгдийг нь дансалж аваад явчихсан. Тийм байна даа. Мөн хадгалав аа! Бурхан минь, Алевтина хөөрхий, юу ч мэдээгүй юм бил ээ. Чамайг ямар булай амьтан бэ гэдгийг би таагаад байсан юм аа! Чи Алевтинаг үүнд битгий холбоод бай. Өөрөө хадгалж байсан болохоор өөрөө л учраа ол. Бурхан минь, ямар амьдралтай байсан хүн бэ чи... 

	— За, битгий орилоод бай. Арай орилох болоогүй. Алевтина одоо хаа байна?

	— Шалаягийнд байгаа. 

	— Тосгоны зөвлөлд дуудаагүй байна уу?

	— Алевтинаг уу, үгүй. Чамайг хүлээж байгаа шүү. 

	— Одоо юу болдог бол?

	— Юу болох вэ дээ. Хийсэн юмны хариуцлагыг хүлээх болно. 

	Минаев сандал дээр бөгтийн замд тоос дарчихсан шаахайгаа шагайж нэг хэсэг хөдлөлгүй суухад бөгтөр нуруу нь цонхоор орж ирсэн нарны гэрэлд халж байлаа. Тэгснээ Минаев огцомхон босож нүдээ онийлгоод Кондратьевын авгай руу дахин алхаж:

	— Худлаа хэлээгүй биз? гэж асуув. 

	— Би юу боллоо гэж худлаа хэлэх юм бэ?

	— Наашаа хүмүүс ирэх үү?

	— Хэн тэр вэ?

	— «Хэн нэгэн хүн»... Намайг байхгүй гэдэг юм шүү, дуулав уу? Энд ирээ ч үгүй. Би одоо саравчинд, үүдний пинд ороодохъё, чи тээгийг нь тээглээд түгжиж орхи. Намайг байхгүй гээрэй, мэдэв үү?

	— Чи юу хийх гээд байна?

	— Тээгийг нь тээглээд түгж, сонсож байна уу чи, харин Яковыг ирвэл харанхуй болоход над дээр оруулаарай, тэгж байгаад шийдэцгээе. 

	— Чи юу хийх гээд байна аа? Чи Яковыг битгий холбогдуулаад бай. 

	— Бариад өгөх үү? Болиорой. Болиорой гэж байна шүү би чамайг, Яковыг иртэл. Бид нар чинь садан улсууд биш үү, аа? Садан шүү дээ?

	Минаев модон авдар, боодолтой юм хоёроо тэвэрч аваад хашаан дотуур гэтсээр банзан саравч руу очив. Тэнд Кондратьевынхан өвсөө хадгалдаг байсан боловч одоо мал адуулахаа больсон учраас юу ч байхгүй болсоор уджээ. Хана түшээд зогсож байтал нь үүдний цаана Кондратьевын авгайн хөлийн чимээ сонсогдож төмөр тээг хоногтоо тархийн оров. 

	Харанхуйд нүд дасаж, аюулгүй болох шиг санагдах дээр Минаев, саравчны гүнд ялзарч эхэлсэн хэсэг хуучин өвс байгаа газар луу очиж тэр өвсийг хана руу овоолоод дэрлэж хэвтэв. Банзны завсраар нарийхан зурвас гэрэл туссан учраас эсрэг талын хана судалтай. тэгшгүй харагдана. Өндөр эгц дээврээр ч гэсэн гэрэл орж шалан дээр мөн шар гэрлийн толбо бий болж тэр гэрэлд бууцны хар цох бужигналдана. Хаалган дээр нарны гэрэлд аалзны шүлс харагдах бөгөөд түүн дээгүүр аалз гүйж өнгөрөхөд тэр шүлс олон бяцхан мөнгөлөг оч шиг гялтганана. Минаев саяны мэдээнд балмагдан байх анхны мөчид энэ бүхнийг олж хараад үүнээс өмнө тосгонд сууж байхдаа, наашаа хүрч ирэхээс өмнөх мөч бүхэнд, Кондратьевын авгайтай ярьсан энэ аймаар ярианаас урьд байсан амьдралаас одоо ингээд гэнэт салах болсноо ухамсарлах чадалгүй байгаатайгаа адил тэр хөдөлж үймж буй аль хэдийний мэдэх амьд ертөнцөөс нүд салгаж чадалгүй хэсэг зуур ширтлээ. Үүнийг ойлгоход хэчнээн хүнд байвч. ирээдүйгээ бодоод хэчнээн их айвч, шүүхийн өмнө зогсох болно гэхээс хэчнээн их сүрдэвч дуу чимээ, өөрийнхөө бодлыг чих тавин чагнаж хэвтээд байх тусам одоо ямар байдалд ороод байгаагаа улам тодорхой төсөөлж байлаа. Шийтгэлээс яаж зайлах вэ гэж тэсэж ядан шаргуу бодож эхлэхэд: «Хүн сэмхэн хийж орхиж, би юу ч мэдэхгүй» гээд л хэлчихвэл ял батлагдахгүй, зэмлэлээс мултарна гэж нэг бодогдохын хамт хамаг юмыг эцэг рүүгээ түлхэж «Түүний л хийсэн ажил! Түүнийх! Тэгэхэд би хэдэн настай байлаа даа?» гээд байж болох болов уу гэж найдан өөрийг нь дааж чадахгүй энэ өчүүхэн юмнаас живж буй хүн шиг ухаан жолоогүй шүүрэх шиг бодно. Бүх юмыг, өөрийгөө хамгаалж орхихоор эргүүлж болох бүхнийг эргэцүүлэн бодож өөрийгөө цагаатгахыг хичээхийн хамт амьдралын нь бүх юм ухаан санаанд нь дахин орж ирэхэд үнэндээ юу ч намайг цагаатгаж чадахгүй гэдгийг ойлгосон бил ээ. Зоориндоо орох үед, ялангуяа дайзнуудыг барьж үзээд сумны шөвх үзүүрийг хуруугаараа даран «Гришка Анохинд, Степан Флёровт, Павел Шулякад үүгээр бол урт хөлт чөтгөр Данилкыг тонилговол доо» гэж хэлж байх үед үзэн ядах, хорсох, өшөөгөө авах гэсэн сэтгэлээр төрдөгтэй адил одоо төрж амьсгааг нь давхцуулаад байжээ. Степан Флёровыг нутаглуулахад авсыг нь хадсантай адил, Фёдоровкад өнгөрүүлсэн сүүлийн арван найман жилийн дотор бусад авсны тагийг хадсантайгаа адил хорсолтойгоор баярлан, ганц өөртөө л ойлгогдох хангалуун байдалтайгаар санаандаа тэр бүхнийг дахин үйлдэв. Тэгэхдээ одоо хийж байгаа ажлаасаа айж байсан бил ээ. Энэ бүхэн хүний нүдэнд ил байгаагүй, зөвхөн сэтгэл санаанд нь л байсан юм гэж бодохоо болиод харин бүх юм ил байж, тийм ч учраас аймаар, уучилж боломгүй санагдана. Хүмүүст гай тарьж явсан болохоор тэд нар одоо хариуд нь адил хор хүргэх ёстой гэж бодогдсон тул өөрийнхөө хийсэн муу юмны хэр хэмжээг ухааран улс амьтны хариу зэмлэлийн хэмжээг төсөөлж түүнээс айж байсан бил ээ. «Баривчилна байхаа. Заавал баривчилна, тэнд ч бай, энд ч бай, ялгаагүй» гэж бодоод хариуцлагаас зайлах нөхцөлгүй боллоо, хоёр талд нь харуулын цэрэг ирж зогсоно гэж ухааран тэдний жигд тайван амьсгалах нь одоо ч гэсэн дэргэд нь сонстох шиг болоход (пийшин дээр унтаж байгаад шөнө муу ёр ёрлон сэрээд агдайдагтайгаа адил) хамаг бие нь агдайв. Саравчны дотор дулаахан ч гэсэн түүний бие нь чичирч, хөрж байгаа юм шиг санагдсан хөлөө хүрмийнхээ хормойгоор хучихад гар нь салганаж байлаа. Минаев удтал хэвтсэн боловч хэн ч орж ирсэнгүй, саравчны гүнд харин ялзарч буй хэсэг өвсөн дээр хананы дэргэд хэвтэж байгаа Минаевт энэ түгшүүрт байдлыг улам мэдэгдэхүйц болгох гээд хамаг юм таг чиг болов уу гэж бодогдмоор байв. 

	«Яков яав аа? Яагаад ирэхгүй байна?» гэж Минаев гэнэт санаад толгой өндийлгөснөө босож суув. Банзны завсраар гэрэл орохоо больж саравч дотор харанхуй болов. Ер нь гадаа ч гэсэн харанхуй болчихсон тул Минаев шөнө боллоо гэж дахин цочлоо. «Яагаад Яков ирэхгүй байна?» гэж давтаж хэлээд Кондратьевын авгай «Чи Яковыг битгий холбогдуулаад бай» гэж хэлэхэд нь нүүр, нүд нь ямар байсныг гэнэтхэн төсөөлж намайг бариад өгчих байх. «Энэ чинь тэнэг эм шүү, хэзээний л ааштай юм даг!» гэсэн бодол дахин төржээ. Минаев босож үүдний дэргэд очоод мөрөөрөө аяархан түлхэж үзэхэд үүд нээгдмээр болсон тул арай хүчтэй түлхвэл үүд илүү нээгдэж иртэл гаднах төмөр тээг мултран тар хийж унах сонсогдов. «Уухай! Түгжээгүй байна шүү» гэж бодсоноо хашаа руу шагайж харвал эргэн тойрон хав харанхуй, эл хуль байв. Зөвхөн Кондратьевын байшингийн хашаа руу харсан цонхоор гэрэл гарна. Минаев чих тавин чагнаж эл хуль харанхуй хашааг дахин нэг тойруулж харлаа. Энд байхад түүнд аймаар санагдсан бөгөөд Яков, түүний эхнэр хоёр түүнийг барьж өгөх гэж шийдэж, тийм учраас л Яков ирэхгүй байна гэж гэнэтхэн ухаарчээ. «Муу нохой аль хэдийн гэртээ ирчихсэн байна гээч» гэж дотроо бодоод саравч руу эргэн очиж бяцхан модон авдар, боодолтой юм хоёроо авч хашаан дотуур хулгайч шиг гэтсээр хаалга руу явав. Гэрэлтэй цонхны дэргэдүүр гарахад нь тасалгаа дотуур явж байгаа хүний сүүдэр харагдахад Минаев түр саатан зогсож нүдээ хорсолтойгоор онийлгон ширтэв. Минаев өөртэйгөө харшуулж зүйрлүүлдэг бүх хүмүүсийг үзэн яддаг шигээ, хадам ах, түүний авгай хоёрыг одоо үзэн ядаж байлаа. 

	Минаев хаашаа явахыгаа мэдэхгүй боловч Фёдоровка руу очих хэрэгтэй шиг санагджээ. «Шөнө, хэн намайг олж харах вэ, Алевтинатай уулзаж ярьж байгаад шийдье» гээд энэ үдшийн цагт замын машин лавтай олдож болох (хадлангийн үед холын тосгонуудад шатахуун өдөр шөнөгүй зөөдгийг Минаев мэдэх бил ээ) нефть бааз руу явжээ. Тэр урьд өмнө цөөхөн явдаг байсан бөгөөд таних хүн дайралдахгүй байх гэж бодогдон харанхуй гудамжнуудаар явсан боловч байн байн эргэж харж байсан бөгөөд хэн нэгэн хүн дайралдахад байшин хашааны сүүдэр дагахыг хичээж уруугаа харж явав. Нефть баазын хаалганы өмнөх машин зогсдог гэрэлтэй цардмал талбай дээр гарахаасаа айж нэлээн удаан байснаа сүүлийн машин явах гэж байгааг харангуутаа жолоочийн дэргэд очиж:

	— Фёдоровка хүргэж өгнө үү? гэж асуугаад танил хүнийг айсан янзтай харав. 

	— Хүргэж өгье, өвөө та шөнө явж яах нь вэ? Юунд яараа вэ?

	— Хэрэг байна даа. 

	— Хэрэг байгаа бол суу даа. 

	Минаев замын туж бодол, таавартаа балмагдан дуугүй явлаа. Машинаас бууж, буудайн талбай дагаж тосгон руу явсан хээрийн танил замд сая нэг ороход шөнө дунд болж байв. 

	Минаев, Фёдоровка тосгоны бараа харагддаг хяр дээр гарч ирлээ. 

	Тосгон руугаа эргэж ирж яваад төрсөн газраа энэ хяр дээрээс олон зуун удаа харж байсан бөгөөд энэ нь өдрийн цагт, эсвэл өнөө шөнө шиг сартай саруул шөнө тохиолдоо ч гэсэн Минаев зогсдог, заримдаа замын хажууд ногоон дээр сууж амардаг байлаа. Тэгээд хүмүүст хэчнээн хорсовч, өөрийг нь ойлгодоггүй тосгоныхныг хэчнээн үзэн ядавч сүрлэн дээвэртэй олон зуун жилийн амар, амгаланг биедээ шингээсэн байшингуудыг, цөөрөм рүү зурваслан үргэлжилсэн бургасан хашаа, ногооны газруудыг дуртайяа ширтэн хардаг байсан бил ээ. Ийм үед өөрийнхөө амьдран буй газар шороог энхрийлэн хайрлах сэтгэл тосгоны аливаа нэг хүнд төрдөгтэй адил Минаевын дотор төрөвч нүдэнд нь харагдах юм бүхэн түүний хувьд өдөр тутмын, цаг тутмын дассан сурсан амьдрал мөн учраас энэ сэтгэлээ ухамсарладаггүй бил ээ. Харин одоо бяцхан модон авдар, боодолтой юм хоёроо газарт хөлийнхөө дэргэд тавиад Фёдоровка тосгон руу харахдаа үүнээс урьд байшин нь байсан, харин одоо сарны гэрэлд хар толбо болсон тэр газар луу (хажуу дахь Сотниковын байшин бас шатаад байхгүй болчихсон, түүний цаадах байшин дээвэргүй, сарай дүнзэн хашлага болчихсоныг тэр даруй ажжээ) ширтэж, өнгөрсөн амьдралдаа урьд өмнө гутраагүйгээ гутарчээ. Доошоо тонгойж бяцхан авдар, боодолтой юмаа авч замаас түргэхэн холдохдоо: «Гүйцээ, дуусжээ. Дуусах нь энэ» гэж бодоод буудайн захаар алхав. Тэгэхдээ хуурай өвс шаржигнахад мөч бүрд эргэж харж явлаа. Айж цочихдоо Кондратьевын байшингаас гарч банзан саравч руу ороод дараа нь нефть бааз руу очих гэж Белодворьегийн гудамжаар явж байхдаа хашаа байшинд наалдаж явсан шигээ одоо хээрийн замаас холдон хүнд харагдахгүй, хүн дайралдахгүй газар луу тэмүүлнэ. Холоос хүн хармааргүй болонгуут тоосонд дарагдсан хуурай ногоон дээр сууж орхив. Тэр тосгон руу одоохон, дав даруй явж чадсангүй. Нэлээд олон байшин гэрэлтэй байснаас гадна клубийн дэргэд баян хуурын дуу сонсогдох тул хамаг юм нам гүм болж тосгоныхон унтаад дэлхий дээрх амьд амьтан бүхэн өглөөний босгон дээр таг чиг болдог ид шөнө дундын цагийг хүлээх ёстой болсон тул чих тавин чагнаж ширтэн харж суусаар ганц ч мөч нүдээ аньсангүй. Тэгтэл цонхнуудад ганц ч гэрэл байхгүй болчхоод өмнө нь үргэлж дүүжлээстэй юм шиг шаргал сар аль хэдийн баруун тийш хэвийгээд нуга, төмсний талбайн цаана харлаж буй төгөл рүү тонгойж байгааг гэнэтхэн олж харжээ. Минаев босож цайвгар царай гарган бөгтийчхөөд нэлдийсэн хүрмэн дотор бие нь туранхай юм шиг харагдана. Сургуулийг тойрч гараад танил зөрөг замаар орж хашааныхаа дэргэд хүрч шатаагүй шургааган хаалганы дэргэд зогсон байшингийн оронд харласан нүх, нурсан пийшингийн бөөн туйпуу, тэсрэлтээр тарж үсэрсэн цуцлыг ажиглан харж байтлаа бүх насаар бусдад хүрээсэй гэж байсан гай одоо өөрт нь хүрснийг гэнэт ойлгожээ. «За яах вэ, та нар дийлжээ» гэж дотроо өгүүлээд хамаг бие нь хүйт оргижээ. Минаев хаалгаа онгойлгон хашаан дотор орж байн байн эргэн харж хүн харж магадгүй гэж улам их айсаар нүхний өмнө явган сууж дараа нь чимээ гаргахгүйг хичээн мөлхөж оров. Тэсрэлт болоод хүрзээр онгичиж орхисон (хайрцагтай буу зэвсгийг түймрийн дараа ухаж гаргажээ) зоорины ёроолыг хананы харанхуй сүүдэр халхалсан боловч одоо тэнд юу байгааг нүх рүү бас туссаар байгаа сарны бүдэг гэрэлд Минаев олж харжээ. Тэр тонгойж, тэсэрсэн хонгиог хуруугаараа тэмтрэн олж авснаа түргэн эргэж үүнээс өмнө буланд торх тавиастай байгаад, одоо төмөр бүслүүр, дутуу шатсан банз л хэвтэж байсан тэр газар луу харав. «Ухаж аваа юу... Олоо юу?...» гэж Минаев бодсоноо төмөр бүслүүр, банзыг зайлуулахад тэндэх газарт гар хүрээгүй байлаа. Шороог нь яаруу малтаж эхэлтэл хуруу нь хайрцгийн хатуу таганд тэр даруй тулав. «Энд байна!» гэж дотроо хорсолтойёо, дуу алдсанаа хайрцаг гарган ирж шороог нь гүвээд «Энд байна» гэж давтан өгүүлэв. Минаев хайрцгаа тэсэлгүй нээж сарны хүйтэн гэрэлд гялалзсан бөгж, ээмгийг өөрийн эрхгүй харжээ. Алт харангуут «Үгүй, бүх юм бас дуусаагүй. Үзэлцэнэ ээ, бас амьд явж хэн нь хэнийгээ вэ гэдгийг харна аа!» гэсэн баяртай совин агшин зуур төрөхөд нүдээ онийлгон харанхуй руу үзэн ядсан, занасан янзтай ширтэв. Тэгээд хоосон төмөр хайрцгийг хаяж, даавуунд ороолттой алтыг өвөртлөөд нүхнээс гарав. 

	Бүр үүр цайх үед Шалаягийн байшинд хүрч очиж хашаа руу ногооны газрын талаас ороод цонхыг нь тогшив. 

	Байшин дотор гэрэл асаж дараа нь цонх нээгдэн Мария Шалая гэдэг ганц бие настай авгай хашаа руу шагайлаа. Тэр дал мөр, цээжээ алчуураар ороожээ. 

	— Хэн бэ? гэж намуухан нойрмог дуугаар асуусан боловч ингэж асуух тэр мөчид бяцхан модон авдар, боодолтой юм барин хананы дэргэд зогсож байгаа Минаевыг олж хараад, — Аа гэж баярласан юм шиг, урам нь хугарсан ч юм шиг уянгалуулан, — Яваад ирээ юу? Алевтина энд, манайд байгаа. Чи хүлээж байгаарай, би одоо онгойлгоод өгье гэв. 

	Минаев довжооны дэргэд очив. Түүнд Шалая үүд тайлж өгсөнгүй, харин Алевтина тайлж өгч тотгоноос барьчхаад нөхрөө ор ч гэсэнгүй, өөрөө ч урьдаас нь алхсангүй хэсэг зуур зогсов. Тэр хөгшин хүний хэлхгэр, гандчихсан даавуун бошинз өмсөөд зогсож байсан бөгөөд үүнийгээ түймэр гарах өдөр өмсөж явсан тул одоо цорын ганц хувцас нь болж хоцорчээ. Зэргэлдээ байшингийн дээвэр дээгүүр цухуйсан сар авгайн аль хэдийний махлаад хөгшин хүнийх шиг эв хавгүй болчихсон бие одоохон нулимс нь гарах гээд байгаа нүдийг гэрэлтүүлэхэд Минаев өөртөө хэчнээн санаа зовж, ирээдүй цаг, бүх насаараа айж явсан, харин одоо дээрээс нь мултран унах гээд байгаа бөөн чулуу шиг дүүжигнээд байгаа хүмүүсийн хариу шийтгэлээс хэчнээн сүрдэж байвч Алевтина руу гунигтайгаар харлаа. Хэдхэн цагийн өмнө төрөлх тосгоноо хяр дээрээс харж байхад Алевтинатай цуг өнгөрүүлсэн амьдралаа агшин зуур төсөөлөн бодсонтойгоо адил тэр даруй төсөөлөх шиг болжээ. Энэ амьдралд нь хүний сэтгэл санааг чимэглэдэг жирийн хүнлэг эелдэг, дулаан сэтгэл, хайр, энхрийлэл, эв найрамдал аль нь ч байгаагүй бил ээ. Өмнө нь, үүдэн дээр зогсож байгаа энэ эмэгтэйг аз жаргалтай, баяр баясгалантай байлгаагүй шиг гэнэтхэн санагджээ. Гэтэл зөвхөн үүний тухай бодож, тэгэх гэж эрмэлзэж ирсэн шиг бодогдсон учраас эхнэрийнхээ төлөө санаа нь зовжээ. Сэтгэлийнхээ энэ зовлонд шаналан «Ийм болох байх гэж бодож явав уу даа би? Ингэх байх гэж бодож байл уу даа?» гэж бодсоноо: «Гэвч би чадсангүй юу? Үгүй бол намайг тэгүүлсэнгүй юу? гэж өөрөө өөрийгөө эсэргүүцэх, түр зуурын өрөвч сэтгэлийг дарах янзтай өгүүлэв. — Тэгүүлээгүй юм, дуулав уу, тэгүүлээгүй юм» гэж цааш нь үргэлжлүүлэн бодоод биеэ хүчилж, нүдээ онийлгоход хүмүүсийг дахин үзэн ядах, хариу шийтгэлээс айх сэтгэл төржээ. Минаев бяцхан авдар, боодолтой юмаа гараасаа салгалгүй, даавуунд ороолттой хүйтэн, хүнд юм өвөртөлсөн хэвээрээ Алевтинаг харж зогсоод. түүнийг ойртоод ирэх бол уу? гэж хүлээнэ. Авгай түүнд ойртон очиж цээжинд нь наалдан эхлээд дуулгавартай маягтай эмээсхийж чимээгүйхэн ч юм уу гэмээр уйлснаа оршуулга дээр очсон юм шиг гэнэтхэн өндөр дуугаар хүч мэдэн:

	— Чи намайг яаж байгаа нь энэ вэ? гэж үглэв. 

	— Яав чи? Яав чи? Хүн дуулчихна гэж Минаев яаруу хэлснээ бяцхан авдар, боодолтой юм хоёроо хаяж Алевтинагийн дал мөрнөөс тэврэн аваад довжоо руу, нээлттэй үүд рүү чангаалаа. — Одоо энэ тухай бодох цаг уу даа? Байшинд оръё. 

	Байшинд орсон хойноо Алевтина жаахан тайвширч: — Чамайг сурч ирцгээсэн. Хаачсан бэ гээд байна бил ээ гэж хэлэв.

	— Чи юу гэв?

	— Мэдэхгүй, хадлан харахаар явсан. Яваад л өгсөн гэсэн. 

	— Эрсэн байжээ тэгвэл. 

	— Тийм ээ. 

	
XVI

	Фёдоровкагийн бүх хүмүүс буюу хамтралд ажиллаж, Минаевын хувьд хүлцэж хүлээшгүй боловч эв найрамдалтай, өөрсдөдөө дасаж сурсан хүлцэн хүлээсэн амьдралаар амьдардаг нэг тосгоны нь улс амьтан Минаевыг олж авч шийтгэхийг л бодож байгаа биз гэж Минаевт бодогдсон тэр өглөө Минаевын ертөнцөөс хамаагүй хол, өөр ажил төрөл Федоровкагийнхны сэтгэл санааг эзэмдсэн бил ээ. Тосгоны ажлын өдөр хэзээний эхэлдэг янзаараа өнөөдөр бас эхэлж нар мандаж тарианы агуулахын цаадах улаан буудайн тариалан дээгүүр гэрэл гялалзуулан дээшээ. тэнгэрийн мандал өөд хөөрч эхлэхэд хамаг юм хөдөлгөөнд орж тарианы суурь, ферм, засварын газарт хүн бүхэн тосгоны хөдөлмөрийн тайван явцад оролцон, санаа тавьсан ерийн, ажилсаг амьдралаар амьдарч байлаа. 

	Сургуулийн дэргэдэх талбай дээр хөрөөдөгчид дөрөвдөх эгнээ банзаа зүсэж байв. 

	Гэтэл Минаев шаналсан хэвээрээ бөгөөд яахаа шийдэж чадахгүй байжээ. Гүйж орхих уу (тосгоны зөвлөлд очихгүй, харин ухаж авсан алтаа аваад тосгоноос гараад явчихвал яаж амьдрахаа ийм үгээр тодорхойлон өөрөө өөртөө хэлсэн юм), үгүй бол (Шалаягийн зөвлөснөөр, Алевтинагийн зүтгээд байснаар) Фёдор Степанович дээр очиж хамаг юмаа ярих уу?

	— Өнгөрч улирсан хэрэг шүү дээ гэж Шалая ярьж байлаа. 

	— Чи хэнийг ч буудаагүй шүү дээ. Тэгэхлээр юунаас айгаад байгаа юм бэ? Тэгж л хэлээч гэж Алевтина хэлэв. 

	«Буудаагүй л хойно өршөөл үзүүлнэ, шийтгэхгүй» гэж эмэгтэйчүүд энэ асуудлыг энгийн тодорхой юм шиг төсөөлсөн боловч тэдний яриаг чагнаж суусан Минаевт бүх юм төвөгтэй ээдрээтэй санагдана. Тэр өршөөл үзнэ гэж бодохгүй байлаа. Булшчин болж амьдарч ирсэн тэр аймаар ертөнц нүдний нь өмнө цаг үргэлж харагдаад байх шиг санагдах тул хүмүүс түүнийг яагаад ч өршөөхгүй, өршөөх нөхцөлгүй гэдгийг ухаарна. Минаев өөрийнхөө ажил үйлсийг чухал гэж тооцдог бол бүх хүмүүс бас тэгж тооцох ёстой шиг санагддаг болохоор хүрээд очвол тэд нар (гол нь тосгоны зөвлөлийн дарга Фёдор Степанович Флёров) яаж угтах бол гэж бодоход аймаар байжээ. Гэвч бүр өчигдөр Кондратьевын саравчинд хэвтэж байхдаа гаргасан тосгоноос оргож зайлъя гэсэн шийдвэр ганц зөв шийдвэр шиг бодогдохоо больжээ. Одоо эмэгтэйчүүд дор дорынхоо хэргээр ажилдаа яваад өгсөн хойно ганцаараа үлдээд байгаа энэ үед эргэцүүлэн бодоход явах газар байхгүй, хэн ч, хаана ч түүнийг хүлээж байгаагүй, хаана ч очлоо гэсэн «Ойд суултай биш!» дор нь олоод авна, тэгвэл ямар ч өршөөл үзэхгүй гэж бодогдож эхлэв. Минаев цонхигор царайлан бөгтийчхөөд байшин дотуур нааш цааш холхисноо байсхийгээд цонхны дэргэд зогсож хөшгийг нь ялихгүй ярж эл хуль гудамж руу харна. Түүний гэр байшин шатчихсан, дэлбэрэлт болсныг сонссон анхны үед чичирсэн шигээ чичрэхээ больж бие нь дагжихгүй болсон боловч одоо санаа сэтгэл нь дагжин чичрэх шиг болж түүнийг улам ч зовоолоо. «Эдний дээр нь гарна!» гэж бодсоноо гүйцэтгэхийн тулд одоо юу ч хийж чадахаа болилоо гэж үе үе бөглүү дуугаар аяархан ёолсноо ч мэдсэнгүй «За яах вэ, та нар дийлжээ. Та нар дийлсэн байна» гэж л өгүүлнэ. Түүний сэтгэл санааны байдлыг яривал шийтгэлээс зайлах нөхцөлгүй боллоо гэдэг л түүнд тодорхой болсон учраас ямар шийтгэл ноогдох бол гэсэн асуулт түүнийг шаналгаана. Минаев энэ тухай хамаг хүчээ гарган бодоход алганд нь хүйтэн хөлс дааварлаж ирсэн боловч баригдан шүүхэд очих тухай сэтгэхийн хамт бүх юм тодорхойгүй санагдан, тийм тодорхойгүй байдал тэсмээргүй хэцүү байжээ. Минаев байшин дотор удаан байж ч чадсангүй хашаан дотор гарав. Хүн харвал хараг, барихаар ирвэл ирэг, зөвхөн хамаг юм шийдэгдэж зовлон маань дуусаасай. Тэгээд хашаан дотуур жаахан явж, хаалганы дэргэд хэсэг зогсож, ногооны газраар орж төмсний иш, байцайны навч ажиглах янзтай явсан боловч ийш тийшээ хялалзаж байв. Түүнийг гудамжнаас юм уу хөрш айлынхаас хүн олж харах тэр мөчийг төсөөлж байсан боловч цаг өнгөрөөд байгаа хэр нь түүнийг аваачихаар хэн ч ирсэнгүй. Тэгэхлээр нь гудамжинд гарч бяцхан цэцэрлэгийн дэргэдэх вандан дээр суусан боловч түүнийг энд ч гэсэн хэн ч анзаарахгүй янзтай, хүмүүс дор дорынхоо ажлаар тэрэгтэй, явган явж өнгөрөөд байсан тул Минаев тэд нар луу өрөвдмөөр алмайран харсаар суулаа. Түүний орчинд хов хоосон болчихсон юм шиг санагдаад айх сэтгэл төрүүлжээ. Тэгж тэгж тэссэнгүй босож тосгоны зөвлөл рүү явав. 

	Одоо ямар ч үг хэллээ гэсэн юуг ч хувиргаж чадахгүй гэдгийг Минаев нэгэнт ойлгосон учраас Фёдор Степановичид юу хэлэх бил ээ гэж бодсонгүй, харин өөрийгөө барьж өгч, бодож хүлээж байсан бүх юм мөрдөн байцаалт, хэрэг таслалт, шийтгэлийг эхлүүлэхийн тулд л явж байсан бил ээ. Баривчлагдахад хэдий бэлэн байлаа ч гэсэн тосгоны зөвлөлийн байшинд оронгуутаа тосгоны биш гэдгийг нь тэр даруй мэдсэн танихгүй хүмүүс: цайвар погонтой сэргийлэхийн хөх хувцас өмссөн, ширүүн маягтай юм шиг санагдсан ахимаг насны хүн (энэ бол дэд хурандаа Богатенков байлаа), зуны саарал хувцастай залуу (энэ бол Богатенков Фёдоровка руу дагуулж ирсэн Егор Ковалёв байжээ) Фёдор Степановичийн дэргэд сууж байгааг хараад бүх бие нь хүйт оргин зог тусжээ. «Гүйцэх нь энэ дээ» гэж Минаев бодоод царайгаа цайлган бөгтийж Фёдор Степанович руу, хэлхгэр хүрэмтэйгээ зогсож байсан Минаевыг мөн л дуугүй ажигласан дэд хурандаа Богатенков руу ээлжлэн хялайж харахад хүнийг үзэн яддаг хэзээний муухай санаа нь одоо гэнэт дахин сэргэж ирсэн бил ээ. Фёдор Степанович, Богатенков, Егор нарыг одоо нүдээ онийлгон харж зогсоход нь үнэн болж байгаа юм шиг авсны таг харагдаж, түүнийг энд сууж буй хүмүүст тааруулах шиг санагдан гараа доошоо ташуур шиг унжуулаад зогсож байсан хэр нь оршуулах газарт ирчихсэн юм шиг, авсны тагийг харахаасаа өмнө хадаас тэмтрэн, алхны хүйтэн бариул атгаж байгаа юм шиг бодогдоно. Тонших, хашхирах, дахин тонших чимээ сонсогдон, амьд бие рүү цохиж байгаа юм шиг сэтгэгдэл, оршуулгаас эргэж ирэхдээ хэзээд тааламжлан хорсолтойгоор баясдаг янзаараа баясах сэтгэл төрсөн буюу хүмүүс бүгдээрээ үг дуугарахгүй сууж Минаев өөрөө үүдэн дээр зогсож байх агшин зуур энэ бүхэн санаанд нь оржээ. Тэр айж эмээж явсныхаа хариуг одоо авах шиг болсон бөгөөд номхрохыг хүсээ ч үгүй, бодоо ч үгүй бил ээ. «Та нараас ирж гуйна гээд хүлээж суугаа бий? Тэгэхгүй!» гэж дотроо бодсон боловч царайны нь цонхигор арилаагүйгээр барахгүй, бүр ч тод, муухай болж байлаа. 

	Фёдор Степанович уулзахаар ирсэн хүнтэй ярьдаг өнөө л жигдхэн тайван дуугаараа Минаевыг орж ирээд суу гэж урьсан боловч Минаев түүний хэлсэн үгийг сонсоогүй юм уу, үүдний дэргэд зогссоор байв. Фёдор Степанович сэргийлэхийн дэд хурандаа руу тонгойгоод түүнд нэг юм аяархан хэлэхэд дэд хурандаа, тосгоны Зөвлөлийн даргад бас аяархан хариу өгөхийг хараад Минаев өөрийн нь тухай ярьж байна гэдгийг илэрхий мэдсэн боловч чухам юу яриад байгааг дуулсан ч үгүй, ойлгосон ч үгүй. «Тийм ээ, тийм, ойлгомжтой», «Тэгэлгүй яах вэ!» гэсэн хэсэг бусад үг өгүүлбэр сонсогдохоос гадна дэд хурандаа «Үгүй, хэрэггүй, тэгэхгүй, за харж байж больё» гэж байгаа нь сонсогдсон тул энэ мөчид Минаевын хувь заяа шийдэгдэж байгаа юм шиг санагдаж «Та нар дийлжээ» гэж энэ өглөөний туж зуу дахь удаагаа давтан бодов. 

	— За юунд зогсоод байгаа юм бэ, орооч гэж Фёдор Степанович дахин хэллээ. 

	— Барих юм уу, яах юм бэ?

	— Чи яасан юм бэ, хоол хүнсээ бариад ирсэн юм уу? Харин таныг мод гуйх нь гэж бодлоо би. 

	— Барих юм уу, яах юм бэ? гэж Минаев давтан асуув. 

	— Барьсан ч, бариагүй ч хариуцлага хүлээх болно доо. Дуудаж хэлнэ байх, одоо хариад гэртээ сууж бай. Шалаягийнд байгаа юм уу?

	— Тийм. 

	— Тэндээ очоод сууж бай. Тэгээд Алевтинад хэлээрэй. Түүнд байшингийн мод олгосон, өчигдөр захиргааны хурлаар шийдсэн юм. Танд биш, авгайд чинь шүү, ферм дээр ажил хийж байсныг нь бодоод. Харин та саальчнаас нь болиулсан биз дээ, аа? За яв, бичүүл гэж хэлээрэй гэж Фёдор Степанович инээмсэглээд дэд хурандаа руу учраа ойлголцсон янзтай битүүхэн нүд ирмэх шиг Минаевт санагджээ. 

	— Та нар яаж байгаа юм бэ, намайг тавьж байгаа юм уу?

	— Яв, гүйцээ. 

	— Яаж байгаа нь энэ вэ, аа? гэж Минаев хэлээд ардаа үүдний бариул тэмтрээд, — Та нар яаж байгаа юм бэ гэж биеэ агдайлган ийш тийшээ харж, өөрийгөө ингээд тавьчихна гэж итгэхгүй янзтай давтан хэлсэн хэр нь тосгоны зөвлөлийн байшингаас гараад явчхав. 

	Гудамжаар алхан байн байн эргэж тосгоны зөвлөлийн байшин руу харж явах зуураа «Юу болж байна аа энэ чинь, аан?» гэж дотроо давтсаар байлаа. Минаев өөрийгөө хүмүүсийн өмнө ямар буруутай, түүнд юу ч уучилж болшгүй гэдгийг мэддэг учраас ингээд бүх юм дуусаж болохгүй, дуусах ч ёсгүй гэдгийг ойлгожээ, Минаев эдний оронд байсан бол ингэхгүй, харин зооринд хадгалж байсан олон сумныхаа нэгийг эдний ар нуруу руу зоох байсан юм. Ингэж бодохын хамт хүнийг хэчнээн үзэн яддаг байлаа ч гэсэн тэдэнд аюултай байгаагүй бөгөөд өөрийн нь бүх бодол санаа, үйл ажил зөвхөн өөртөө л сүрхий юм шиг санагддагаас биш, эд нарт тэгж бодогддоггүй байжээ гэж ухаарсан бил ээ. Түүний хамаг зовлон зүдүүр ямар ч утгагүй, амьдрал нь үр шимгүй хоосон өнгөрлөө гэдгийг хүлээн зөвшөөрөхийг хүсэхгүй, тэгэхээс айж: «Үгүй, үгүй» гэж дотроо өгүүлнэ. 

	Минаев нэг айлын хашааны хажууд бөгтийж, гараараа газар тулан хуурай өвсөн дээр суухад жижигхэн хар шоргоолжнууд тоос дарсан том шаахайг нь тойрон гүйлдлээ. 

	
XVII

	Машины өмнө зам хөврөн үргэлжилж тэртээ цаана хяр өөд гарч буй нь харагдан түүний хажууд нь, урьд нь төгөл, цэцэрлэг, тосгод, хатаж буй сийрэг ургасан улаан буудайн тариалан газрын хаяатай нийлсэн цайвгар огторгуй үзэгдэж байгаатай адил Богатенков одоо Егор Ковалевтой цуг Фёдоровкагаас буцаж Белодворье орохоор явж байхад түүний өөрийн нь хойшдын амьдрал, Даша, Николай нарын амьдрал, нийгмийг бүрэлдүүлэгч бүх хүмүүсийн амьдрал цаг, өдөр, сараар харагдах шиг болж тэр нийгмийн хэсэг нь Богатенков өөрөө, Даша, Николай, Егор, бас Теплов, Потапов, Ядринцев болоод тосгоны зөвлөлийн тэр залуухан дарга Фёдор Степанович, мөн аль хэдийний үгүй болсон биз гэж бодож явсан атал гүрвүүлийн тас татсан сүүл шиг амьд хөдөлж байгаа эртний Доод Рыковкагийн Лебедевыг төрх байдал, үг ярих, чичирсэн бие, хорон санаагаараа тодхон санагдуулсан Минаев өвгөн юм. Одоо өөрийн нь амьдрал ямар болох нь мэдэгдэж байсан тул сэтгэл нь тайван, таатай байжээ. Богатенков, Минаевын тухай бодсонгүй, тэр өвгөн түүний сэтгэлийг түгшүүлээгүй бил ээ. «Энэ өвгөн байшин дороо одоо юу булах вэ дээ? Одоо юу ч булахгүй» гэж явахдаа Фёдор Степановичид хэлээд энэ асуудлыг дахин эргэж бодсонгүй. «Хамаг юмыг мэдэж авах ёстой хүн бол Николай л байгаа юм» гэж Богатенков дугуйн шаржигнах чимээн дунд бодож явав. Тэр түймрийн дараа хүүтэйгээ ярьж амжаагүй ч гэсэн амьдралын сургамж талаар өнгөрдөггүйг туршлагаасаа мэддэг тул Николайн хувьд ч мөн талаар өнгөрөөгүй шиг бодогдоно. «Итгэмтгий зан, өрөвч сэтгэл, үгүй, энэ биш ээ, өрөвч сэтгэл янз бүр байдаг юм. Хүний чанарыг мэдэж сурах хэрэгтэй, тэгэхдээ өнгөрсөн амьдралынхаа туршлагыг таягдан хаяж болохгүй. Болохгүй» гэж сургамжлах янзтай тайван давтан өгүүлэв. Богатенковын нүдэнд Николай, түүний нүүр царай харагдахын хамт амьдралын нь зам ямар байсныг эцэг хүний сэтгэлээр төсөөлөөд хүүгийнхээ хүмүүжлийг урсгалаар нь, аяар нь одоо тавихгүй (энэ үг биш, харин түүний утга түүнд чухал байжээ) гэж цагаан сэтгэлээр тааламжлан бодов. Ингэж явах зуураа:

	— Та яагаад уйтгартай явна вэ? гэж Егороос асуулаа. 

	— Юунд хөгжилдөх бил ээ дээ?

	— Зүгээр, зүгээр, амьдрал гэдэг чинь хэзээ ч нэг байрандаа зогсдоггүй, урагшаа хурдалж байдаг юм. Тэгэхэд жаахан л алмайрвал шуудуу руу орчихно шүү. Тэр шуудуу чинь хэзээд замын хоёр талаар байдаг юм даа, дүү минь. 

	— Ёстой, баруун, зүүн талд гэж Егор батлав. 

	Егорын хувьд Фёдоровка руу явсан, Минаевтай уулзсан явдал, мөн тосгонд гарсан бөгөөд тэр үдэш зочид буудлын өрөөнд дэд хурандаа Богатенковтой хоёулхнаа үлдэхэд Богатенковын ярьсан тэр түймэр. дэлбэрэлт нь хүмүүсийн тухай түүний бодож явсан тодорхойгүй, хэсэг бусаг, алдаатай бүх бодлыг төгс болгож нийлүүлж өгсөн олон үйл явдлын сүүлчийн хэсэг нь болсон бил ээ. Хотод байхдаа Егор, Ипатинтай уулзаад эхлээд түүнийг өрөвдөж байсан бол дараа нь өрөвдөж болохгүй огт ондоо талаасаа харагдсан юм. Энд хүрч ирээд Минаевыг олж харсан (вагон доторх нөгөө яриа одоо санаанд нь орж иржээ) бөгөөд энэ өвгөнийг бас л өрөвдөж болмоор байсан тул Николайн алдаа, төөрөгдөл бүрэн ойлгомжтой боллоо, одоо Егор бүх юм, ахуй амьдралыг эргэцүүлэн бодож явахдаа Лаврушинг, өөрийгөө мөн дэргэд нь сууж байгаа бөгөөд урьд харж байснаасаа ондоо нүдээр одоо хардаг болсон дэд хурандаа Богатенковыг зохих байранд байрлууллаа. Дэд хурандаа зөөлөн зантай, амьдрал болоод хүмүүст сайн санаж байдаг нь ойлгогдохгүй юм шиг санагдаж байснаа одоо больсноор барахгүй тэр сайхан санаа ямар санаа вэ, хэнийг санаж байсан юм бэ, ямар зөөлөн зан бэ, хэнд тэгж зөөлөн зан гаргаж байсан юм бэ гэдгийг одоо ойлгоод зогсоогүй өөрөө ч гэсэн амьдралыг дэд хурандаатай нэгэн адил үздэг, түүнтэй адил сэтгэгдэлтэй байна гэж бодогдсон бөгөөд үүнийг ухамсарлахад аятай байжээ. Егор мөн ирээдүйгээ харсан боловч Богатенков шиг тэгж алсыг олж хараагүй бөгөөд хэцүү хүнд юм нэгэнт өнгөрөөд одоо Белодворье руу буцаж яваа, тэгээд гол нь Шуратайгаа уулзахад ганцхан хоног үлдлээ гэж бодоход сэтгэл нь хангалуун байсан бил ээ.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно. 
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа. 
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно. 

	Таны хандивласан мөнгө:

	- хэвлэгдсэн номыг цахим хэлбэрт оруулах, 

	- цахимд оруулсан номыг ариутган шүүх, 

	- цахим технологийн тоног төхөөрөмж авах, 

	- цахим номын санг өргөжүүлэх, 

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана. 

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк) 

